
ሃገር ኣብ ረዚን ዝኽሪ!ሃገር ኣብ ረዚን ዝኽሪ!

ዕለተ-ሓበንዕለተ-ሓበን

ሚኒስትሪ ሕርሻ ኣብ ‘ዝኽሪ ሓበን’ሚኒስትሪ ሕርሻ ኣብ ‘ዝኽሪ ሓበን’ ዒታሮ ብጨመተ ተዂሲ ዒታሮ ብጨመተ ተዂሲ 
ኣንጸባሪቓኣንጸባሪቓ

ናጽነት ስለ ናጽነት!ናጽነት ስለ ናጽነት!

መስርዕ ከይተበትከ፡ ሕሉፍ ኣሰር 
ከይሃሰስ ንቕድሚት ንኽምረሽ ምንባብን 
ምምልላእን ወሳኒ ቅድመ ኩነት’ዩ። 
የማነ-ጸጋም ኰነ ቅድሚትን ድሕሪትን 
ዝርኢ ትኵር ቈላሕታ የድሊ። ካብዚ 
ትዕዝብቲ፡ ቦታኻን ተራኻን ኣነጺርካ፡ 
ግደታኻ ተበርክት። ድምር ናይ 
ከምዚ ኣተሓሳስባን ተግባርን’ዩ ኸኣ 
ንሓደ ሕብረተሰብ ከም እኩብ ሓይሊ 
ንቕድሚት ዘሰጉሞ። ኣእምሮ ሓፋሽ፡ 
ብ ‘ኣነኸ እንታይ ገይረ?’ ዝብል 
ኣተሓሳስባ ክቃነ ይግባእ። ውጽኢቱ፡ 
ብቐጥታ ርኸቦ ወይ ሰኣኖ ብዘየገድስ፡ 
ዕድልካ ካብ ጽሕፍቶ’ቲ ኣጽሊልካሉ 
ዘሎኻ መላእ ሓፋሽ ዝንጸል ኣይኮነን። 
ፍጹም ፍቕርኻ ብመንገዲ እትኸፍሎም 
ኩሎም ዓይነታት መስዋእቲ ክንጸባረቕ 
የኽእል። ነቲ፡ ዕግበት ካብ ምሃብ 
እምበር ኣብ ምቕባል ጥራሕ ዝሕጸር 
ኣይትገብሮን። ድልዱላት ሃገራት 
ክሃንጽ ዝኸኣለ ስነ-ኣእምሮኣዊ ቆመና፡ 
በዚ መገዲ ከም ዝንደቕ ንምፍላጥ 
እትሕተቶ ዝያዳ ብልሒ የልቦን። 
ህይወት ኣእላፍ ዝውስንን ዘውሕስን፡ 
ካብዚ ከም ዘይፍንተት ቀረባ ኣብነት 
ምሃብ እንተ’ድልዩ፡ ታሪኽ ህዝብን ሃገርን 
ኤርትራ ምጥቃስ ኣኻሊ’ዩ። ዘለናዮ 
ቅንያት ረዚን ዝኽሪ፡ ብጥቕልሉ በዚ 
ፍረ ሓሳብ’ዩ ዝዕንገል። ንዝክር፡ ንናፍቕ፡ 
ንደፋነቕ፡ ግን ከኣ ንሕበን ኣሎና።  

ከም ኣካልን መቐጸልታን ናይቲ ኣብ 
መላእ ሃገር ዝካየድ ዘሎ ናይ ዝኽሪ 

ኣጋጣሚታት፡ ዓርቢ 16 ሰነ 2023 ኣብ 
ቀጽሪ ማእከላይ ቤት ጽሕፈት ሚኒስትሪ 
ሕርሻ እውን፡ ኣባላትን ሓለፍትን ናይቲ 
ሚኒስትሪን በዓል ስልጣን ኣግራብን 
እንስሳ ዘገዳምን እተሳተፉሉ ድሙቕ 
መሰናድኦ ተኻዪዱ ነይሩ። ንኽብርን 
ርዝነትን’ቲ ዕዙዝ መደብ ልዑል ጻዕርን 
ትግሃትን ወደብቲ ከም ዝሓለፎ፡ ኣብ 
ውጽኢት’ቲ መሰናድኦ ብግሉሕ 
ይንጸባረቕ። ብቐንዱ መንእሰያት ኣባላት 
ሚኒስትሪ ሕርሻ ብመንፈስ ኢደይ ኢድካ 
ካብ መፈለምታ ክሳዕ መዛዘሚ ዘርኣይዎ 
ተሳታፍነት ንሕልና ዘቕስን’ዩ።

ዝኽሪ ሰማእታት ኣጋጣሚታት ጥራሕ 
ተጸቢኻ እትድግሶ ጽንብል ዘይኰነስ፡ ኣብ 
ነፍሲ-ወከፍ ህሞት፡ ወስታን ስጉምትን  
ኣብ ልብና’ዩ ሰፈሩ። ካብን ናብን 

ወሎዶ ኸኣ ብእናዓሞቐን እናሰፍሐን 
ዝኸይድ ትርጉም ክሰርጽ ይግባእ። 
ነዚ ባህጊ ዝመለሰ ጻዕርን ጽፉፍ ውዳበ 
መንእሰያት ኣባላት ሚኒትሪ ሕርሻ ኸኣ 
ኣብዚ መቓን ዝሕቈፍ’ዩ ነይሩ። 
እቲ መደብ ንዝኽሪ’ቲ ኣጋጣሚ 
ብዝውክልን ኣነጺሩ ኣብ ዘንጸባርቕን 
መድረኽ’ዩ ተሰላሲሉ። ዓሚቝ ሓሳብ 
ዝሓዘሉ፡ ልዑል ጥበባዊ ዓቕሚ ዝፈሰሶም 
ምከና ቦታን ሕብርታት ድሕረ ባይታን 
ከኣ ንመንፈስ’ቲ ኣጋጣሚ ከሎ ገና’ዮም 
ቅዱው ቅኒት ኣትሒዞሞ።

ተሳተፍቲ ቅድሚ’ቲ ናይ መድረኽ 
መደባት፡ ነቲ ብስእላዊ መግለጺታት 
ዝተሰነየ ትሕዝቶታት’ዮም 
ኣስተማቒሮም። ንጅግንነትን ውዕሎን 
ሓርበኛታትና ዘንጸባርቑ ቅብኣታት ከም 
ኣካል እቲ መደብ በሪኽ ቦታ ነይሩዎም። 
ጎኒ-ጎኒ’ዚ ንታሪኽ ወተሃደራዊ ሃንደሳ 
ኣብ እዋን ብረታዊ ቃልስና ከንጸባርቑ 
ዝቐረቡ ኣሳእል ግና ሓለፋ ነይርዎም። 
ምስ’ቶም ኣሳእል ከም መሰነይታ ቀሪቡ 
ዝነበረ፡ ዝተዳቐቐ ሓበሬታታት ናይ 
ወተሃደራዊ ሃንደሳ፡ ማዕረ’ቶም ኣሳእል 
ኣፍ ኣውጺኡ ነቲ ታሪኽ ባዕሉ ይትርኾ 
ነይሩ።

ታሪኽ ጀጋኑና ዝያዳ ንኽዓሙቕን 
ዋላ’ውን ጭልፋ ካብ ባሕሪ ይኹን 
ክትረኽ ነይሩዎ። ከም ኩሎም 
ኣካላት’ቲ ቃልሲ፡ ንተራን ኣበርክቶን 
ወተሃደራዊ ሃንደሳ ብሓፈሻዊ መልክዑን 
ነቲ መድረኽ ብዝምጥን ኣቀራርባን 
ብኣባላት ወተሃደራዊ ሃንደሳ ካፒተን 
መርሃዊ የሃንስን ተጋዳላይ መጎስ 
መብራህቱን ንውዕሎ ሃንደሳ ኣብ እዋን 
ብረታዊ ቃልስና ዘብርህ መግለጺታት 
ተዋሂቡ። ስግር ቃላቶም ኬድካ ብዓይነ 
ሕልና ዝንበብ ታሪኽ’ቲ ኣሃዱ ምረቱን 
ዝኸፈሎ ከቢድ ዋጋን ንእለት’ዩ 
ንውሽጥኻ ሕሹኽ ዝብሎ። እዚ መንፈስ 

ኣብ ገጽ ተሳተፍቲ’ቲ መደብ ብግህዶ’ዩ 
ዝንበብ ነይሩ።

ብድሕር’ዚ፡ ነቲ ኣጋጣሚ ከማዕርጉ 
ሓያል ጻዕሪ ክሓለፎም ዝቐነየ ስነ-ጥበባዊ 
ስርሓት ናብ ምስትምቓር’ዩ ተኣትዩ። 
መደብ ንምጅማር ንክቡር ሚኒስተር 
ሕርሻ ወኪሉ ቃል ናይቲ ዕለት ዘስምዐ፡
’ ዋና ዳይረክተር ክፍሊ ኣገልግሎት 
ሕጋጋትን ቁጽጽርን ኣቶ ተኽልኣብ 
ምስግና’ዩ።

ኣቶ ተኽለኣብ ንወደብቲ ናይቲ 
መደብ ድሕሪ ምምስጋን፡ ኣብ ዝሓለፈ 
ኣስታት 80 ዓመታት ታሪኽና፡ ንሕና 
ኤርትራውያን ንመሰል ርእሰ-ውሳነ፡ 
መንነትን ሰብኣዊ መሰልን ዘይሕለል 
ቃልሲ ከም ዘካየድና፡ ከምቲ ኣበዋት 
ዝብልዎ ድማ፡ “ኣይትርብሑ’ምበር፡ 
ኣይትብዝሑ’ መርገም ስለ ዘይኰነ፡ እቲ 
ውሑድን ውሑድ ጸጋን ዝነበሮ፡ ብዓቢኡ 
ግና ኣብ ሕቝፊ ህዝቡ ተመርኲሱ ቃልሲ 
ዘካየደ ሰውራ ኤርትራ ኣብ መጨረሽታ 
ኣኽሊል ዓወት ከም እተገዘመ ጠቒሱ። 
ኣብቲ እተሓልፈ መስተንክራዊ 
ብረታዊ ቓልሲ፡ ሰማእታትና ክወድቁ 
ኸለዉ ዘድምጽዎ ዝነበሩ፡ “ዓወት 
ንሓፋሽ!” ዝብል ጭርሖን መትከልን 
ድማ ንሓፋሽ ዘማእከለ ሰላም፡ ራህዋን 
ብልጽግናን ዝሰፈና ሃገር ማለት ስለ 
ዝዀነ፡ ሕድሪ ሰማእታትና ክነኽብር፡ 
ኩሉና ንዘሎና ዓቕሚ ብምልኣት 
ንምትግባር፡ ብንቕሓትን ተወፋይነትን 
እጃምና ንግበር” ብምባል መልእኽቱ 
ኣመሓላሊፉ። 
ኣቶ ተኽለኣብ ኣብ መወዳእታ፡ 
“ኣባላት ሚኒስትሪ ሕርሻ ኣብ ናይ 
ልምዓት ጽላት ከም እንርከብ መጠን፡ 
ካብ ጫፍ ንጫፍ ዘሎ ህዝብና፡ ውሑስ 
መኣዛዊ መግቢ ረኺቡ፡ ኪንዮኡ ድማ 
ንሰደድ ዝዓለመ ምህርቲ ኣብ ምፍራይ፡ 
ሓላፍነትናን ሞያናን ዘገድደና ሕድሪ 
ሰማእታት ምዃኑ ዘይምዝንጋዕ” ብምባል 
ኣዘኻኺሩ።
 
ሓበን ዝቕስቅስ ዝኽሪ ዝቓኒ 
ትሕዝቶታት’ቲ ምሸት፡ ብድምጻዊ 
ሚካኤል ርእሶም (ምቹእ)፡ “ምስጢር 
ሕድሪ” ብእትብል ጣዕመ ዜማ’ዩ 
ተመዊሱ። ስጥመት ግጥማን ዋሕዚ 
ዜምኣን ምስ ስሑል ድምጺ ሚካኤል 
ተወሃሂዱ፡ ነቲ ዝስዕብ ፍርያት ጥበብ 
ብልዑል ተምሳጥ ንምክትታል ከፋቲት 
በሪ ኰነት። ብኣባል ሚኒስትሪ ሕርሻ 

ኣቶ ተኽለኣብ ምስግና

መንእሰይ ሰላም ኣብርሃም ዝሰዓበት፡ 
“ገንሸል ህዝቡ” እትብል ግጥሚ 
ንኣርእስታ ብዝእንፍት ዕምቆት 
ትሕዝቶን ኣናብባን መድረኽ ፍሉይ 
ሙቐት ሂባቶ። ስዒባ፡ ብመንእሰይ 
ባህልቢ ጐይትኦም ተደሪሳ ብኣባላት 
መንእሰያት ሚኒስትሪ ሕርሻ ስጋ ለቢሳ 
ኣብ መድረኽ ዝቐረበት “ሕልና” 
ዘርእስታ ናይ መድረኽ ድራማ’ያ ቦታ 
ተረኪባ። ንሓፊስ ክብርና ክጅልሑ 
ዝህቅኑ ሓድሓደ ተርእዮታት ትግስጽን 
ሓዲድ ጉዕዞና ዝሰጥም ሕድሪ ሰማእታት 
ብምፍጻም ምዃኑ እተብርህ፡ ንስድራ 
ጀጋኑ ምሕብሓብ ኪንዮ ግቡእ፡ ግዴታ 
ነፍሲ-ወከፍና ምዃኑ ረዚን መልእኽታ 
ኣተሓላሊፋ።

ብድሕሪ’ዚ፡ ኣከታቲለን ዕላል ምስ 
ሰማእታት ብምሉእብርሃን ሃብተማርያም፡ 
“ሰማእታት ኤርትራ” ደርፊ ብድምጻዊ 
ኣንገሶም ተስፋይ (ወዲ ተስፋይ) 
ከምኡ’ውን “መድሕን” እትብል 
ግጥሚ ብባህልቢ ጐይትኦም’የን ቀሪበን። 
ውልዶ ድምጻዊ ኣባል ሚኒስትሪ ሕርሻ 
መንእሰይ ሰናይ ብርሃነ፡ “መድሕነይ” 
እትብል ጣዕመ ዜማኡ ንመንፈስ’ቲ 
ረዚን ምሸት ነዳዲ ወሲኻትሉ። 
ንውዕለት ሰማእታት ኤርትራ 
ንምምስጋን  እንገብሮ ኩሉ ዓይነት 
ፈተነታት፡ ፍቕርና ዝድርኾ ደኣ’ምበር፡ 
ክንበቕዖ ንኽእል ኢና ብዝብል እምነት 
ዝትግበር  ከም ዘይኰነ’ያ ብጥቕልሉ 
ተተንብህ። ዛራ ትሕዝቶታት’ቲ ምሸት፡ 
በዚ ናህሪ ምስ ጣዕሙ ይቕጽል። 
ብኣርኣያ ሃንስ (ኣውልያይ) “20 ሰነ 
ሰማእታት” እትብል ግጥሚ ድሕሪ 
ምቕራባ፡ ብስነ ጥበበኛ ኣስመሮም 
ሕድራይ (ኣፋዊ) እተዳለወት ‘ንሱ’ዩ 
ዋሕሰይ’ ዘርእስታ ሜሎ ድራማ’ያ 
ቀሪባ። ኣስመሮም ብድምጻውያን ተሰንዩ 
በቲ ልሙድ ዓሚቝን ዝርዝራውን 
ትሕዝቶ ኣቀራርባኡ መድረኽ ብሒቱ። 
ስዒባ፡ ብኣባል ሚኒስትሪ ሕርሻ 
መንእሰይ ፊልሞን ግርማይ እተዳለወት 
ነዋሕ ድራማ’ያ ቀሪባ። ገዛእን ናጽነትን 
ብእተባህሉ ኣብ ስእለ ኣእምሮ ዝተቐርጹ 
ገጸ ባህርያት ዝተወከለት ስራሕ፡ ኣብ 
ርእሲኡ ከም መንጸፍ’ቲ ዋሕዚ ዛንታ 
መሰነይታ ዝተጸንበሮ ብቪድዮ ዝተሰነየ 
ምርኢት ትስፉው ዓቕሚ ናይቲ 
ውልዶ ደራሲ እተርኢ ነበረት። እቲ 
ካብ ዕለት ናብ ዕለት፡ ስሙን ብቕዓቱን 
እናተዀልዐ ዝመጽእ ዘሎ ድምጻዊ 
ሱሌማን ኣሕመድ፡ ብቋንቋ ትግራይት 
ዘቕረባ ቀስቃሲት ደርፊ፡ ብመንፈሳ 
ምስ ድምቀት’ቲ ኣጋጣሚ ፍጹም’ያ 
ተወሃሂዳ ነይራ።

እቲ ንልዕሊ ክልተ ሰዓትን ፈረቓን፡ ረስኑ 
ከይነከየ ከም ዛራ ማይ ዝውሕዝ ዝነበረ 
መሰናድኦ፡ ኣብ መወዳእታ ኩሎም 
ተሳተፍቲ ሽምዓ ኣብሪሆም፡ ብሓባር 
“ቅሰኑ ሰማእታትና” ብእትብል ግዜ 
ዘየህስሳ መዝሙር’ዮም መደብ ዛዚሞም። 

ሳሙኤል መንግስተኣብ

ሚኒስትሪ ሕርሻ ኣብ ‘ዝኽሪ ሓበን’

‘20 ሰነ’ - መዓልቲ ሰማእታት ኤርትራ፡ ብልዑል ሓበን ተዘኪራ

20 ሰነ - መዓልቲ ሰማእታት ኤርትራ፡ 
ኣብ ውሽጢ ሃገርን ወጻእን ብልዑል 
ሓበን ተዘኪራ።
ትማሊ ካብ ሰዓት 7፡00 ንግሆ ኣትሒዙ 
ኣብ መካነ-መቓብር ሓርበኛታት ኣስመራ 
ኣብ ዝተኻየደ ወግዓዊ ስነ-ስርዓት፡ 
ፕረዚደንት ኢሳይያስ ኣፈወርቂ፡ ንክብሪ 
ናይ’ቶም በጃ ሃገርን ህዝብን ዝሓለፉ 
ጀጋኑ፡ ኣኽሊል ዕንባባ ኣንቢሩ።
ብድሕሪ’ዚ ኣብ ዝተኻየደ - ፕረዚደንት 
ኢሳይያስ፡ ሚኒስተራት ዝርከብዎም 
ላዕለዎት ሰበ-ስልጣን መንግስትን 

ግንባርን፡ ኣዘዝቲ ሰራዊት፡ መራሕቲ 
ሃይማኖት፡ ኣብ ኤርትራ ዝመደበሮም 
ዲፕሎማሰኛታትን ኣሽሓት ነበርቲ 
ኣስመራን ኣብ ዝተረኽቡሉ መደብ፡ 
ንትርጒም መስዋእትነትን ዝኽሪ 20 
ሰነን ዘንጸባርቕ ስነ-ጥበባዊ መሰናድኦታት 
ቀሪቡ።
ብ19 ሰነ ምሸት ድማ፡ ህዝቢ ኤርትራ 
ኣብ ውሽጥን ወጻእን ሽምዓን ጥዋፍን 
ብምውላዕ ሰማእታቱ ብሓበን ክዝክር 
ኣምስዩ።
ኣብ ከተማ ኣስመራ ዓሰርተታት 

ምዃና ጠቒሱ፡ እዚ ዘሕብንን ዘዂርዕን 
ሃገራዊ ክብሪ፡ ፍሉይ ሕላገት ህዝቢ 
ኤርትራ ከምዝዀነ ገሊጹ።
ኣብ ኩለን ዞባታት ሃገርና እውን፡ እታ 

ዕለት፡ ኣብ መካነ-መቓብር ሓርበኛታት 
ዕንባባ ብምንባር፡ ሽምዓን ጥዋፍን 
ብምብራህን ስነ-ጥበባዊ መሰናድኦታት 
ብምቕራብን ብልዑል ሓበን ተዘኪራ።

ትማሊ ልክዕ ሰዓት 1፡00 ድ.ቐ ምስ 
ኰነ፡ እቲ ልሙድ ብኤሪ-ቲቪን ድምጺ-
ሓፋሽ ኤርትራን ብቐጥታ ዝምራሕ፡ ኣብ 
ውሽጢ ሃገርን ወጻእን ዝነብሩ ዜጋታት 
ኣኣብ ዘለውዎ ዝሳተፍዎን ብሕልና 
ምስ ሰማእታቶም ዝራኸቡሉን፡ ሓባራዊ 
ናይ ሓደ ደቒቕ ናይ ዝክረ-ሰማእታት 
መደብ ተኻዪዱ።

ኣ ሽ ሓ ት 
ህ ዝ ቢ 
ዝተ ሳተፎ 
ሰልፊ ሽምዓ፡ 
ብባንድ ምረሻ እናተመርሐ፡ ካብ ጐደና 
ሰማእታት ብጐደና ሓርነት ኣቢሉ ክሳብ 
ሜዳ ባሕቲ መስከረም ተጓዒዙ። 
ንርዝነት’ታ ዕለትን ሕድሪ ሰማእታትን 

ኣብ ዝተዳለወን ብቐጥታ ዝተፈነወን 
ባህላዊ መሰናድኦ ድማ፡ ኣመሓዳሪ ዞባ 
ማእከል ኣቶ ፍስሃየ ሃይለ፡ 20 ሰነ - 
መዓልቲ ሰማእታት፡ ዕለት ሃገራዊ ሱባኤ 

ማሕበራት ተጋደልትን ማሕበር ምትሕግጋዝ ቀዳማይ ዙርያ ሃገራዊ ኣገልግሎትን፡ መደባት ዝኽሪ ሓበን ኣካዪዶም
ማሕበራት ተጋደልትን ማሕበር 

ምትሕግጋዝ ቀዳማይ ዙርያ ሃገራዊ 
ኣገልግሎትን፡ ብምኽንያት ዝኽሪ 20 ሰነ 
- መዓልቲ ሰማእታት ኤርትራ፡ ብ18 ሰነ 
ኣብ ማይ-ድምነት መደባት ዝኽሪ ሓበን 
ኣካዪዶም።

ኣባላት ኩለን ማሕበራት ምትሕግጋዝ 
ተጋደልቲ-ነበር፡ ካብ ቤት-ገርግስ ክሳብ ማይ-
ድምነት ናይ እግሪ ጒዕዞ ድሕሪ ምክያድ፡ 
ኣብ ዝሓለፈ ዓመታት ዝተኸልዎ ኣግራብ 
ኰስኲሶም። 
ኣብ’ቲ ኣጋጣሚ፡ ሚኒስተራት ዝተሳተፍዎ 

መደብ ምትካል ፈልሲታት ኣግራብ እውን 
ተኻዪዱ።
እቲ ንኣስታት ሰለስተ ሰዓታት ዝቐጸለ 

መደብ፡ ንትርጒም መስዋእትነትን ዝኽሪ 20 
ሰነን ብዘንጸባርቕ ስነ-ጥበባዊ መሰናድኦታት 
ዝተሰነየ ነይሩ።

ኣባላት ማሕበር ምትሕግጋዝ ቀዳማይ 
ዙርያ ሃገራዊ ኣገልግሎት ብወገኖም፡ 
ክሳብ ማይ-ድምነት ናይ እግሪ ጒዕዞ 
ድሕሪ ምክያድ፡ ብስነ-ጥበባዊ መሰናድኦ 
ንሰማእታቶም ብሓበን ዘኪሮም። 
ጠቕላሊ ሓለቓ ስታፍ ሚኒስትሪ 

ምክልኻል ጀነራል ፊሊጶስ ወልደዮውሃንስ፡ 
እዚ ብምኽንያት ዝኽሪ መዓልቲ ሰማእታት 
ዝተወደበ መደብ፡ መርኣያ ድልውነት 
መንእሰያት ንትግባረ ሕድሪ ስዉኣት ምዃኑ 
ገሊጹ። 
ኣባላት ማሕበር ምትሕግጋዝ ቀዳማይ 

ዙርያ ሃገራዊ ኣገልግሎት - ኣብ ከባቢኦም 
ንዝርከቡ ህጻናት ኣብ ኣካዳሚያዊ ትምህርቲ 

ንዝገብርዎ ዘለዉ ሓገዝ ድሕሪ ምምጓስ 
ድማ፡ ኣብ መንእሰያት እውን ንቕሓት 
ዘበርኽ መደባት ክሰርዑ ኣዘኻኺሩ።  
ሚኒስተር ኣስካሉ መንቆርዮስ ብወገና፡ 

መስዋእቲ ንስለ ሃገርን ህዝብን ከምኡ’ውን 
ምትግባር ሕድሪ ሰማእታት - ካብ ክብሪታት 
ህዝቢ ኤርትራ ከምዝዀነ ጠቒሳ፡ እዚን 
ካልእን ክብሪታት ተዓቂቡ ንኽወራረስ፡ 
ኣባላት ቀዳማይ ዙርያ ነዚ ሒዞምዎ ዘለዉ 
ሰረት ብዝሓየለ ክቕጽልዎ ዘለዋ እምነት 
ገሊጻ። 
ኣብ ክልቲኡ ኣጋጣሚታት፡ ሚኒስተራት 

ዝርከብዎም ላዕለዎት ሰበ-ስልጣን መንግስትን 
ግንባርን ተሳቲፎም ነይሮም።

ፓራዲዞ - ደቂ ስዉኣት ተመሃሮ ሓገዝ ተገይሩሎም
ኣብ ዞባ ማእከል - ንኡስ ዞባ ፓራዲዞ፡ 
ናይ 12 ክፍሊ ትምህርቶም ንምቕጻልን 
ሃገራዊ ግቡኦም ንምፍጻምን ሎሚ 
ዓመት ሳዋ ንዝወርዱ ተመሃሮ 11 ክፍሊ 
ደቂ ስውኣት፡ ገንዘባዊ ሓገዝ ተገይሩ።
ብ20 ሰነ ኣብ ዝተወደበ መደብ፡ እቲ 
ዝተመቓርሐ ሓገዝ፡ ኣብ’ቲ ንኡስ ዞባ 

ዝነብሩ ሰብ ጸጋ ዘዋጽእዎ ምዃኑን፡ 
ን12 ተመሃሮ ከክልተ ሽሕ ናቕፋ ከም 
እተመቓርሐን ተገሊጹ።
እቶም ተመሃሮን ካልኦት ብጾቶምን፡ 
ኣብ ትምህርቶም ዕዉታት ኰይኖም 
ክርከቡ ድማ፡ በቲ ኣጋጣሚ ምኽሪ 
ተለጊሱሎም።

እቶም ማናቱእቶም ማናቱ

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ

ኣስፍሃ ተኽለማርያም

ምክትል ኣሰናዳኢ
  ብርሃነ ምሕረትኣብ

ቍ.ስ 116266 / 201820(2220)

ቦርድ ምስንዳእ

ዮሴፍ ሃይለማርያም
ምሉእብርሃን ሃብተገብርኤል

ተስፋኣለም የማነ
ተስፋልደት መብራህቱ

ቍ.ስ 201820 (2214) 

ምዝርጋሕ ጋዜጣ 
ቍ.ስ.200454-07121322

ምልክታ 
ቍ.ስ. 125013 - ቍ.ሳ.ጶ. 1284

 ቤተልሄም ታደሰ
ፍርቱና ኤፍሬም

ለይ-ኣውት
ትንሱእ ፍስሃየ
ሳምራዊት ሃብተ

ቅሳነት ተወልደ

ዕለተ-ሓበንኣብ 20 ሰነ፡ ነዚ ማእለያ ዘይብሉ ቅያታት 
ገድልን ምውሓስ ልኡላውነትን ዝሓዘ 
ማህደር መስዋእትነት ኣልዒልካ ምዝራብ 
ኣመና ከቢድ እዩ። እንተፈተንካ እውን 
ዓቕልን ዓቕምን ዝሓትት ጉዳይ ይኸውን። 
ካብ ዘይምባል ንእሽቶ ምባል ስለ ዝሓይሽ 
ግን ገለ ክብል ክፍትን እየ።
ከም ሰባት፡ ኣብ ውሽጢ ግብ ዝበለ ጸላም፡ 

ንእሽቶ ብርሃን ክንረክብ እንከለና ዝስማዓና 
ፍሉይ ስሚዒት ኣሎ። እቲ ስሚዒት’ቲ 
ብመስፈር ክትዕቅኖ ከቶ ዝከኣል ኣይኮነን። 
እቲ ምንታይሲ፡ ኣብ ኣእምሮ ዝጕህር 
ስሚዒት ንምልክዑ ስለዘጸግም።
ንሂወት ግን ጸበባን ራህዋን ኣለዋ። ሰባት 

ኣብ ግዜ ጸበባ ንሽገር’ሞ፡ መሬት ከም ኣፍ 
ዑንቊ ትጸበና። ንደክም፡ ንሳቐ፡ ንዓርቕ፡ 
ንጸምእ፡ ንጠምን ንደምን። ኣብ ግዜ 
ራህዋ ድማ ንሕጐስን ብድሙቕ ብርሃን 
ዝተኸለልና ኮይኑ ይስማዓናን። ሽዓኡ፡ 
ንረግጽ፡ ንኽደን፡ ጸጊብና ኸኣ ንሓድር። 
እዚ ግን፡ ቁጽርታት ቀሚርና ብሚእታዊት 
ከነቐምጦ ዘኽእለና መጠቓለሊ ድምር 
ክንረኽበሉ ዝከኣል ኣይኮነን።
ከም ሰባት፡ ዘበነ ስቓይ ኣኽቲሙ ናብ ዘበነ 

ራህዋ ክንሰጋገር ኢና ንደሊ። ክኸውንን 
ዘይክኸውንን ግን፡ ኣብቲ ነቲ ብርሃን 
ንምምጻእ ዝሰገርካዮ መስገደል’ዩ ዝምርኮስ። 
ብማዕሬኡ ኸኣ፡ ህላወ ቅኑዕን ዕላማኡ 
ዘይስሕትን መሪሕነት ኣመና ኣገዳሲ 
ይኸውን።
እዛ ሃገር፡ ኪንዮ ሓሳብ ዝኸይድ መርመም 

ዛንታታት ኣለዋ። ሰራሕ ታሪኽ ግን፡ ኣብ 
ጥቓ’ዞም ንዘይገበሩዎ ጌርናዮ እናበሉ 
ዘህተፍትፉ ሓሳዳት ጎረቤት እናሃለወ 
ብጩቕ ኣይበለን። ብኣንጻሩ፡ ዓለም 
ብሓሶታት ተጐቢኣ፡ ዘይተገብሩ ዛንታታት 
ብምፍጣር ሓቅን ሓሶትን እናደባለቐት 
ኣእዛን ደቂ ሰብ ከተደንቁር ንርእያ ኣሎና።
እዚ ህዝቢ’ዚ ግን ፍሉይ ህዝቢ እዩ። 

ብኹለንትናኡ ፍሉይ። ወጽዓ መሪሩዎ ጸበባ 
ከርሁ ክብገስ እንከሎ ፍሉይ ነይሩ። ሳላ 
ፍሉይነቱ ኸኣ፡ ጸላም ቀንጢጡ ኣብ ጋህዲ 
ብርሃን ወጺኡ። ሳላ ፍሉይነቱ፡ ነቲ ሓደ ካብ 
ኣርባዕተ ዘይሓልፍ ዝነበረ ወተሃደራዊ ቅማረ 
ዓለምና፡ ዓለም ትፍተዎ ትጽልኣዮ ብዘየገድስ፡ 
ነብሱ እናኣራብሐ፡ ነቲ ሓደ ንኣርባዕተ ዝነበረ 
ናብ ሓደ ንዓሰርተ ሓሙሽተ ቀይሩዎ እዩ።
ምስ’ዚ ኹሉ ግን ብጩቕ ኣይብልን። እዚ 

ገበርኩ ከምዚ ሰራሕኩ እናበለ ክጭድር 
ኣይደለየን - ዓስቢ ጨደርቲ ስለዝፈልጥ። 
ትማሊ፡ እቶም ዓንደርቲ ልዕሊ ግፍሒ 

ኣፎም ክጭድሩ ከለዉ፡ ብግብራዊ ዕዮ 
ድኣ’ምበር ብቓላት ክሻናጐጕ ድላይ 
ኣይነበሮን። ኣይፈከረን። ንፈካሪ ከም ተሳዓሪ 
ዝወስድ ባህሊ ስለዘለዎ። ስለዚ ኸኣ፡ ንሳቶም 
ከም ከልቢ እናነብሑ፡ ንሱ ግን ከም ገመል 
ብዘገምታ መሪሹ። ንሱ’ቲ መላኽ ጸበባ።
“ካብ ናይ ሰታያት ስኽራን፡ ናይቶም 

ሓይሎም ዘስክሮም ስኽራን ይገድድ” 
ዝብል ኣበሃህላ ኣሎ። እዚ፡ ኣብ ተኸታተልቲ 

ስርዓታት ኢትዮጵያ ተረጋጊጹ’ዩ። ኣብታ 
ሃገር ዘዝነገሰ ጉጅለ ንዝሓበጠ ቅልጽሙ 
ክርኢ እዩ ዝህንደድ። ዝሓበጠ ቅልጽም ከኣ 
ኣብ ጌጋ’ዩ ዘውድቕ።
እቲ እንታይነቱ ዝፈልጥ ህዝቢ ኤርትራ 

ግን፡ ምስጢር ሓይሉ ኣብ ሓድነቱ’ዩ 
ዘሎ። ብሳላ’ዚ፡ ሓድነቱ ኣጽኒዑ ኣብ 
ዝብጻሕ ክበጽሕ ከምዘይእግሞ ይኣምን። 
ሓድነት፡ ንዕርዲ ፈኸራን ዳንኬራን ዝስዕር 
ፍቱን መድሃኒት ምዃኑ ብግብሪ ዝረኣዮ 
መሳርሒ እዩ። ዕላማኡ ዘይስሕት ሚሳይል’ዩ 
እንተተባህለ እውን ዝበዝሖ ኣይኮነን። በዚ 
በትሪ’ዚ ገይሩ ኸኣ፡ ነቶም ብባላ ሓያላን 
እናተደገፉ ፍሩያት ንምምሳል ዝጽዕሩ 
ደቀቕቲ ኣጸቢቖም ከም ዝዳቐቑን ከም 
ዝስዓሩን ገይሩዎም።
ንናጽነተን ብኸም’ዚ ናይ ኤርትራ ኣገባብ 

ገይረን ዘብዕላን ዘኽብራን ሃገራት እንተሃልየን 
ኣመና ውሑዳት ጥራሕ እየን ኪኾና 
ዝኽእላ። ኤርትራ ግን ንርኣዩለይ ስምዑለይ 
እተቕርቦ ዛዕባ ኣይኮነን። ኣብ ውሽጢ ነፍሲ-
ወከፍ ዜጋ ዝንፍኽፈኽ ውሽጣዊ ስሚዒት 
ኣሎ። ነታ ብመስዋእቲ ዝተወልደት ናጽነት 
ሓቢሩ የስተማቕራ። ኣብ ሓደ ረምታ 
ከምዘሎ ብግብራዊ ምንቅስቓሱ ይገልጽ። 

ብሓደ ይዝምር ብሓደ ይወፍር። ብኸም’ዚ፡ 
ኣብ ውሽጢ’ቲ ሓባራዊ ጉዕዞ ማእለያ 
ዘይብሉ ጽባቐ ብዙሕነት ይፈጥር።
ነታ ናጽነት ንኽትውለድ ዝደረኸት 

መዓልቲ ሰማእታት እውን ብዝለዓለ ክብሪ’ዩ 
ዘብዕላ። ጎደናታት ብሓይሊ’ቲ ኣብ ኢድ 
ነፍሲ-ወከፍ ሰብ ዝተሓዝ ሽምዓ ፍሉይ ግርማ 
ይለብስ። እዛ ውቅብቲ ባንዴራ፡ ንኽብሪ’ቶም 
ኣብ ዘንጊ ከምእትስቀል ዝገበሩዋ ጀጋኑ 
ለጠቕ ኢላ ተምበልብል። ነፍሲ-ወከፍ ሽምዓ 
ወይ ጥዋፍ ዝሓዘ ሰብ፡ ናብ ውሽጢ ዕምቈት 

ኣመጻጽኣ ባንዴራኡ ይንቈት።
እቲ ኣብ ውሽጢ’ታ ክብርቲ ዕለት ዘሎ 

ናይ ዝኽሪ መጋርያ ወርትግ ሃልሃልታኡ 
ኣይጠፍእን’ዩ። እዚ ኸኣ ኣብቲ ዝተኸፍለ 
ዋጋ’ዩ ዝምርኮስ። ክንደይ ከምዝተኸፍላ 
ክፈልጥ ዝደሊ እንተሎ ግን፡ ኣብ ኣባይቲ 
ኤርትራውያን ምእታው ጥራይ እዩ 
ዘድልዮ። ኣትዩ ናብ መናድቕ ይጠምት። 
ሽዓኡ፡ ዋላ’ቲ ክስቈሮ ዘይደሊ በለጸኛ’ኳ 
ክስቈሮ እዩ።
ኣብ ገዛ ስድራ ስዉኣት እንተድኣ ኣቲኻ፡ 

እንተወሓደ ንደቓይቕ ዝጸንሕ ረዚን ስቕታ 
ኣሎ። እቲ ስቕታ ናብ ዕምቈት’ዩ ዝወስደካ። 
ኣብ ዕምቈቱ ኣቲኻ እንተድኣ ዳህሲስካዮ 
ዝዓሞቐ ትርጉም ትረክብ። ኣብ ውሽጡ 
ዝኽሪ ኣሎ። ዛራ ንብዓት እውን ኣሎ። 
ኣብ መወዳእታኡ ግን፡ ብሓበን ትጕልበብ። 
ብዝኸፈልካዮ መስዋእቲ እናነባዕካ ብኣንጻሩ 
ኸኣ ኣፍ-ልብኻ ዘንፍሕ ስሚዒት ይወረካ። 
ነታ ብኸቢድ ዋጋ ዝመጽአት ናጽነት 
መመሊስካ ትፈትዋ። ፍቕራ ይሓድረካ። ኣቦ 

ወይ ኣደ ጅግና ብምዃንካ ትኾርዕ። ሓው 
ወይ ሓብቲ ጅግና ብምዃንካ ድማ ትሕበን።
እቶም ዝተጋደሉ፡ ሃይማኖቶም፡ ብሄሮም፡ 

እንዳኦም ኮነ ቀቢላኦም ብዘየገድስ፡ ኣብ’ቲ 
ብፋጻ ጽምዋኡ ዘደንቍር ጸምጸም 
በረኻ እዮም ተራኺቦም። ኣብኡ ኸኣ 
ተማሓዝዮም። ኪዳን ሓድነት ኣሲሮም። 
እቲ ሓደ ነቲ ሓደ ጠሊሙ ጉዕዞኡ 
ንኸየቋርጽ ጸጸር ተወሓሒጦም።
ናብ ገድሊ ክወርዱ እንከለዉ፡ ጸብጺብካ 

ዘይውዳእ ገደል ከምዘሎ ኣይጠፍኦምን - 
ንዙረት ወይ ከኣ ንኽናፈሱ 
ስለዘይከዱ። ነቲ ዕረ ዘምዕር 
ፖለቲካዊ ንቕሓት ዓጢቖም፡ 
ዓቐብን ቁልቁልን፡ ዘንቀጥቅጥ 
ቍርን ዘንጸራሩ ሙቐትን፡ 
ጥምየትን ጽምእን 
እናተበራረዩ ናብ ዝገርፉሉ 
ጥራይ ዘይኮነ፡ ንዓቕሚ 
ምጽማምካ ዝፈታትን ፈተነታት 
ናብ ዝበዝሖ ዓውዲ ምኻዶም 
ኣጸቢቖም ይፈልጡ ነይሮም።
ብኸም’ዚ፡ ናብ’ቲ ሜዳ 

እናበሉ ዝሰምዩዎ፡ ግን ከኣ 
ብግብርስ ዓቐበ ቁልቁል 
ዝበዝሖ መኣዲ ገድሊ 

ተጸንቢሮም። ኣብ መንቃዓት ኣኻውሕ 
ሰፊሮም፡ ምስ ኣራዊት ተመሓዝዮም። 
ሂወቶም ንምውሓስ ምስ ተመነ ዕንቅርቢት 
ተቓጺጾም። ነቲ ብረስኑ ዝቘሉ ህሮሩማን 
ጸሓይ ዝልብልቦ ጐላጉል፡ ብማይ ጽምኢ 
እናተገርፉ ክሰግሩዎ ሃቂኖም። ዝልከፍ 
ቁራስ እንጌራ ዝናፈቐ ጉሕጓሕ ኣፎም 
ድምጹ ሓቢኡ። ኣእምሮኦም ግና፡ ናብ’ቲ 
ገና ባናኡ ዘይረአ ዝነበረ ተስፋ ናጽነት’ዩ 
ዘቋምት ነይሩ።
ገዛእቲ፡ መግዛእታዊ መልሕቖም ኣትሪሮም 

ንቓልሲ ህዝቢ ኤርትራ ኪቘጽዩዎ 
ፈቲኖም። ኮራኹሮም እንተኾኑ’ውን፡ 
መልእኽቲ ጎይቶቶም ንምትግባር ብቓጻን 
ግህዶን ተበጊሶም። ነዚ ሓቂ’ዚ ንምትግባር፡ 
መሓዙቶም ዝመጠዉሎም ሓጻዊን 
ኣወጣዊጦም። ኣእላፍ ኣኽቲቶም ወራራት 
ኣበጊሶም። ሰማይ፡ ምድርን ባሕርን’ዛ 
ሃገር ናቶም ክኾነሎም ተመንዮም። 
ብቐትሩ ሓሊሞም። ቀይሕ ባሕሪ እናበሉ 
ብምህትፍታፍ ሕልምን ጋህድን ሓዋዊሶም።
ምድሪ’ዛ ቅድስቲ መሬት ግን፡ 

ብሓጻዊኖምን ታህዲዶም ኣይነሃለን። 
መርከብ ቃልሲ መስመሩ ኣይሰሓተን። እቲ 
ሓያል መርከብ፡ ምስቲ ኹሉ ዝጐጻጉጽ 
ማዕበል፡ ንዝኣተዎ ኪዳን ኣጽኒዑ ብንቕሓት 
መሪሹ። ምስ ሓሳረ መከራ ከይተራጸምካ 
ዝመጽእ ራህዋ ከምዘየለ ስለ ዝፈልጥ፡ ነቲ 
ዝሰዓበ ጸበባ ብድፍረት ገጢሙዎ።
ናብ’ቲ ዝደለኻዮ ንምብጻሕ፡ ርሕቀቱ 

ብዘየገድስ ብሓንቲ ስጉምቲ ከም ዝጅመር 
ኣይጠፍኦን። ኣብ መንጎ’ቲ ብዘርዕድ 
መከራታት ዝተኸበበ ጉዕዞ እንተኾነ እውን፡ 
ነቲ ዝተረፎ መገዲ ጠሚቱ ተስፋ ቈሪጹ 
መቐነቱ ኣይፈትሐን።
ተስፋ ሰኒቕካ ምንቃል ፍሉይ ሕላገቱ 

እዩ። እታ ሎሚ ጾማ ዝሓደረት ነብሲ፡ 
ጽባሕን ድሕሪ ጽባሕን ከም ዝስዕባኣ እውን 
ዘይትፈልጥ ኣይኰነትን። ማይ ብዘይምርካባ 
ዝነቕዐት ጐሮሮ፡ ኪንዮ ጽምኢ ዝስዕብ ሞት 
ከም ዘሎ ኣጸቢቓ’ያ እትፈልጥ። እንተኾነ፡ 
እዚ’ውን ዘገድሶ ኣይነበረን። እቲ ኹሉ 
ሰብ ዝሽቝረረሉ ሞት፡ ነቶም ዝተጋደሉን 
ሃገር ኣብ ምውሓስ ዝተሰለፉን ጀጋኑስ 
ኣየሸቕረሮምን።
ንሞትን መስዋእትን ዝሓዋውሰን ሰብ 

እንተሃልዩና፡ ፈላልዩ ክፈልጠን ጥራይ እዩ 
ዘለዎ። ስዉኣትና፡ ህዝቦም ንኽርህዎ በጃ 
ዝሓለፉ ደቂ ህዝቢ እዮም። መስዋእቲ፡ እቲ 
ንስለ ካልኦት ክብል ሂወቱ ዝሃበ ጅግና 
ጥራሕ ዝረኽቦ ካልእ ገጽ ናይ ሞት’ዩ። 
ክንዲ ዝኾነ ድማ፡ ሞት ከይትመጾ ፈሪሑ 
ነብሰ ስጋኡ ዝውድእ ስዉእ ኣይነበረን። 
ደቂ ሰብ ኣሪጎም ከይሞቱ’ኳ እናረዓዱ፡ 
ጀጋኑና ግን፡ ኣብ ድነ ሞት ኣጽሊሎም 
ይውዕሉን ይሓድሩን።
ሞት ኩሉ ግዜ ኣብ ጐድኖም ኣላ። ጽባሕ 

ዲያ እትጐብጦም ዋላስ ድሕሪ ጽባሕ 
ዘይፈልጡ እውን እንተኾኑ፡ ንሂወቶም ስለ 
ህዝቦም ንኽትሓልፍ ቅርብቲ ይገብሩዋ። 
ንመስዋእቲ ይቀዳደሙ። ስለ ብጻዮም 
ንምሕላፍ፡ ነታ ተመሊሶም ዘይረኽቡዋ 
ሂወቶም ይብጅዉዋ። ኣብ ትሕቲ ባና 
ዋግዋግታ ብርሃኑ ዘይለኣኸ ጸዋግ ዘበን 
ኮይኖም፡ ነቲ ርሁው መዋእል ክፈጥር 
ዝኽእል ከቢድ ዋጋ ይኸፍሉዎ። 
ምኽንያቱ፡ እቲ ጸዋግ ዘበን ብኸቢድ ዋጋ 
ሂወቶም ከም ዝስገር ኣጸቢቖም ይፈልጡዎ 
ነይሮም። እቶም ሰማእቲ።

ኣብርሃም ዮሃንስ (እብር)ኣብርሃም ዮሃንስ (እብር)

ሰራሕተኛታትን ኣባላት ሓይልታት ምክልኻልን 
ልምዓታዊ ስራሓት ኣሰላሲሎም

ብምኽንያት 20 ሰነ - መዓልቲ 
ሰማእታት ኤርትራ፡ ኣባላት ሚኒስትሪ 
ፋይናንስን ሃገራዊ ልምዓትን ከምኡ’ውን 
ማእከል ስልጠና ሓይልታት ምክልኻል 
ኤርትራ - ልምዓታዊ ስራሓት ኣካዪዶም።
ልዕሊ 500 ኣባላት ሚኒስትሪ ፋይናንስን 

ሃገራዊ ልምዓትን ብ9 ሰነ ኣብ ከባቢ 

ዜና

ማይ-ድምነት ብዘካየድዎ ብቐንዱ 
ኣብ ምዕቃብ ማይን ሓመድን ዘተኰረ 
ማእቶት፡ ዝሓለፈ ዓመት ዝተኸልዎ 
ፈልሲታት ምክንኻንን ንሓድሽ ፈልስታት 
ዘገልግል ዛላ ምስራሕን ዝዓለመ ምንባሩ፡ 
ኣወሃሃድቲ ናይ’ቲ መደብ ገሊጾም።
እቶም ኣባላት፡ ኣብ’ቲ ብደረጃ ሚኒስትሪ 

ክግርብዎ ዝሓዝዎ ሓደ ሄክታር፡ ዓሚ ካብ 
ዝተኸልዎ ልዕሊ 500 ፈልሲታት እቲ 
ልዕሊ 90 ሚእታዊት ጸዲቑ ኣብ ጽቡቕ 
ኩነታት ከምዝርከብ ብምሕባር፡ ቀጻሊ 
ክንክን ክገብሩሉ መደብ ከምዘለዎም 
ሓቢሮም።
ኣባላት ቤት-ጽሕፈት ማእከል ስልጠና 

ሓይልታት ምክልኻል 
ኤርትራ በወገኖም፡ ኣብ ዞባ 
ማእከል - ንኡስ ዞባ ኣርባዕተ 
ኣስመራ ከባቢ ቤት-ገርግሽ 
ኣብ ዝርከብ ፓርክ ሰማእታት፡ 
ብ14ን 15ን ሰነ ወፈራዊ 
ልምዓት ኣሰላሲሎም።
በቲ ኣባላት ሃገራዊ 

ወተሃደራዊ ባንድ ምረሻ፡ 
ወተሃደራዊ ኣካዳሚ፡ 
ጋንታታት ስፖርት፡ 
ጉጅለ ባህልን ስታፋትን፡ 
ብጠቕላላ ልዕሊ 600 
ኣባላት ዝተሳተፍዎ መደብ፡ 
ብርክት ዝበለ ዛላታት 
ከምእተሰርሐን ንመትከሊ 
ፈልሲታት ዝኸውን ጐዳጉዲ 
ከምእተዃዕተን ተፈሊጡ።

ዝኽሪ ሰማእታት ኣብ ጐደናታት ኣስመራ
ሪፖርታዥ

ዓንዶም ግርማይ (ወዲ-ደረስ)

ኣቶ ፍሰሃየ ሃይለ

ወ/ሮ ኣዳነሽ ኪዳነ

መንእሰይ ስምኦን መኮነን

ወ/ሮ ለምለም ታደሰ

ስእሊ ክብሮም ጸሃየ

 ህዝቢ ኤርትራ፡ ብዝተፈላለዩ ገዛእቲ 
ስርዓታት ንሓደ ዘመን ምሉእ ብዘይ 
ንሕስያ፡ ምረት መግዛእትን ግፍዕን 
ዘስተማቐረ ህዝቢ እዩ። ካብኡ ናብኡ፡ 
ብገዛእቲ ስርዓታት ኢትዮጵያ ጸዊኻ 
ዘይውዳእ ግፍዒን ሓሳረ መከራን 
እዩ ርእዩ። ይዅን’ምበር በቲ ዝወርዶ 
ዝነበረ ግፍዒ ርዒዱ ኣይተንበርከኸን። 

ሓርነቱ፡ ብናጻ ከምዘይረኽባ ፈሊጡ፡ 
ነታ ዘይትትካእ ህይወቱ በጅዩ ናጽነቱ 
ብቕልጽሙ ከምልስ፡ ብረት እዩ ኣልዒሉ። 
ኣንጻር ኵሉ መከራን ሕሰምን ደው ኢሉ 
ክምክት ከኣ ሰውራ ኣንቂሉ። 30 ዓመት 
ብዘይ ዕረፍቲ ደምዩ። እቲ ሓደ ይሓልፍ፡ 
ዝቐጸለ ይስዕብ። ተቓሊሶም ዘይርብርቡ 
ተበራረይቲ መንእሰያት ዝቀዳደምሉ ሜዳ 
ሃንዲሱ። ስድራ-ቤታት ኤርትራ ብጊድአን 
ሰውራአን ንምጉልባት ዝበጽሐ ውላደን 
ልኢኸን፣ መቐጸሊ ሓረግ ሰንሰለት ዘውሕስ 
ውሉድ ኣይበሃጋን። ዝኸፈልካ ከይከፈልካ 
ከምዘይወግሕ ተገንዚበን ዝነኣሱ እናኣስዓባ 
ቃልሲ ኣቐጺለን። ኣብ መወዳእታ፡ ህይወት 
ብሉጻት ዜጋታት ተኸፊሉ፡ ናጽነትን 
ሓርነትን ኤርትራን ህዝቢ ኤርትራን 
ብቕልጽም ሓፋሽ ተጨቢጡ። 
ናጽነቱ ብቕልጽሙ ዘረጋገጸ ህዝቢ፡ 

ትርጉም ጸላምን ብርሃንን፣ ትርጉም ባንነትን 
ሓርነትን፣ ትርጉም ሓሳረ መከራን ራህዋን 
... ዝያዳ ካልኦት ህዝብታት ከስተማቕሮ 
ግድን እዩ። ኣብ ውሽጢን ወጻእን ዝነብር 
ህዝቢ ኤርትራ፡ መበል 32 ዓመት ዕለተ 
ናጽነቱ ብድምቀት ድሕሪ ምጽምባል፡ እንሆ 
ሕጂ እውን ኣብ ‘20 ሰነ’ ነቶም ምእንቲ 
ሓርነት ህዝቦምን ሃገሮምን ዝተበጀዉ 
ሰማእታቱ፡ ብሓበን ይዝክሮም ኣሎ። 
ብ19 ሰነ፡ ንሰማእታትና እንዝክረላ መዓልቲ 

ሰልፊ ሽምዓ እያ። ነዛ ዕለት ከኣ፡ ኣብ መንበሪ 
ቤትና ኰነ ኣብ ኣዳራሻት፡ ሽምዓን ጥዋፍን 
ብምውላዕ ንዝክራ። ብቐንዱ ኸኣ ኣብ 
ጐደናታት ከተማታት ሃገርና ብምውጻእ 
ዝነድድ ሽምዓን ጥዋፍን ኣብ ኣእዳውና 
ሒዝና ሰማእታትና ንዝክረላ።    
ኣብ’ቲ ኣብ ጎደና ሓርነት ዝተኻየደ ሰልፊ 

ሽምዓ፡ ህዝቢ ካብ ከባቢ ሰዓት 5፡00 ድ.ቐ. 
ጀሚሩ’ዩ፡ ኣብ መበገሲ ሰልፊ ሽምዓ - ሲቲ 
ፓርክ ክተኣኻኸብ ኣምስዩ። ሰዓት 7፡20 
ምስ ኰነ ከኣ፡ ኣብ ኢዶም ዝነበረ ሽምዓን 
ጥዋፍን ብምውላዕ፡ ብባንድ ምረሻን 
ሰማያዊ  ክዳን ዝለበሱ ተማሃሮ ኣብያተ 
ትምህርቲ ዞባ ማእከልን ተመሪሑ ተበገሰ። 
ንጐደና ሓርነት ካብ ጻት ንጻት መሊኡዎ 
- ተሰሪዑ ክሳብ ሜዳ ባሕቲ መስከረም 
በጽሐ። ምስ’ቲ ኣብ ሜዳ ባሕቲ መስከረም 
ክጽበ ዘምሰየ ቈልዓ ሰበይቲን ናይ ዕድመ 

ሰብ ጸጋን ዝሓቘፈ ህዝቢ ድማ ተጸንበረ። 
ሜዳ ባሕቲ መስከረም፡ እግርኻ 

እተቐምጠሉ ቦታ ዘይብሉ ክሳብ ዝኸውን፡ 
ብህዝቢ ቅጽጽ በለ። ብኣሽሓት ዝቑጸር 
ህዝቢ በቦታኡ ምስ ሓዘ፡ እቲ መደብ ሰዓት 
7፡50 ብዝኽረ ሰማእታት ጀሚሩ። ብቃል 
ኣማሓዳሪ ዞባ ማእከል ኣቶ ፍሰሃየ ሃይለ 
ከኣ መጋረጃኡ ጋሊሁ።  
“ኤርትራ ህያብ ሰማእታትና እያ፣ ስፍራ 

ሰማእታትና ድማ ወትሩ ኣብ ሕልናን 
ልብናን እዩ” ብምባል መደረኡ ዝፈለመ 

ኣቶ ፍሰሃየ ሃይለ፡ ዝሓለፈ ወርሒ 
ግንቦት፡ መበል 32 ዓመት መዓልቲ 
ናጽነትና ብድሙቕን ክብ ዝበለ ስነ-
ስርዓትን ከምዘብዓልና ጠቒሱ፡ ሎሚ 
ድማ፡ ናጽነት ንምምጻእን ልኡላውነት 
ሃገር ንምዕቃብን ዝወደቑ ሰማእታትና 
ንምዝካር፡ ተምሳሌቶም ሽምዓ ሒዝና 
ነቲ ኣብ ዝባንና ዝተሰከምናዮ ረዚን 
ሕድሮም ኣብ መፈጸምታ ንምብጻሕን 
ዝኣተናዮ መብጽዓ ንምሕዳስን ቃልስና 
እነድምቐላ ዕለት ምዃና ኣገንዚቡ። 
በዚ ምኽንያት፡ እዛ ዕለት ኣብ ታሪኽ 
ህላወናን ህላወ ሃገርናን ትርጉማ ዕዙዝ 
ከምዝገብሮ ከኣ ኣነጺሩ። 
“20 ሰነ፡ መርኣያ ናይ’ቲ ኤርትራዊ 

ኣብ ሰማእታቱ ዘለዎ ልዑል ክብርን 
ዝኽርን ከምኡ ድማ ሃገሩ ኣሕሊፉ 
ንኸይህብ ብሰማእታቱ ከም ዝመሓለን 
ዘረጋግጸላ ዕለት እያ። እዚ ዘሐብንን 

ዘዅርዕን ሃገራዊ ክብሪ’ዚ ድማ፡ ኣብ ህዝቢ 
ኤርትራ ዝርአ ፍሉይ ሕላገት እዩ” ክብል 
መደረኡ ዝቐጸለ ኣቶ ፍሰሃየ፡ እዚ ንቕሓት 
እዚ ካብ ህጻን ክሳብ ሽማግለ ዝኸደ፡ እዚ 

ከኣ፡ ኵሉ ኤርትራዊ ኣብ ሰማእታቱ ዘለዎ 
ክብርን ጽኑዕ ሃገራውነትን ዘርኢ ምዃኑ 
ሓቢሩ። 
ኣማሓዳሪ ዞባ ማእከል ኣቶ ፍሰሃየ ሃይለ 

ኣብ መወዳእታ፡ ሰማእታት ኤርትራ 
ልዕሊ ነብሶም፡ ሃገሮምን ህይወት ህዝቦም 
ኣፍቂሮምን ኣኽቢሮምን ስለ ዝሓለፉ፡ እዛ 
ዕለት ንድርብ ዕላማ ማለት - መኸተን 
ልምዓትን ብምዃን ንትግባረ ግብራዊ 
ስራሕ ቃልስና እነሐይለላ ምዃና 
ጠቒሱ፡ ጥላለት ዘለዋ ክረምቲ ክትኰነልና 
ብምምናይ መደረኡ ዛዚሙ። መድረኽ 
ድማ ነታ ዕለት ዘንጸባርቑ ዝተፈላለዩ 
መደባት ተገዲፉ። 
ብድሕሪ መደረ ኣቶ ፍስሃየ፡ ከም መኽፈቲ 

ናይ’ቲ መደብ፡ “ኣለኹ” ዘርእስታ ደርፊ 
ብድምጻዊ ኢሳይያስ ሳልሕ ቀሪባ። ቀጺሉ 
ድምጻዊ መርሃዊ ኣርኣያ “ሓበን ኤርትሩ 
ወግን” ዘርእስታ ደርፊ ቋንቋ ብሌን 
ኣቕሪቡ። ገጣሚ ማቴዎስ ኣብርሃ፡ “ይንብዓ 
ኣዒንተይ” ዘርእስታ ግጥሚ ምስ ኣቕረበ፡ 
ድምጻዊ ኣሚነ ተስፋስላሰ (ወዲ-ሻውሽ) 
“መድሕነይ” እትብል ደርፊ ኣስሚዑ። 
ኣስዕብ ኣቢሉ፡ ድምጻዊ ካልድ ዑስማን፡ 
“ኣርሄት ወ ኣርሃ” ዘርእስታ ደርፊ ኣቕሪቡ። 
ብምቕጻል፡ ስነ-ጥበበኛ መሓመድ ዳፍላ፡ 
“እላ ደቒቐት” ዘርእስታ ግጥሚ ኣስሚዑ። 

“ኣይካ ዳሞ” ደርፊ ኩናማ ብድምጻዊ 
ጃዕፈር ኬላይ፣ ንዕኡ ተኸሊቱ ኤርምያስ 
ክፍለዝጊ “ልቢ ወላዲቱ” ዘርእስታ ደርፊ 
ተኸታቲለን ቀሪበን። ግጥሚ “ሰብ’ዶ 
ትፈልጡ” ብምስግና ተኽላይ፡ ግጥሚ 
“ኣሳዳራ ምሔርባይ” ብከድጃ መሓመድ 
ዓሊ ምስ ቀረባ ከኣ፡ “ጋሊሎይና” ትብል 
ደርፊ ብቋንቋ ሳሆ ብመሓመድኑር 
ዑመር፡ “እሙን” ትብል ደርፊ ብሙሴ 
በርሀ ተደሪፈን። ቀጺሉ፡ ገዲም ስነ-ጥበበኛ 
ሳሙኤል ገብረኣዶናይ፡ “ሳላኦም” እትብል 
ግጥሚ ምስ ኣቕረበ፡ ደርፊ “ቀዳም ሰኔት” 
ብሱሌማን ኣሕመድን “ዘይናይ ቃል-
ዓለም” ብኣብርሀት ኣንከረን ከም መዛዘሚ 
እቲ መደብ ኰይነን ምስ ተደርፋ፡ እቲ 
መደብ ልክዕ ሰዓት 9፡00 ምሸት ብሃገራዊ 
መዝሙር ተዛዚሙ። 
ወ/ሮ ኣዳነሽ ኪዳነን ወ/ሮ ለምለም ታደሰን 

ተሳተፍቲ ናይ’ቲ ስነ-ስርዓት ኰይነን፡ 
ትርጉም ዝኽሪ 20 ሰነ ኣብ ኤርትራዊ 
ዜጋ ከካፍላና ካብ ዘዘራረብናየን እየን። 
ወ/ሮ ኣዳነሽ፡ ነባሪት ኣርባዕተ ኣስመራ 
ኰይነን፡ ስእሊ ሰለስተ ሰማእታት ዝነበሩዋ 
ፍሬም ሓቚፈን፡ ኣብ ማእከል እቲ ኣብ 
ኣስከላ ሜዳ ባሕቲ መስከረም ቦታ ሒዙ 
ኮፍ ዝበለ ህዝቢ እየን ነይረን። ታሪኽ 
ናይ’ቶም እታ ፍሬም ዝሓቘፈቶም ሰባት 
ክሕብራና ምስ ቀረብናየን ከኣ፡ ኣብ 
እግሪ ነፍሲ-ወከፍ ስእሊ፡ ዕለተ ምስላፍን 
መስዋእቲን ዝሕብር ጽሑፍ ተመልኪትና። 
ስእሊ ተጋ/ት መድህን ተወልደ ካብ 1986 
ክሳብ 1988፣ ስእሊ ተጋ. በረኸት ተወልደ 
ድማ ካብ 1976 ክሳብ 1978 ክሕብር 
ከሎ፡ ስእሊ ናይ’ቲ ሳልሳይ ተጋ. ሃይለ ኪዳነ 

ድማ፡ ድሒርና ካብ ቃል ወ/ሮ መድህን 
ዝረኸብናዮ ኣብ ውግእ ባጽዕ 1977 ኣብ 
ማይ ኣጣል ዝተሰውአ ምዃኑ ፈሊጥና። 
ስዉኣት መድህንን በረኸትን፡ ንበዓል ቤት 

ወ/ሮ ኣዳነሽ ኪዳነ ኣሕዋቱ ክዀኑ ከለዉ፡ 
ስዉእ ሃይለ ኪዳነ ድማ ንዓአን ሓወን እዩ። 
ብዘይካ’ዚ ኣብ ገዛ ዝገደፋኦ ስእሊ ስዉእ 
ሓሙተን ምህላዉ ገሊጸናልና። ወ/ሮ ኣዳነሽ፡ 
ነዚ ዅሉ ከዕልላና ከለዋ፡ ምስሊን ትርኢትን 
ናይቶም ኣርባዕተ ጀጋኑ እናተቐጀለን፡ 
ብዝኽሪ ንድሕሪት እናተመለሳ እዩ። 
ወ/ሮ ኣዳነሽ፡ ኣብ ታሪኽ ቃልሲ 

ኤርትራ ከም ኵሉ ኤርትራዊ እጃመን 
ዘበርከታ እየን። ጓል 15 ዓመት እንከለዋ፡ 
ካብ ምውላድ ህዝባዊ ሓይሊታት 1975 
ኣትሒዘን፡ ሓፋሽ ውድብ ኰይነን 
ክንቀሳቐሳ ዝጀመራ እየን። ብስደት ናብ 
ሱዳን ምስ ከዳ’ውን፡ ቀጺለናኦ እየን። 
ዝዓበየ ክፋል ዕማመን ድማ፡ ኣብ ሕክምና 
መእለዪ ስንኩላን ተጋደልቲ ህዝባዊ ግንባር 
ፖርት ሱዳን ኰይነን፡ ውጉኣት ኣብ 
ምእላይ እጃመን ከምዘበርከታ ሓቢረናና።   
ቀጺልና ዘዘራረብናያ ሰይቲ ስዉእ ወ/ሮ 

ለምለም ታደሰ እያ። በዓል ቤታ ስዉእ 
ሚኪኤል ኣብርሃ ዘሚኪኤል፡ ኣባል 10ይ 
ዙርያ ኰይኑ፡ ቅድሚ ሃገራዊ ክተት 
ኣባል ሃብቲ ባሕሪ ዝነበረ እዩ። ክተት 
ምስ ተባህለ ከቲቱ፡ ኣብ 3ይ ወራር ወያነ 
እናተረጋረገ፡ መነዅሰይቶ ኣብ እትብሃል 
ዓዲ ግቡኡ ፈጺሙ ብጅግንነት ተሰዊኡ። 
ስዉእ ሚኪኤል፡ ንለምለም ብዓልቲ ቤቱ 
- ክርስትያንን ሃኒን ዝበሃሉ ሓረግ ወለዶኡ 
ዘቐጽሉ ክልተ ደቂ ገዲፉላ’ዩ ተሰዊኡ። 
ለምለም፡ መዓንጣኣ ሸጥ ኣቢላ፡ ንክልቲኦም 
ደቃ ከም ኣቦን ኣደን ኰይና ኣዕብያን 
ኣምሂራን ኣብ ዝብጻሕ ዘብጽሐት እያ። 
ወ/ሮ ኣዳነሽን ወ/ሮ ለምለምን፡ “ንዝኽሪ 

20 ሰነ ኣመልኪትክን እንታይ ትብላና?” 
ምስ በልናየን፡ በቶም ምእንቲ ህዝቦምን 
ሃገሮምን ዝተሰውኡ ሰማእቲ፡ ልዑል 
ሓበንን ኩርዓትን ከም ዝስምዐን ብምግላጽ፡ 
“ሰማእታትና ከም ሽምዓ መኺኾም 
ናጽነትን ልኡላውነትን ዘውረሱና 
ስለዝዀኑ፡ ቦታኦም ወትሩ ኣብ ልብና 
እዩ” ብምባል፡ መብጽዓ ሰማእታትና 
እናኣኽበርና፡ ሕድሮም ንውሉድ 

ወለዶ ከነሰጋግሮ 
ከ ም ዝ ግ ባ እ 
ተላብየን። 
መንእሰይ ስምኦን 

መኮነን፡ ነባሪ 
ዩተበሪ ሽወደን 
እዩ። ምስ ሓዉን 
ወላዲኦምን ድማ 
መደባት እናተዓዘቡ 
ረኺብና ዮም ። 
ንሱ ብውሑዱ 5 
ግዜ ናብ ኤርትራ 
ከም እተመላለሰ 
ጠቒሱ፡ ኵለን 
እተን ኣጋጣሚታት 

ግን፡ ተደሚረን ከም’ታ ናይ’ታ ምሸት 
ከምዘይኮና እዩ ገሊጹልና። ህዝቢ ሓደ 
ኣካል ኰይኑ፡ ብሓደ ህርመት ልቢ 
ተሰሊፉ ሰማእታቱ ክዝክር ክርኢ እንከሎ፡ 
ብርቂ ምዃኑን ክገልጾ ከምዝእግሞን 
ብምሕባር፡ በዚ ዘሐብን ኤርትራዊ መንነት 
ከምዝዀርዕ ገሊጹልና። 
ኣብ’ቲ ንሱ ዝነብረሉ ዓዲ፡ ን20 ሰነ 

ብእግሪ ጒዕዞን ስነ-ጥበባዊ መሰናድኦታትን 
ከምዝዝክርዋ ብምግላጽ ከኣ፡ እቲ ዝነበረ 
ናይ ሰልፊ ሽምዓ መደብ፡ ናይ ብሓቂ 

መሳጥን ንዝኽሪ ሰማእታት ዝውክልን 
ኰይኑ ከምዝረኸቦ ኣረዲኡ። ኣብ ደገ 
ተወሊዶም ዝዓበዩ ኤርትራውያን 

ብመንነቶም ሕቡናትን ኵሩዓትን 
ንምግባሮም፡ ብዝተፈላለየ መንገዲ ናይ 
ምውርራስ ስራሕ ከምዝካየድ፣ ስድራ 
ሰማእታት ናይ ምሕጋዝ ንጥፈታት 
ከምዝሰላሰል እውን ንእግረ መንገዱ 
ገሊጹልና። እተሕልፎ መልእኽቲ ምስ 
በልናዮ ድማ፡ “ህዝቢ ኤርትራ ኣብ 
ሰማእታቱ ዘለዎ ኣመለኻኽታ፡ ኣዝዩ 
ዓሚቚ እዩ። ስለዚ፡ ሰማእታትና ሕጂ’ውን 
ክቐስኑ፡ ዝገደፍኩምልና ሕድሪ ክንፍጽም 
ኣብ ሕድርኹም ኢና ዘለና ክብል እደሊ” 
ኢሉ።

መስርዕ ከይተበትከ፡ ሕሉፍ ኣሰር 
ከይሃሰስ ንቕድሚት ንኽምረሽ ምንባብን 
ምምልላእን ወሳኒ ቅድመ ኩነት’ዩ። 
የማነ-ጸጋም ኰነ ቅድሚትን ድሕሪትን 
ዝርኢ ትኵር ቈላሕታ የድሊ። ካብዚ 
ትዕዝብቲ፡ ቦታኻን ተራኻን ኣነጺርካ፡ 
ግደታኻ ተበርክት። ድምር ናይ 
ከምዚ ኣተሓሳስባን ተግባርን’ዩ ኸኣ 
ንሓደ ሕብረተሰብ ከም እኩብ ሓይሊ 
ንቕድሚት ዘሰጉሞ። ኣእምሮ ሓፋሽ፡ 
ብ ‘ኣነኸ እንታይ ገይረ?’ ዝብል 
ኣተሓሳስባ ክቃነ ይግባእ። ውጽኢቱ፡ 
ብቐጥታ ርኸቦ ወይ ሰኣኖ ብዘየገድስ፡ 
ዕድልካ ካብ ጽሕፍቶ’ቲ ኣጽሊልካሉ 
ዘሎኻ መላእ ሓፋሽ ዝንጸል ኣይኮነን። 
ፍጹም ፍቕርኻ ብመንገዲ እትኸፍሎም 
ኩሎም ዓይነታት መስዋእቲ ክንጸባረቕ 
የኽእል። ነቲ፡ ዕግበት ካብ ምሃብ 
እምበር ኣብ ምቕባል ጥራሕ ዝሕጸር 
ኣይትገብሮን። ድልዱላት ሃገራት 
ክሃንጽ ዝኸኣለ ስነ-ኣእምሮኣዊ ቆመና፡ 
በዚ መገዲ ከም ዝንደቕ ንምፍላጥ 
እትሕተቶ ዝያዳ ብልሒ የልቦን። 
ህይወት ኣእላፍ ዝውስንን ዘውሕስን፡ 
ካብዚ ከም ዘይፍንተት ቀረባ ኣብነት 
ምሃብ እንተ’ድልዩ፡ ታሪኽ ህዝብን ሃገርን 
ኤርትራ ምጥቃስ ኣኻሊ’ዩ። ዘለናዮ 
ቅንያት ረዚን ዝኽሪ፡ ብጥቕልሉ በዚ 
ፍረ ሓሳብ’ዩ ዝዕንገል። ንዝክር፡ ንናፍቕ፡ 
ንደፋነቕ፡ ግን ከኣ ንሕበን ኣሎና።  

ከም ኣካልን መቐጸልታን ናይቲ ኣብ 
መላእ ሃገር ዝካየድ ዘሎ ናይ ዝኽሪ 

ኣጋጣሚታት፡ ዓርቢ 16 ሰነ 2023 ኣብ 
ቀጽሪ ማእከላይ ቤት ጽሕፈት ሚኒስትሪ 
ሕርሻ እውን፡ ኣባላትን ሓለፍትን ናይቲ 
ሚኒስትሪን በዓል ስልጣን ኣግራብን 
እንስሳ ዘገዳምን እተሳተፉሉ ድሙቕ 
መሰናድኦ ተኻዪዱ ነይሩ። ንኽብርን 
ርዝነትን’ቲ ዕዙዝ መደብ ልዑል ጻዕርን 
ትግሃትን ወደብቲ ከም ዝሓለፎ፡ ኣብ 
ውጽኢት’ቲ መሰናድኦ ብግሉሕ 
ይንጸባረቕ። ብቐንዱ መንእሰያት ኣባላት 
ሚኒስትሪ ሕርሻ ብመንፈስ ኢደይ ኢድካ 
ካብ መፈለምታ ክሳዕ መዛዘሚ ዘርኣይዎ 
ተሳታፍነት ንሕልና ዘቕስን’ዩ።

ዝኽሪ ሰማእታት ኣጋጣሚታት ጥራሕ 
ተጸቢኻ እትድግሶ ጽንብል ዘይኰነስ፡ ኣብ 
ነፍሲ-ወከፍ ህሞት፡ ወስታን ስጉምትን  
ኣብ ልብና’ዩ ሰፈሩ። ካብን ናብን 

ወሎዶ ኸኣ ብእናዓሞቐን እናሰፍሐን 
ዝኸይድ ትርጉም ክሰርጽ ይግባእ። 
ነዚ ባህጊ ዝመለሰ ጻዕርን ጽፉፍ ውዳበ 
መንእሰያት ኣባላት ሚኒትሪ ሕርሻ ኸኣ 
ኣብዚ መቓን ዝሕቈፍ’ዩ ነይሩ። 
እቲ መደብ ንዝኽሪ’ቲ ኣጋጣሚ 
ብዝውክልን ኣነጺሩ ኣብ ዘንጸባርቕን 
መድረኽ’ዩ ተሰላሲሉ። ዓሚቝ ሓሳብ 
ዝሓዘሉ፡ ልዑል ጥበባዊ ዓቕሚ ዝፈሰሶም 
ምከና ቦታን ሕብርታት ድሕረ ባይታን 
ከኣ ንመንፈስ’ቲ ኣጋጣሚ ከሎ ገና’ዮም 
ቅዱው ቅኒት ኣትሒዞሞ።

ተሳተፍቲ ቅድሚ’ቲ ናይ መድረኽ 
መደባት፡ ነቲ ብስእላዊ መግለጺታት 
ዝተሰነየ ትሕዝቶታት’ዮም 
ኣስተማቒሮም። ንጅግንነትን ውዕሎን 
ሓርበኛታትና ዘንጸባርቑ ቅብኣታት ከም 
ኣካል እቲ መደብ በሪኽ ቦታ ነይሩዎም። 
ጎኒ-ጎኒ’ዚ ንታሪኽ ወተሃደራዊ ሃንደሳ 
ኣብ እዋን ብረታዊ ቃልስና ከንጸባርቑ 
ዝቐረቡ ኣሳእል ግና ሓለፋ ነይርዎም። 
ምስ’ቶም ኣሳእል ከም መሰነይታ ቀሪቡ 
ዝነበረ፡ ዝተዳቐቐ ሓበሬታታት ናይ 
ወተሃደራዊ ሃንደሳ፡ ማዕረ’ቶም ኣሳእል 
ኣፍ ኣውጺኡ ነቲ ታሪኽ ባዕሉ ይትርኾ 
ነይሩ።

ታሪኽ ጀጋኑና ዝያዳ ንኽዓሙቕን 
ዋላ’ውን ጭልፋ ካብ ባሕሪ ይኹን 
ክትረኽ ነይሩዎ። ከም ኩሎም 
ኣካላት’ቲ ቃልሲ፡ ንተራን ኣበርክቶን 
ወተሃደራዊ ሃንደሳ ብሓፈሻዊ መልክዑን 
ነቲ መድረኽ ብዝምጥን ኣቀራርባን 
ብኣባላት ወተሃደራዊ ሃንደሳ ካፒተን 
መርሃዊ የሃንስን ተጋዳላይ መጎስ 
መብራህቱን ንውዕሎ ሃንደሳ ኣብ እዋን 
ብረታዊ ቃልስና ዘብርህ መግለጺታት 
ተዋሂቡ። ስግር ቃላቶም ኬድካ ብዓይነ 
ሕልና ዝንበብ ታሪኽ’ቲ ኣሃዱ ምረቱን 
ዝኸፈሎ ከቢድ ዋጋን ንእለት’ዩ 
ንውሽጥኻ ሕሹኽ ዝብሎ። እዚ መንፈስ 

ኣብ ገጽ ተሳተፍቲ’ቲ መደብ ብግህዶ’ዩ 
ዝንበብ ነይሩ።

ብድሕር’ዚ፡ ነቲ ኣጋጣሚ ከማዕርጉ 
ሓያል ጻዕሪ ክሓለፎም ዝቐነየ ስነ-ጥበባዊ 
ስርሓት ናብ ምስትምቓር’ዩ ተኣትዩ። 
መደብ ንምጅማር ንክቡር ሚኒስተር 
ሕርሻ ወኪሉ ቃል ናይቲ ዕለት ዘስምዐ፡
’ ዋና ዳይረክተር ክፍሊ ኣገልግሎት 
ሕጋጋትን ቁጽጽርን ኣቶ ተኽልኣብ 
ምስግና’ዩ።

ኣቶ ተኽለኣብ ንወደብቲ ናይቲ 
መደብ ድሕሪ ምምስጋን፡ ኣብ ዝሓለፈ 
ኣስታት 80 ዓመታት ታሪኽና፡ ንሕና 
ኤርትራውያን ንመሰል ርእሰ-ውሳነ፡ 
መንነትን ሰብኣዊ መሰልን ዘይሕለል 
ቃልሲ ከም ዘካየድና፡ ከምቲ ኣበዋት 
ዝብልዎ ድማ፡ “ኣይትርብሑ’ምበር፡ 
ኣይትብዝሑ’ መርገም ስለ ዘይኰነ፡ እቲ 
ውሑድን ውሑድ ጸጋን ዝነበሮ፡ ብዓቢኡ 
ግና ኣብ ሕቝፊ ህዝቡ ተመርኲሱ ቃልሲ 
ዘካየደ ሰውራ ኤርትራ ኣብ መጨረሽታ 
ኣኽሊል ዓወት ከም እተገዘመ ጠቒሱ። 
ኣብቲ እተሓልፈ መስተንክራዊ 
ብረታዊ ቓልሲ፡ ሰማእታትና ክወድቁ 
ኸለዉ ዘድምጽዎ ዝነበሩ፡ “ዓወት 
ንሓፋሽ!” ዝብል ጭርሖን መትከልን 
ድማ ንሓፋሽ ዘማእከለ ሰላም፡ ራህዋን 
ብልጽግናን ዝሰፈና ሃገር ማለት ስለ 
ዝዀነ፡ ሕድሪ ሰማእታትና ክነኽብር፡ 
ኩሉና ንዘሎና ዓቕሚ ብምልኣት 
ንምትግባር፡ ብንቕሓትን ተወፋይነትን 
እጃምና ንግበር” ብምባል መልእኽቱ 
ኣመሓላሊፉ። 
ኣቶ ተኽለኣብ ኣብ መወዳእታ፡ 
“ኣባላት ሚኒስትሪ ሕርሻ ኣብ ናይ 
ልምዓት ጽላት ከም እንርከብ መጠን፡ 
ካብ ጫፍ ንጫፍ ዘሎ ህዝብና፡ ውሑስ 
መኣዛዊ መግቢ ረኺቡ፡ ኪንዮኡ ድማ 
ንሰደድ ዝዓለመ ምህርቲ ኣብ ምፍራይ፡ 
ሓላፍነትናን ሞያናን ዘገድደና ሕድሪ 
ሰማእታት ምዃኑ ዘይምዝንጋዕ” ብምባል 
ኣዘኻኺሩ።
 
ሓበን ዝቕስቅስ ዝኽሪ ዝቓኒ 
ትሕዝቶታት’ቲ ምሸት፡ ብድምጻዊ 
ሚካኤል ርእሶም (ምቹእ)፡ “ምስጢር 
ሕድሪ” ብእትብል ጣዕመ ዜማ’ዩ 
ተመዊሱ። ስጥመት ግጥማን ዋሕዚ 
ዜምኣን ምስ ስሑል ድምጺ ሚካኤል 
ተወሃሂዱ፡ ነቲ ዝስዕብ ፍርያት ጥበብ 
ብልዑል ተምሳጥ ንምክትታል ከፋቲት 
በሪ ኰነት። ብኣባል ሚኒስትሪ ሕርሻ 

ኣቶ ተኽለኣብ ምስግና

መንእሰይ ሰላም ኣብርሃም ዝሰዓበት፡ 
“ገንሸል ህዝቡ” እትብል ግጥሚ 
ንኣርእስታ ብዝእንፍት ዕምቆት 
ትሕዝቶን ኣናብባን መድረኽ ፍሉይ 
ሙቐት ሂባቶ። ስዒባ፡ ብመንእሰይ 
ባህልቢ ጐይትኦም ተደሪሳ ብኣባላት 
መንእሰያት ሚኒስትሪ ሕርሻ ስጋ ለቢሳ 
ኣብ መድረኽ ዝቐረበት “ሕልና” 
ዘርእስታ ናይ መድረኽ ድራማ’ያ ቦታ 
ተረኪባ። ንሓፊስ ክብርና ክጅልሑ 
ዝህቅኑ ሓድሓደ ተርእዮታት ትግስጽን 
ሓዲድ ጉዕዞና ዝሰጥም ሕድሪ ሰማእታት 
ብምፍጻም ምዃኑ እተብርህ፡ ንስድራ 
ጀጋኑ ምሕብሓብ ኪንዮ ግቡእ፡ ግዴታ 
ነፍሲ-ወከፍና ምዃኑ ረዚን መልእኽታ 
ኣተሓላሊፋ።

ብድሕሪ’ዚ፡ ኣከታቲለን ዕላል ምስ 
ሰማእታት ብምሉእብርሃን ሃብተማርያም፡ 
“ሰማእታት ኤርትራ” ደርፊ ብድምጻዊ 
ኣንገሶም ተስፋይ (ወዲ ተስፋይ) 
ከምኡ’ውን “መድሕን” እትብል 
ግጥሚ ብባህልቢ ጐይትኦም’የን ቀሪበን። 
ውልዶ ድምጻዊ ኣባል ሚኒስትሪ ሕርሻ 
መንእሰይ ሰናይ ብርሃነ፡ “መድሕነይ” 
እትብል ጣዕመ ዜማኡ ንመንፈስ’ቲ 
ረዚን ምሸት ነዳዲ ወሲኻትሉ። 
ንውዕለት ሰማእታት ኤርትራ 
ንምምስጋን  እንገብሮ ኩሉ ዓይነት 
ፈተነታት፡ ፍቕርና ዝድርኾ ደኣ’ምበር፡ 
ክንበቕዖ ንኽእል ኢና ብዝብል እምነት 
ዝትግበር  ከም ዘይኰነ’ያ ብጥቕልሉ 
ተተንብህ። ዛራ ትሕዝቶታት’ቲ ምሸት፡ 
በዚ ናህሪ ምስ ጣዕሙ ይቕጽል። 
ብኣርኣያ ሃንስ (ኣውልያይ) “20 ሰነ 
ሰማእታት” እትብል ግጥሚ ድሕሪ 
ምቕራባ፡ ብስነ ጥበበኛ ኣስመሮም 
ሕድራይ (ኣፋዊ) እተዳለወት ‘ንሱ’ዩ 
ዋሕሰይ’ ዘርእስታ ሜሎ ድራማ’ያ 
ቀሪባ። ኣስመሮም ብድምጻውያን ተሰንዩ 
በቲ ልሙድ ዓሚቝን ዝርዝራውን 
ትሕዝቶ ኣቀራርባኡ መድረኽ ብሒቱ። 
ስዒባ፡ ብኣባል ሚኒስትሪ ሕርሻ 
መንእሰይ ፊልሞን ግርማይ እተዳለወት 
ነዋሕ ድራማ’ያ ቀሪባ። ገዛእን ናጽነትን 
ብእተባህሉ ኣብ ስእለ ኣእምሮ ዝተቐርጹ 
ገጸ ባህርያት ዝተወከለት ስራሕ፡ ኣብ 
ርእሲኡ ከም መንጸፍ’ቲ ዋሕዚ ዛንታ 
መሰነይታ ዝተጸንበሮ ብቪድዮ ዝተሰነየ 
ምርኢት ትስፉው ዓቕሚ ናይቲ 
ውልዶ ደራሲ እተርኢ ነበረት። እቲ 
ካብ ዕለት ናብ ዕለት፡ ስሙን ብቕዓቱን 
እናተዀልዐ ዝመጽእ ዘሎ ድምጻዊ 
ሱሌማን ኣሕመድ፡ ብቋንቋ ትግራይት 
ዘቕረባ ቀስቃሲት ደርፊ፡ ብመንፈሳ 
ምስ ድምቀት’ቲ ኣጋጣሚ ፍጹም’ያ 
ተወሃሂዳ ነይራ።

እቲ ንልዕሊ ክልተ ሰዓትን ፈረቓን፡ ረስኑ 
ከይነከየ ከም ዛራ ማይ ዝውሕዝ ዝነበረ 
መሰናድኦ፡ ኣብ መወዳእታ ኩሎም 
ተሳተፍቲ ሽምዓ ኣብሪሆም፡ ብሓባር 
“ቅሰኑ ሰማእታትና” ብእትብል ግዜ 
ዘየህስሳ መዝሙር’ዮም መደብ ዛዚሞም። 

ሳሙኤል መንግስተኣብ

ሚኒስትሪ ሕርሻ ኣብ ‘ዝኽሪ ሓበን’

ኣይነብዓልካን’የ
እወ ኣይነብዓልካን’የ፡ ንዓኻ ናይ 

ጅግና ጀጋኑ
ብዘይካኻ ዝተሓበነ የለን፡ ሓደ 

ንዓሰርተ ገጢሙ
ንቐዳሞት ከደምቲ ስርዓታት 

ደርዒሙ
ንዳሕረዎት ምስ ሓጺነ-መጺኖም 

ኣዳጊሙ
ንሕቖ መግዛእቲ ከርቲሙ፡ በዕጽምቱ 

ብደሙ።
ካብ ስሳን ሓደን . . . ኣብ ከበሳ ቆላ 

ምብራቕ ደቡብ ሰሜን
ምሕራር ከተማታት ምዝላቕ ባጽዕ 

ከረን
ኣብ ግንባራት ናቕፋ ከም ደንደን 

ጓል ደንደን
ኣብ ሩባ ዓንሰባ ሓልሓል ምስ 

ጀንገሬን
ግንባር ደቀምሓረ ጊንዳዕ ተስዓን 

ሓደን
“ድፋዐይ ኣይድፍርን፡ ኣበደን 

ኣበደን!”
ኢልካ ኣባ ዳህሪ ብኻላሽን ብሬን
ዕጽድ ውዒልካየን ውቃውን 

ናደውን
ኣይነብዓልካን’የ ኣነ ሽደን፡ እምበሺ 

እሕበን

ኣውሪስካ’ውን ውላድ ሳዋ፡ ዋርሳይ 
ሃርሃረ

ገምሃሎ፡ ገዛ ገረህላሰ ጃንዳ ዘባህረረ
እግሪ መኸል ዓዲ ቢጊዖ ጾሮና 

ሕምል ዝወዓለ
ግንባር ዓሰብ ዘላሃየን ዕስለ ድሕሪ 

ዕስለ
ዳግም “ስርሒት ጌም ኦቨር” 
ኮንክሪት ድፋዓቶም እናበንቈረ
ንዓሳክር’ታ ጭፍራ እናቘሽመደ 

“እኖየ እኖየ!” እናበለ
ንባህጊ ማለሊት ሓንሳእ ንሓዋሩ 
ዝቐበረ - ንጐይቶታ ዝዀምተረ
ንሕና ብህይወት ክንነብር፡ ህይወት 

ዝኸፈለ
“ዓወት ንሓፋሽ!” እናጨደረ ንሞት 

ብሞት ዝስዓረ
ሓየተይ ኣካልካ’ኳ ታሕቲ እንተሰፈረ
ኣንታ ምዑት ወዲ ኤረ፡ ስዉእ 

ብዓል ስረ
ከቶ ኣይንብዓልካን ንዓኻስ 

ይዕለል’ምበር !
ሳላኻን  ብኣኻን እያ’ኮ … ሃገር 
ተሓፊራ ኣዕርፍ ቅሰን ስዉእ

ይቕጽል’ዩ ዘሎ ቅያ ስጡም መስርዕ
ሕድሪኻ ይትግበር ገረብካ ትጥጥዕ
ህዝብኻ ይኸብር ብኣኻ ይዀርዕ

ንዝኽሪኻ እንሆ ሽምዓታት ይውልዕ
የሐድስ ማሕላኡ ኣይፋሉ ዝነብዕ
ወትሩ ድሉው ከኣ ታሪኽካ 

ክዅልዕ።

ተመስገን ትኩእተመስገን ትኩእ

ፖሊስ ኤርትራ፡ ኣብ ዝኽሪ 20 ሰነ

ማእከላይ ቤት ጽሕፈት ፖሊስ 
ኤርትራ፡ ብ16 ሰነ ኣብ ኣዳራሽ 
ሰላም፡ “ሰማእታትና ወትሩ ብሓበን 
ንዘክሮም፡” ኣብ ትሕቲ ዝብል ቴማ፡ 
ን20 ሰነ ብዝተፈላለዩ ስነ-ጥበባዊ 
መሰናድኦታት ዘኪሩዋ።
ኣብ’ቲ ላዕለዎት መኮንናት፡ ኣባላትን 
ዕዱማትን ዝተረኽብሉ ዝኽሪ ሓበን፡ 
ኣዛዚ ፖሊስ ኤርትራ ኮሎኔል 
መሓሪ ጸጋይ፡ ነቲ ዝቐረበ መደብ 
ንዘወሃሃዱን ዘዳለዉን፡ ከምኡ’ውን 
ኣብቲ ኣጋጣሚ ኣብ ዝተኻየደ 
ናይ ምግራብ መደብ ንዝተሳተፉ 
ኣባላት ድሕሪ ምምስጋን፡ “20 ሰነ 

መብጻዓና እነሐድሰላን ንገዛእ-ርእስና 
‘ኣነ’ኸ እንታይ እገብር ኣለኹ?’ 
ኢልና እንፍትሸላን ዕለት ብምዃና፡ 
ርዝነታ ልዑል እዩ፡” ኢሉ። ኣስዒቡ 
ድማ፡ ህዝቢ ኤርትራ ብውክልና 
ሓያላን ሃገራት ንዝገዝኡና ስርዓታት 
ኢትዮጵያ ደምሲሱ ናጽነቱ ኣብ 
ዝጨበጠሉ፡ ወያነ ኣብ ዘካየዶ 
ወራራትን ኣብ ዝሓለፈ ክልተ 
ዓመታት ኣብ ዝፈተኖ ዕንደራን 
ልኡላውነት ሃገሩ ንምውሓስን 
መስዋእቲ ከፊሉ ሕልምታት ተጻባእቱ 
ኣምኪኑ፡ ከይተዛነየ ሃገሩ ንምልማዕ 
ተበጊስሉ ኣብ ዘሎ - ሰማእታት 
ብሓበን ክዝከሩ ከለዉ፡ ርዝነቱ ዚያዳ 
ዕዙዝ ምዃኑ ኣገንዚቡ። ኮ/ል መሓሪ 
ጸጋይ፡ ኣባላት ፖሊስ ከም ወትሩ 
መብጻዓኦም እናሓደሱ ሃገራዊ 
ግቡኦም ናይ ምፍጻም ጉዕዞኦም 
ብዝሓየለ ክቕጽልዎ ኣዘኻኺሩ። 

ተስፋይ ዑቚባይ

ነቲ መደብ ዘወሃሃደ መጀር ንርኣዮ 
ተኽለ (ኣንዋር) ድማ፡ ንኣሰናዳኢት 
ኮሚቴ ወኪሉ ሓጺር ቃል ኣስሚዑ፦ 
“ነቶም ሕሰም ተቐቢሎም ከውታ 
ዘውግሑ፡ ነቶም ንኹሉ ተጻዊሮም 
ሃገር ዘውሓሱ ሰማእታትና 
እንክንዝክር፡ ዝሰርሑላን ዝስዉኡላን 
ዘለዉዋ ሃገር ህላውነታ ተዋሒሱ 
ጥራይ ዘይኮነ፡ ንዘንተ እለት ተኸቢራን 
ተሓፊራን’ያ እትነብር። ዝዓበየ ህያብ 
ሰማእታትና ድማ ንሱ እዩ፡” ብምባል 
- ንሚኒስትሪ ዜና፡ ቢስ ቪድዮ 
ፕሮዳክሽንን ስነ - ጥበበኛታትን 

ኣመስጊኑ መድረኽ 
ንጉጅለ ባህሊ 
ፖሊስ ኣረኪቡ። 
መስዋእቲ መሪር 
እኳ እንተኾነ፡ 
ን መ ሰ ል ካ 
እትኸፍሎ ዋጋ ግን፡ 
ንዘንትእለት ዘሐብን 
ከም ዝኾነ ብዘዘንቱ 
ሕደማ ዝዘየመ 
ድምጻዊ ፖሊስ 
ባንድ በረኸት 
ብርሃነ (ወዲ ተዓረ) 
ከኣ፡ ነቲ ስነ-ጥበባዊ 
ትሕዝቶ ኣሃዱ 
ኢሉ ፈለሞ። ቀጺሉ 
ዓብዱራሕማን 
መሓመድዓሊ ፡ 
ብቋንቋ ትግራይት 
“ሸነኒ” እናበለ 
ክደርፍ እንከሎ፡ 
ኤ ር ም ያ ስ 
ኣስፋሃ ድማ 
ብገብረመድህን 

ጸሃየ ዝተገጥመት “ስም ድለዩሉ” 
ዘኣርእስታ ግጥሚ ኣቕረበ። 
ብድሕሪ’ዚ፡ ካላሽኑን ክራሩን ዓጢቑ 
መድረኽ ዝተረከበ ድምጻዊ 
ኣማንኤል ጸጋይ ነበረ። በቲ መረዋሕ 
ዝጥዕም ድምጹ ኸኣ፡ ንጅግንነት 
ሰማእታትና ዝገልጽ ዜማ ኣቕሪቡ።
ካብዚ ብምቕጻል፡ ብተስፊት 
ገብረሚካኤል ተደሪሳን ተኣልያን 
ዝቐረበት ሓጻር ናይ መድረኽ 
ድራማ ተራእያ። እታ ድራማ፡ 
ናጽነት ንምምጻእን ልኡላውነት 
ንምውሓስን ዋጋ ይኽፈሎ ከም 
ዘሎ ብምግላጽ፡ እቶም ብህይወት 
ዘለና ሕድሮም ንምትግባር፡ ኣብ 
መትከልና ኣለና ዶ? ኢላ እትሓትት 
ረዚን መልእኽቲ ዝሓዘለት’ያ ነይራ። 
ብድሕሪኣ፡ ብቋንቋ ዓረብ፡ “ሸሂድ” 
ኢላ ዝደረፈት ድምጻዊት ሰምሃር 
ገብረኢየሱስ ክትስዕብ እንከላ፡ 

ብተስፋይ ዑቚባይ ዝተጻሕፈት 
“ንኡሰይ” ዘርእስታ ግጥሚ እውን 
ብኤርምያስ ኣስፋሃ ተነቢባ።

ነቲ ትማሊ ብጸያፍ መልሓስ፡ 
‘ኤርትራ ኤርትራ. . . .’ ዝዘመረ
ነቲ ትማሊ ብኣስሒት ካርታ 

ኤርትራ ዝሰኣለ
ነቲ ትማሊ ጥዋፍ ወሊዑ ሰማእቲ 

ዝዘከረ
ሕቚፊ ዕንበባ ሒዙ፡ “ቅሰኑ 

ሰማእታትና”
እናበለ፡ 

ምስ ሰማእታት ዘዕለለ
ጓሉ ወዱ

ኣርኪብሉ ጉዳይ ዓዱ።
ኣርኪብሉ ጽምኢ ጥሜት 

ድኻም ከርተት፡
ኩሉ ኸፊሉ እትሓቶ’ዛ መሬት

ኣውሒሱዋ፡ ሰማእቲ ኮይኑ ንዘንት 
እለት።
ንኡሰይ!

ይዝከር ኣሎ ሕጂ፡ በቶም ተካእቱ
ሽምዓ ወሊዖም፡ ከም’ቲ ናቱ
ናውቲ ህንጻ ሒዞም፡ ብረት 

ከይረስዑ
እጅገኦም ሰብሲቦም፡ ተኪኦማ 

መስርዑ
መስርዕ መንደላይ፡ መስርዕ ጎሚዳ
ሓሽከት ዓሲሎማ፡ ኮይኖም ከም ሽሾ 

ጐመዳ።
ቀጺሉ “ሓወልቲ ሕልና” ዘርእስታ 
ደርፊ ሒዙ ዝሰዓበ ድምጻዊ ሙሴ 
ዘካርያስ ክኸውን እንከሎ፡ ዑስማን 
ዑመር’ውን ብቋንቋ ናራ ምስ 
ደረፈ፡ “ሰሓበይ” ኢሉ ንመንእሰያት 
ተረከብቲ ሕድሪ ጅግንነቶም 
እናኣዘንተወ ብመሳጢ ኣቀራርባ 
ዝሓደመ ማሰኛ መንእሰይ 
ኣብርሃም ሽመንዲ ነበረ። ድምጻውያን 
ዮውሃንስ ተስፋይ፡ ኣሕመድ (ደሮና)፡ 
ሙሴ ነገደን ኣሌክሳንደር መብራህቱን 
ኣከታቲሎም ንኽብሪ ሰማእታት 
ዝገልጹ ደርፊታት ኣቕሪቦም ካብ 
መድረኽ ምስ ወረዱ፡ ብተመስገን 
ትኩእ ዝተጻሕፈት “ኣይነብዓልካን’የ” 
ዘርእስታ ግጥሚ ብተስፊት 
ገብረሚካኤል ቀሪባ። ኣብ መወዳእታ 
ድማ፡ ንሓርበኛዊት ስድራ ቤት 
ነፍስሄር ነጋሲ ገብረማርያም እተዘንቱ 
ናይ 20 ደቓይቕ ዶክመንታሪ ፊልም 
ብስላይድ ናብ ተዓዘብቲ ቀሪባ።
ህዝባዊ ግንባር ብ1977 ኣብ ድፋዓት 
ሰሓርቲ ዓሪዱ ኣብ ዝነበረሉ እዋን፡ ኣብ 
እምበይቶ ስድራ ነጋሲ ገብረማርያም 
ውዱባዊ ተልእኽኦም ብኣብነት 
ዘሰላስሉ ካብ ዝነበሩ ስድራ ቤታት 
እዮም ነይሮም። እዞም ብ ‘እንዳ ሙጎ’ 
ዝፍለጡ ዝነበሩ ስድራ ቤት፡ ንጡፋት 
ሓፋሽ ውዱባት ኮይኖም፡ ሽዱሽተ 
ካብ ደቆም እውን ናብ ሜዳ ዘፋነዉ 
እዮም። ካብ’ቶም ንሜዳ ዝወጽኡ 
እቶም ኣርባዕተ - ማለት ኣሮን ነጋሲ፡ 
ተስፋኣለም ነጋሲ፡ ኣስመረት ነጋሲን 
ንግሳ ነጋሲን በጃ ሃገር ዝሓለፉ 
ክዀኑ እንከለዉ፡ ሚኪኤል ነጋሲ 
ሰንኪሉ ኣትዩ። ኣዘንታዊ እቲ ዛንታ 
ተጋዳላይ ኣማንኤል ነጋሲ ድማ፡ 
ክልተ ኣእዳዉን ሓንቲ ዓይኑን ንስለ 
ሃገር ዝሰኣነ ሓርበኛ እዩ። “ሰማእታት 
ኤርትራ በጃ ሓሊፎም ናጽነት 
ኣረኪቦምናን ዓቂቦምልናን ስለዝኾኑ፡ 

ስዉእ ኣሮን ነጋሲ

ስዉእቲ ንግሳ ነጋሲ

ስዉእ ተስፋኣለም ነጋሲ

ተጋ/ ኣማንኤል ነጋሲ

ወትሩ እናተሓበንና ኣብ ምዕቃባን 

ምምዕባላን ምስ እንሰርሕ እዮም 
ዝድበሱ፡” ክብል ድማ ስምዒታቱ 
ኣካፊሉ።

እቶም ማናቱ
ኣባላት ዙርያ ቅጭን ዝኾኑ እምሩን 

ጳውሎስን፡ ተሪፍዎም ንዝበረ ንሓደ 
ዓመት ዝቕጽል ሃገራዊ ዕማም 
ኣሰላሲሎም ተጣየሱ። ንክልተ ዓመታት 
ኣብ ውልቃዊ ስርሖም ተዋፊሮም 
ድሕሪ ምጽናሕ ግና፡ ዳግማይ ንሃገራዊ 
ወፍሪ ልምዓት ስለዝተጸውዑ መምስ 
ክፍለ-ሰራዊቶም ተጠርኒፎም ኣብ 
ማእቶት ተዋፈሩ።
ምስ እምሩን እቲ ምስ ወጋሕታ 

(1991) ኣብ ህዝባዊ ሰራዊት ሓርነት 
ኤርትራ ዝተሰለፈ ኣለምሰገድ ሓዉን 
ኣብቲ ብሚያዝያ 1998 ዝተኣወጀ 
ሃገራዊ ወፈራ ልምዓት ዝወፈረ ጳውሎስ 
ጥዕና ስለዘይረኸበ፡ ወያነ ወራር ኣብ 
ዝኣወጀሉ ቅንያት ኣብ ሆስፒታል 
ሓሊበት ክንክን’ኳ እንተተገብረሉ 
ሕማሙ ስለዝበርትዐ ኣሰር ኣቦኡን 
ክልተ ኣሕዋቱን ስዒቡ ራብዓይ ስውእ 
ስድራቤት ዮሴፍ ገብረ ብምዃን ኣብ 
ክቡር መዝገብ ስዉኣት ኤርትራ ሰፈረ። 
ኣብ መቓብር ሓርበኛታት ኣስመራ 
ድማ ብሰላም ዓረፈ።
ኣብ ሆስፒታል ዓሰብ ዝሰርሕ ዝነበረ 

ሓዎም ተጋዳላይ መብራህቱ ዮሴፍ 
(ጃን-ካርሎ) ኣብ ቀብሪ ስለዘየርከበ፡ 
ኣብ ሓዘን ንምስታፍ ንእምሩ ሒዙ 
ንኣስመራ ክብገስ ናብ ሓለፍቱ ከይዱ 
እቲ ዘጋጠመ ኩነታት ነገሮም። 
እንተኾነ ይቕሬታ ብምቕዳም ከም 
ዘይከውን ምስተሓበሮ በይኑ’ዩ ኣስመራ 
ከይዱ። ምስ ስድራቤቱ ኮይኑ ሓዘኑ 
ብግቡእ ዓጽዩ ንዓሰብ ምስ ተመለሰ 
ግን እምሩ ሓዉ መስዋእቲ ጳውሎስ 
ብሰብ ከይሰምዖ ከሎ ተቐዳዲሙ 
ክነግሮ ካብ ኣሃዶኡ ጸዊዑ ረኸቦ። 
ዓብን ንኡስን ኣሕዋት እንጌራን ማይን 
ብሓባር ምስ ተቛደሱ፡ እምሩ ኩነታት 
ጥዕናን መነባብሮን ስድራ ከምኡ’ውን 
ብዛዕባ ዝተፈላለየ ጉዳያት ኣከታቲሉ 
ምሕታት ጀመረ፡። መብራህቱ ፍርቂ 
ልቡ እናመለሰ ከመይ ኣቢሉ መእተዊ 
ከም ዝረክብ ሃሰው ክብል ጀመረ። ስዒባ 
እታ ዝጽበያ ዝነበረ ናይ’ቲ ንሳዋ ምስኡ 
ወሪዱ ዝነበረ ምንኣሱ ጳውሎስ ሕቶ 
መጽአት፡
“ጳውሎስ ሓወይከ ሕሽዎዶ?” 

እምሩ ሕማም ሓዉ ፈሊጡ ነይሩ’ዩ። 
መብራህቱ ነታ ዕድል ብዘይ ምድንጓይ 
ክጥቀመላ ብምባል፡ ክሳድ’ቲ ብጎኑ ኮፍ 
ኢሉ ዝነበረ ሓዉ ስሒቡ ኣብ ኣፍልቡ 
ብምጽጋዕ፡ “እምሩ ሓወይ ንኽኣሎ፡ 
ጳውሎስ ሓውና ተሰዊኡ’ዩ!!” ክብል 
ኣሕለቕነቐ።
እቶም ኣሕዋት ከምታ ዝነበሩዋ 

ተሓቛቚፎም ንደቓይቕ ተነኽነኹ። 
“እዋይ! እዋይ! ገዛና! ማማ ነዚ ኩሉ 
ኣባና ዝወረደ መስዋእትታት ደማሚራ 
እንታይ ክትከውን’ያ!?” እምሩ ቃናን 
ናህርን ብኽያቱ ወሲኹ ፊቕ በለ። 
‘ይኣኽሎ ዝወረደ ወሪዱ’ዩ!’ እናበለ 
ዘጸናንዖም ኣብ ዘይብሎም ዕጽው ገዛ 
ደኺሞም ብኽያቶም ባዕሎም ክሳብ 
ዘቋርጹ ተነኽነኹ።
ስድራቤት ዮሴፍ ገብረ ንኣቦ ስድራ 

ዝኾነ ዮሴፍን ኣብ ሜዳ ኣሰሩ ምስ 
ዝሰዓቡ ተወልደ ብርሃን ዮሴፍን ንጉሰ 
ዮሴፍን ተጋደልቲ ደቁን ተወሲኾምዋ 
ከቢድ ጽዋእ መስዋእቲ ከፊላ’ያ ናጽነት 
ተጎናጺፋ። 
“ኣንታ መብራህቱ ሓወይ ማማ ደኣ 

ከመይ ኢላ ትኽእሎ ኣላ!” እምሩ ካብ 
ብኽያት ምስ ኣዕረፈ ተወከሶ ንዓቢ 
ሓዉ። ማማ እናኑ ኣብ ግዜ ሰውራ ምስ 
በዓል ቤታ ተወዲባ ኣባል ሓፋሽ ውድብ 

መብራህቱ ዮሴፍ (ጃን-ካርሎ)

ብምዃን ስለዘገልገለት ድሕሪ ናጽነት 
ካብ ህዝባዊ ግንባር ወረቐት ምስክር 
ሓርበኝነት ተቐቢላ’ያ። እንተኾነ፡ እዚ 
ናይ ጳውሎስ መስዋእቲ ምስ ናይቶም 
ኣብ ግዜ ቃልሲ ዝተሰውኡ በዓል ቤታን 
ደቃን ተደሚሩ ከይርምሳ ንእምሩ 
ስቅቕታ ክፈጠረሉ ባህርያዊ ነበረ።

እምሩ ማእከላይ ቁመትን ከደራይ 
ሕብርን ዝውንንን ልምሽ ዝበለ 
ጸጉሪ ዝተዓደለን ግሩም መንእሰይ 
እዩ። ብንእሰነቱ ምስ ኣሕዋቱ 
ብጉያ እናተጻወተ ከሎ ኣብ ፈርኔሎ 
ብምውዳቑ ኣብ ጸጋመይቲ ምዕጉርቱ 
ዝተረፈት በሰላ ቀንዲ መለለይቱ’ያ። 
“ዓይንኻ ትደፈን!” ዝብሎ ዘይብሉ፡ ኣብ 
ኩሉ ዕላሉ ተጫራቒ፡ ንሰብ ከሕርቕ 
እምበር ከሕርቕዎ ብዝፍትኑ መዛኑኡ 
ዘይዓጦ ከዋሕ (ረጒድ ኣደጎ) ብምንባሩ 
ፍቱውን ኣብ ኣፍደገ ካንቸሎ ገዝኦም 
እምሩሩሩ… ኣለዶ… ክብሃል ዝውዕልን 
እዩ ነይሩ። ነታ ዘላቶ ክዳንን ጫማን 
ብጽርየት ዝከናኸን፡ ኣብ ዝኾነ ነገር ግርህ 
ኢሉ ኮፍ ዘይብልን ኣብ ጅባኡ ንመንጸፍ 
እትኾኖ ዝተዓጽፈት ጋዜጣ’ውን ዝፈሊ 
ኣይነበረን። ክዳውንቱ ክሳብ ናይ ስድራ 
ብጃምላ ዝሕጸብ ከይተጸበየ ባዕሉ 
ሓጺቡ ይኽደን ምንባሩ’ውን ሓደ ካብ 
ዝፍለጠሉ ተግባራቱ’ዩ።
ከምቲ ኣብ ኩሉ ስድራቤት ዝርአ፡ ሓደ 

ካብ ኩሎም ኣሕዋትን ኣሓትን ፍሉይ 
ጠባይ ዘለዎ ዘይስኣን፡ ዝኾነ ዘቕጽዕ 
ጉድለት “እምሩ’ዩ ጌርዎ” እትብል ኣብ 
ኣፍ ኩሎም ኣሕዋቱ ተለቢጣ’ያ። ብዙሕ 
ግዜ ብዘይገበሮ ተቐጺዑ እኳ እንተኾነ፡ 
“ንሳኻትኩምከ መን ጥዑያት ጌርኩም 
ተባሂሎም ብኣልማማ ምኹርኳም ርእሲ 
ቀንዲ መቕጽዒት ኣቦኦም ዮሴፍ’ኳ 
እንተነበረት፡ ዝያዳ ኣሕዋቱ እምሩ 
ተዂርኲሙላ’ዩ። በዝን ወዲ ከምዝን 
ባዕላ‘ታ ስድራ “እምሩ፡ መስኪናይ ግሱስ 
ዝባን’ዩ” ትብሎ ነበረት።
ኣብ ግዜ ምሳሕ ብዙሕ ግዜ 

ሰለዘይርከብ ኣብታ ዝመጸላ ሰዓት 
ጸብሒ እንተዘይጸኒሕዎ ሰለምንታይ 
ምሳሕ ዘተረፈኒ ኢሉ ኣጉረምሪሙ 
ኣይፈልጥን፡ ኣብ’ቲ ገዛ ዝጸንሖ ብዙሕ 
ግዜ ዘይወስድ በርበረን ዘይትን ኣብ 
እንጀራ  ለኻኽዩ ከብዱ ዓንጊሉ ንደገኡ 
ይዕዘር።  
“ኣንታ እምበርዶ ልቢ ኣለካ’ዩ? እዚ 

ንበይንኻ ተህልኾ ዘለኻ ኣስፔዛ’ኳ 
ውስኽ ኣቢልካ ንስድራ ዘምስሕ’ዩ” 
ንዝብል ናይ ኣሕዋቱ ወቐሳ ከም ኣመሉ 
ረጒድ ኣደጎኡ ዝጻወሮ ስለዝኾነ መልሲ 
ኣይህበሉን። ይኹን እምበር ስድራ 
ተኣኪባ ከተዕልል ከላ ብዘምጽኦም 
ዋዛታትን ጭርቃናትን ትዋሕ ስለዘብላ 
ብልባ ትናፍቖ’ያ።
እምሩ ምስ ኣደኡ ዝያዳ ተፋቕሮም 

ዝነበረትን ከም ቁም ነገር ሓጋዚ ንኣደኡ 
ጌሩ ዝምክሓላን፡ ስሕት ኢሉ ቡን ቈልዩ 

የስትያ ምንባሩ’ዩ። ንዘይግድሶ ባህርያቱ 
ከኣ ከም መከሓሓሲ ይጥቀመላ ነበረ። 
ንመዘከርታ ናይቲ ብልባ ተፍቅሮ 
ዝነበረት ወላዲኣ ክኾነላ ብምባል’ያ 
እምሩ ሰምያቶ። ንሳዋ ምስ ከደ ድማ 
ስሙ ምስዘይተጓዳኢ ጥዑም ባህርያቱ 
ተደሚሩ ወትሩ ውሽጣዊ ሓቦጭቦጭ 

ይፈጥረላ ነበረ።
ስርዓት ወያነ እቶም ኣብ ሃገራዊ 

ወፍሪ ልምዓት ተጸሚዶም ዝነበሩ 
ኣባላት ሃገራዊ ኣገልግሎትን ናይ 1991 
ተጋደልትን ናይ ወርሒ ዕማሞም 
ዛዚሞም ነናብ ቤቶም ከይተመልሱ 
እንከለዉ እዩ ወራር ኣዊጁ። እምሩ ድማ 
ምስ ኣሃዶኡ ኣብ ውግእ ምክልኻል 
ሃገር ተጸምደ። ንቐዳማይን ካልኣይን 
ወራራት ወያነ ንምፍሻል ኣብዝተገብረ 
ግጥማት ብትብዓትን ተወፋይነትን 
ተሳተፈ። ድሕሪኡ ግና ንሓያሎ ኣዋርሕ 
ደሃይ ስለዘጥፍአ እታ ኣቐዲማ ከቢድ 
መስዋእቲ ዝኸፈለት ስድራ ዮሴፍ ገብረ 
ከም ኣመላ ክትሻቐል ተራእየት።
ብህይወት ዘሎ ውዒሉ ሓዲሩ 

ብኣካል እንተዘይመጸ፡ ኣብ’ዚ ኣለኹ 
ምባሉ ኣይተርፍን’ዩ። ስለ’ዚ እዚ ዕድል 
ዘይረኸባ ስድራቤታት ከምቲ ዝቐደመ 
ኣብ ምምጻእ ናጽነት ደሃይ ምግባር 
ዝደንጎዩ ተጋደልቲ ደቀን ዝተሓቖነኦ፡ 
ኣብዚ‘ውን ከብደን ሓቚፈን ተሓቚና። 
መስዋእቲ ናይቶም ኣብ ካልኣይ ገድሊ 
ናይ ዝተበጀዉ ሓርበኛታት ብወግዒ 
ክንገር ዕለትን ቦታን ተወሲኑ ኣብ መላእ 
ኤርትራ ምድላዋት ተገብረ።
ኣደ ዝመጻ መርድእ ድዩ ካልእ 

ተጨቢጣ ተጸበየት። “እቶም ካብ 
ወጋሕታ ክሳብ ዕራርቦ ኣብ ካንሸሎ 
ተዓኒዶም እምሩሩሩ… ኢሎም 
ዝጽውዑ ዝነበሩ ድኣ ኣበይ ተሸርቡ!?” 
እዚ ሓደ ካብ ዘተሓሳስበኒን ዘፍርሃንን 
ዘሎ ከቢድ ደመና እዩ። “እንታይ 
ዓይነት ዝናብ’ዩ ክዘንብ ኣብ’ዚ ገዛ!!?” 
ከምቲ ክብደት ናይ’ቲ ደመና ዘኒቡ፡ 
ህይወት ለኻኺሙ ድዩ ክጽሒ ወይሲ፡ 
ዘይተሓስበ ንፋስ መጺኡ ነቲ ከቢድ 
ደመና ዘሪጉ፡ ልቢ ሰብ ክመልስ? እዚ 
ዳሕረዋይ ክኾነለይ ቅዱስ ሚኪኤል 
እልምነካ፡ ኣብዛ ትመጽእ ዝክርካ ካብ 
ዘምጻእኩ ኣምጺአ ብዓቢ ክድግሰልካ 
መብጽዓ እኣቱ። ይኣኽለኪ! በላ እዛ ገዛ 
ዝኣኽላ ትንፋስ ኣወፍያ’ያ እሞ…”
ስድራ እንዳ ዮሴፍ ከም ህዝባ ደሃይ 

ንዘጥፍአ ኣባላ እምሩ ዮሴፍ ሓዲኡ 
ክትቀብጽ ኣብቲ ዝተሓበረ ቦታ መንገሪ 
ኣስማት ስውኣት ጎዳይፍ ተረኽበት። 
ኣብ ኩሉ ክሊ ዕድመ ዝርከብ ተቐማጢ 
ጎዳይፍ፡ ኣደታት፡ በብዕድመኤን 
ዝተፈላለየ ዓይነት ኣወናዝፋ ዘለዎ ጻዕዳ 
ነጸላ ተወንዚፈን፡ መንእሰያት ደቀንስትዮ 
ድማ ጸጉረን ብመንዲል ርእሲ ኣብ 
ዝባነን ድማ ፈዂስ ነጸላ ኣውዲቐን፡ 
ኣቦታትን መንእሰያት በብኽልተ በብሓደ  

ክትኣኻከቡ ጀመሩ። ብዘይካ ሒደት 
ሕሽኹሹኻት፡ ናይ ዓይኒ ምጥምማት 
ዝዓብለሎ ጸጥታ ዓብለለ፡ ኩሉ ምስ 
ውሽጡ ዲቕ ዝበለ ምጉት ኣልዒሉ 
ባዕሉ ይሓትት ይምልስ ንመልሱ 
ተመሊሱ ይምጉት።
እቶም ኣብ ምምጻእ ናጽነት ካብ 

1-5 ሞባእ ዝኸፈሉ፡ ሕጂ’ውን 
ኣብ ዝተፈላለያ ዙርያታት ሃገራዊ 
ኣገልግሎት ዉሉዳቶም ዘፋነዉ ስድራ 
ቤታት ኤርትራ፡ ናይ ክንደይ ዉሉዳቶም 
ኣስማት ክሰምዑ ኮን ይኾኑ ብውሽጣዊ 
ቕልውላው ተረበጹ።
ኣንበብቲ ኣብ ቅድሚ ህዝቢ 

ዝተዳለወሎም መናብር ኮፍ በሉ።  ኩሉ 
ተጸባዪ፡ ሓንሳብ እሽታ ከይተባህለ ባዕሉ 
ጸጥ በለ። ብዓበይቲ ሰባትን መራሕቲ 
ሃይማኖትን መጸናንዒ መእተዊ ድሕሪ 
ምግባር፡ ንባብ ኣስማት ስዉኣት ኣሃዱ 
ኢሉ ተጀመረ። ድሕሪ ሓደ ክልተ 
ምንጋር ስውኣት እምሩ ተጸውዐ። 
እምሩ ዮሴፍ ገብረ
ዕለተ መስዋእቲ፦ 15 ግንቦት 2000
ቦታ መስዋእቲ፦ ኣሸሺ

ኣብቲ ስነ ስርዓት ምንጋር ኣስማት 
ስውኣት ዝተረኸብና ኣባላት ስድራ 
ቀበጽና። ኣብ ገዛ ተሪፋ ንትመጻ ወረ 
ትጽበ ዘላ ማማ እናኑ እምሩ ብኸመይ 
ንንገራ ኣብ ዝብል ኣብ ድርኩዂት 
ካንቸሎ ኴንካ ዘተ ተኻየደ። እቲ ፍታሕ 
ድማ እናልቀሰካ ምእታው ይሓይሽ 
ተባሂሉ ብኸምኡ ተፈጸመ። ኩሉ 
ወለደኛ፡ ጎረባብቲ፡ ኣዕሩኽ፡ ወረር ወረር 
እናበሉ ገዛን ኣፍደገን መሊኦም ንብዓቶም 
ኣፍሰሱ። ኣብ እዋን ገድሊ ዝተሰውኡ 
እናደመሩ፡ ገዛ ተሃስያ! … ኦሮማይ! 
ሰበይቲ ደጊም ክንደየናይ ከይትጥዒ…! 
ተደምደመ። እምሩ ኣካል ናይቶም 
ኣብ ምውሓስ ናጽነት በጃ ዝሓለፉ 19 
ሽሕ ስዉኣትን ሻዱሻይ ስውእ ስድራ 

ቤት ዮሴፍ ገበረን ብምዃን ስሙ ኣብ 
መዝገብ ሰማእቲ ኤርትራ ቀሊሙ ኣብ 
መበል 35 ዓመት ዕድሚኡ ተበጀወ። 
ፍላይ ማንታኡ ተጋዳላይ ንጉሰ ዮሴፍ 
ድማ ኣካል 65 ሽሕ ሰማእቲ ኤርትራ 
ኮይኑ ኣብ መበል 23 ዓመት ዕድመኡ 
ሓለፈ።

እቶም ማናቱ ንጉሰ ኣብ ምምጻእ 
ናጽነት፡ እምሩ ኣብ ምውሓስ ናጽነት 
ሕድሪ ተቐባቢሎም፡ ክልቲኦም ንቡር 
ከይፈተኑ፡ ሓድጊ ከየትረፉ፡ ልዕሊ 
ውላዶም ናጻ ኤርትራ ኣረኪቦም 
ሓደራ! ዓወት ንሓፋሽ! ተላብዮም 
ንሓዋሩ ሓሊፎም።
ድሕሪ’ዚ ኩሉ፡ ኣብ አእዋኑ 

እናተደመረ ዝመጸ ብዝሒ መስዋእቲ 
ስድራ ቤት ዮሴፍ ገብረ፡ ዋላ ምእንቲ 
ሃገር ይኹን እምበር፡ ከም ሰብ ስምዒት 
ከይተንከፈ ክሓልፍ ምጽባይ ካብ 
ባህሪ ሰብ ምርሓቕ እምበር ካልእ ስለ 
ዘይቁጸር፡ ጥዕና ኣደ ካብ ግዜ ናብ ግዜ 
እናጎደለ ኸደ። መስዋእቲ እምሩ ወዳ 
ድሕሪ ምርዳኣ ሒደት ኣዋርሕ ጸኒሓ 
ኣብ መወዳእታ 2003 ብዓል ቤታን 
ደቃን ስዒባ፡ ህ.ግ.ሓ.ኤ. ዝሃባ ናይ ሓፋሽ 
ውድብ ወረቐት ምስክር ምስ ስዉኣት 
ብዓል ቤታን ደቃን ኣብ መንደቕ ሰቒላ 
ዓዲ ኹልና ተፋነወት።
ዝተረፉ ውሉዳት ዮሴፍ - ኣድያም 

ኣብ ሳልሳይ ዙርያ፡ ይርግኣለም ኣብ 
ሻዱሻይ ዙርያ፡ ሰይፉ ኣብ መበል 17 
ዙርያ ሳዋ ወሪዶም ግቡኦም ዝፈጸሙ 
እዮም።
ኣብ ምድላይ ናጽነት ሰለሰተ፡ ኣብ ኣብ ምድላይ ናጽነት ሰለሰተ፡ ኣብ 

ምውሓስ ናጽነት ሰለስተ፡ ፍርቂ ደርዘን ምውሓስ ናጽነት ሰለስተ፡ ፍርቂ ደርዘን 
መስዋእቲ ዝኸፈለት ስድራቤት ዮሴፍ መስዋእቲ ዝኸፈለት ስድራቤት ዮሴፍ 
ገብረ! ሓርበኛ ኣይነብርን’ዩ ታሪኹ’ዩ ገብረ! ሓርበኛ ኣይነብርን’ዩ ታሪኹ’ዩ 
ዝውረስ!ዝውረስ!

ምንጪ፦ ዛንታታት ተሞኩሮ ገድሊ፣ ቅጺ 10 - ዋርሳይምንጪ፦ ዛንታታት ተሞኩሮ ገድሊ፣ ቅጺ 10 - ዋርሳይ

2ይን መወዳእታን ክፋል

ሃዋርያ ጽንዓት
ምድረ-ሰማይ ከም መጋርያ ክእየድ
ኣዕጽምቲ እናሰርሰረ ማይ ባድ
መሬት እቶን ኮይና ወድሰብ 

ዝእጎዳ
ኣብቲ’ኳ

ዓለም ሓቂ ጎስያ ዓመጽ ክነግሳ፡
እቶም ‘ሰባት’....

ጓይላ’ዮም ዝብልዎ ቃሬት እናሃገገ
ዕልልታ የቃልሑ ስጋ ሰብ እናሃፈፈ
ዕላማ ‘ብልዎ መትከል ዝኣንጉዑ
‘ብድሆ’ እናበሉ ደልሃመት 

ይጋልሁ፡
ኣቤት’ባ ነዛ ሞት ዝንዕቅዋ

‘ኣነ ክሓልፍ ንስኹም ጽንሕዋ’
ይበሃሃሉ. . . . . ይቀዳደሙላ

ቅያ እናሰርሑስ ንሞት ይስዕርዋ፡
ሰባት ድዮም ግን ‘ዞም ሰባት?!!
ከመይ’ዩ ፍጥረቶም ልዕሊ 

ፍጥረት?!!
ከም ጽምብላሊዕ ይጠኑ ናብ 

ሃልሃልታ
ኣስሓይታ ዘይግድሶም ዝባኖም 

ብዕርቕታ
ህሮርማ ዘኸርድዱ

ኣይሂ ሓጻውን እናጽሓዩ
ወራሪ ‘ተመጸ ብሓሽከቱ

ኣብታ ሪሞም ንሪም ይምክቱ
ጸለምቲ ንፋሳት ብዓሎቕ ‘ተነፈሱ
ወትሩ ጽኑዓት ፈልከት ዘይብሉ
ሩሖም መጥዮም፡ ኣእላፋት 

የውሕሱ፡
እዞም፡ ዘይሰብ ሰባት

እዞም ፈጠርቲ ብርሃን ገንሸላት
እዞም መማህራን ጽንዒ

ሰብ ሰፊሕ ራኢ

ካብቲ ትማሊ.... ኣሳጊሮም ንሎሚ
ከይተዳህለሉ ብሽርሒ ጉርሒ
ርሑቕ ዝጥምቱ ዝረሃወ መጻኢ

ሰባት ድዮም?
 ሰባት እዮም ብሓቂ?!!

ኣብ’ቲ ግጥም ሓደ ምስ ዓሰርተ
ኣብቲ ፍልምያ ወራር ምስ መኸተ
ገለ ትንፋሱ ከወፊ ‘ኣጆኹም’ ‘ናበለ
ገለ ‘ንኺድ’ ክብል ደሙ ‘ናዛረየ

ዓጽሙ ‘ናተደራቐመ
ገሊኣ ‘ኣይተርፍን’ ኢላ ማህጸና ክትዓዲ

ህጁም ክትደራገም ደቢቓ ድቂ
ሕቶ ህላውነት ሕቶ ሪም

ዓርሞሽሽ ልቢ ከድንን ስስዐ ገባብል፡
ሽዑ

ናይ’ቶም ልዕለ-ሰብ ሰባት
ደቀ-መዛሙር ሃዋርያ ጽንዓት
ገለ ክብሉ ዘዳመጽኩ መሰለኒ
ኣይ ብእዝንን ናይ ልቢ ብልቢ

ናይታ. . . .
ንሞት ክትስዕር ክትብጆ ብሂጋ
‘ናተቐዳደመት ክትመልስ ሪማ

ምልኣት ናጽነተ-ሓርነታ
ታሪኽ ክትርንዕ ዘምከነት ማህጸና

ናይቲ.  . . .
ኣካላቱ መንፊት ዝኾነ ተተናኲሑ
ሓጻውን ገሃነም ዝጾረ ኣብ ጅማውቱ

ኣብ’ቲ ገድሊ ገደል እተጋደለ
ኩልንትናኡ ከም ዘይናቱ ኣይናተይን 

ዝበለ።
                                                                
ኤርሚያስ ኣብርሃምኤርሚያስ ኣብርሃም
ሜካናይዝድ 74ሜካናይዝድ 74

ኣብ ክፍሊ ኢሚግረሽንን ዜግነትን፡ 
ምድላዋት ክካየደሉ ዝቐነየ ዝኽሪ 
መዓልቲ ሰማእታት 2023፡ ብ16 ሰነ 
ብዝተፈላለየ መሰናድኦታት ተዘኪሩ። 
ኣብቲ ኣብ ቀጽሪ ክፍሊ ኢሚግረሽንን 
ዜግነትን ዝተኻየደ ናይ ዝኽሪ መደብ፡ 

ናይ ትካል መለለዪ ልብሲ ዝለበሱ 
ሓለፍትን ኣባላትን ክፍሊ ኢሚግረሽንን 
ዜግነትን ተረኺቦም ነይሮም። 
ተሳተፍቲ ካብ ከባቢ ክፍሊ ኢሚግረሽን 

ዜግነትን ብሰልፊ ሽምዓ ተሰሪዖም ናብ 
ቀጽሪ እቲ ትካል ድሕሪ ምእታዎም 
ከኣ መደብ ተጀሚሩ። መደብ ኣብ 
ምጅማሩ፡ ካብ ኣወሃሃድቲ እቲ መደብ 
ኣባል ክፍሊ ኢሚግረሽንን ዜግነትን፡ 
ነቲ ናይ ዝኽሪ መደብ ንምምዕራግን 
ምጽባቕን ልዑል ኣበርክቶ ንዝገበሩ 
ኩሎም፡ ብስም ኣወሃሃድቲ ምስጋና 
ኣቕሪቡ። ኣስዕብ ኣቢሉ’ውን፡ ንዝኽሪ 
እዚ ረዚን ዕለት፡ ክፍሊ ኢሚግረሽንን 
ዜግነትን፡ ‘ዕላማ’ለዎ መስዋእቲ ኣብዚ 
ሃገር’ ኣብ ዝብል መሪሕ ዛዕባ 
ማእከል ዝገበረ ዝተፈላለየ ስነ-ጥበባዊ 
መደባት ከም ዘዳለዉ ገሊጹ። 
ዝተዳለወ ስነ-ጥበባዊ ትሕዝቶታት፡ 

ዝተፈላለዩ ዓሌታት ስነ-ጥበብ ከም 

ሙዚቃዊ ድራማ፡ በይነ ተዋስኦ 
(Monologe)፡ ምልልሳዊ ግጥሚ፡ 
ዕቱብ ድራማ፡ ሓደስቲ ደርፍታትን 
መዛሙርን ዘጠቓለለ ምዃኑ’ውን 
ሓቢሩ። ጥቕሉል መልእኽቲ ናይ’ቲ 
ዝተዳለወ መደብ ኣመልኪቱ፡ ካብ ነዊሕ 
ኣትሒዙ ኣብ ኤርትራን ኤርትራዊያንን 
ከጋጥም ዝጸንሐ ግዱድ ኩሉ ዓይነታዊ 
መስዋእቲ ንኸንቱ ዘይምዃኑ፤ ዕላማን 
ራእዪን ዝነበሮን ዘለዎን ምዃኑ 
ንምንጽብራቕ’ዩ ብምባል ኣነጺሩ። 
እቲ ኣኽብሮት እንህቦ፡ ኣብ ጒዕዞ 

ንሓርነት ይኹን ድሕሪ ናጽነት ናይ 
ዝተጓናጸፍናዮ ኩሉ ዓወት፡ መሰረትን 
ቀንድን ዝኾነ ኣብ ዕትብቲ ወለዶታት 
ዝተመስጠረ ጅግንነት፡ ዝያዳ 
ንምዂሉዑ፤ ሎሚ’ውን እንተኾነ፡ 

ዝኽሪ መዓልቲ ሰማእታት - 2023
ኣብ ክፍሊ ኢሚግረሽንን ዜግነትን

ኣብ መኸተን ልምዓትን፡ ንህላወን 
ጽንዓትን፡ ንድሕነትን ርግኣትን 
መሰረትና ካብ ወለዶ ናብ ወለዶ 

ዝሰጋገር ዘሎ ባህሊ ጅግንነት ምዃኑ 
ንምጉላሕ’ዩ ብምባል እውን ገሊጹ።
ብድሕሪ’ዚ ብቐጥታ ሓደ ብሓደ 

ናብ ዝተዳለወ ስነ-ጥበባዊ መደባት’ዩ 
ተሰጊሩ። ፈለማ፡ ‘ኣብታ ሓንቲ ደቒቕ’ 
ዘርእስቱ ደርፊ’ዩ ቀሪቡ። እዚ ደርፊ’ዚ፡ 
ኣብ ወግዓዊ ሃገራዊ ምትእኽኻብና 
ንእነካዪዶ ናይ ሓንቲ ደቒቕ ደውታ 
ማእከል ዝገበረ እዩ። ትሕዝቶ ቲ’ደርፊ፡ 
ኣብዛ ናይ ደቒቕ ደውታና ‘እንታይ 
ኢና ንብል?’፡ ‘እንታይከ ንዝክር?’ 
ኣብዛ ደቒቕ’ዚኣ ኣብ ነብሰ ገምጋም 
ተሰዊርና ብሓቂ ነብስና ንፍትሽ ዶ? 
ዝብል ከቢድ ሕቶታት ኣልዒሉ ነፍሲ-
ወከፍና መልሲ ከነዳሉ ዝቕስቕስ 
እዩ። ተሳተፍቲ ኣብ ደውታ ምስ 
ንሰማእታትና ዝወከሉ ካብ መቓብር 
ዝትንስኡ ተምሳሌት ዘራኸበ ምንባሩ 
ዝያዳ ተንካፊ ደርፍን ምርኢትን 
ነይሩ።

ተዓዛባይ ብዛዕባ’ዚ 
ብተመስጦ እናኣስተንተነ፡ 
‘ዕላማ’ለዎ መስዋእትና’ 
ዘርእስቱ መዝሙር’ዩ 
ስዒቡ። እዚ መዝሙር’ዚ 
ብኽልተ ሓደስቲ 
ድምጻውያን ክፍሊ 
ኢሚግረሽን ዜግነትን 
ዝቐረበ እዩ። ካብ ነዊሕ 
ኣትሒዙ ብባዕዳዊያን 
ኣብ ልዕሊ ኤርትራን 
ኤርትራዊያንን ዝተፈጸመ 
ኩሉ ዓይነታዊ መስዋእቲ 
ፈጺሙ ክሳራ ከምዘይኮነ 
ዝትሕዝቶኡ፡ “ዕላማ 
ኣለዎ፡ ራእዪ ኣለዎ 
መስዋእቲ ኣብዚ ሃገር 
 - ንከንቱ ኣይኮነን ኣለዎ 
ቊም-ነገር፡ መኽሰቡ 

ይዛዪድ ክሳራ ኣይኮነን፡ ዕላማ ኣለዎ 
መስዋእቲ ኣብዚ ሃገር ራእዪ ኣለዎ…” 
ብምባል መስዋእቲ ኣብዚ ሃገር ንስኒት 
ንሓድነት፡ ንሃገራዊ ድሕነት፡ ንዞባዊ 
ውህደት፡ ንፍትሒ ንገስጋስ፡ ንትንሳኤ 
ዕብየት ምዃኑ ደጊሙ ዘረጋገጸ ምኡዝ 
ዜማ እዩ። 
ተርታኡ ሓልዩ ዝሰዓበ፡ ልዕሊ 15 

ተዋሳእቲ ዝተሳተፍዎ ሙዚቃዊ ድራማ 
‘ባሊዲ’ እዩ። እዚ ምርኢት ድማ፡ ናይ 
ገዛእ ርእሱ ቊም-ነገር ነይርዎ። ቀንዲ 
ዛዕባ’ዚ ምርኢት፡ ኣብ 1896 ኣብ እምባ 
ቀሪማ ኣብ ልዕሊ ኤርትራዊያን ጥራይ 
ዝተፈጸመ ኣስካሕካሒ ምግሃስ ሰብኣዊ 
መሰል እዩ። ነቲ ኣብቲ እዋን ኣብ 
ልዕሊ ኤርትራዊያን ጥራይ ብፍልያ 
ዝተፈጸመ ታሪኻዊ በደል ማእከል 

ገይሩ ዝቐረበ ጥበባዊ ስራሕ’ዩ። 
ግፍዓውያን መሳፍንቲ፡ ኣብ ልዕሊ 

ኤርትራዊያን ዓሳክር ዝፈጸምዎ ናይ 
የማናይ ኢድን ጸጋማይ እግሪን ናይ 
ምቑራጽ ስጉምቲ ብምልዓል፡ እቲ 
ጉዳይ 127 ዓመታት ዘሕለፈ’ኳ 
እንተኾነ፡ ዘይርሳዕ ካብ ዝኽሪ 
ዘይሃስስ ኣስካሕካሒ ታሪኻዊ በደል 
ምዃኑ ዝትርኽ እዩ። ፈጻሚ እከይ 
ይንዋሕ ይሕጸር ካብ ዝፈጸሞ በደል 
ንላዕሊ እቲ ዝፈደዮ መልእኽቲ . . 
. ዝሓዘለ ምርኢት እዩ። ኣብቲ እዋን 
በደል ዝተፈጸሞም ‘ባሊዲ’ ተባሂሎም 
ንዝጽውዑ ብምውካል - መራኹስ 
ብዝሓዙ፡ ባህላዊ ዜማን ኣደራርፋን 
ተዓጂቡ ዝቐረበ ምንባሩ ኸኣ፡ ዝያዳ 
ስምዒት ዝትንክፍ ጥበባዊ ምርኢት 
ገይርዎ።
ቀጺሉ፡ ምኡዝ ደርፊ ብቋንቋ 

ትግረ’ዩ ግዜኡ ሓልዩ ደበኽ ኢሉ። 
ትሕዝቶ ናይዚ ደርፊ፡ ንሰማእታትና 
ዝተሓዘት ክብርትን ረዛንን ዕለት 20 
ሰነ፡ ናይ ጽንዓት - ናይ ትብዓትን 
ናይ ሓበንን መዓልቲ ከም ምዃና 
መጠን፡ ልብና ብፍስሁ፡ ገጽና ብብርሁ 
- ዝኽሪ ሓበን’ምበር ናይ ምድናንን 
ምቚዛምን፡ ናይ ንብዓትን ትካዘን ከም 
ዘይኮነ ዝኽሪና  - ‘ብሓበን ንዘክሮም’ 
ዝማእከሉ ደርፊ እዩ። 
ድሕሪ’ዚ ዝሰዓበ፡ ‘ሓረግ ጅግንነት’ 

ዘርእስቱ ሙዚቃዊ ድራማ’ዩ። እዚ 
ድራማ እዚ፡ ጅግንነት ኤርትራዊያን 
ብዕትብቲ ካብ ወለዶ ናብ ወለዶ 
እናተወራረሰ ዝመጸአ ምዃኑ ኣጉልሑ 
ዘርእዪ እዩ። ወለዶ ቃልሲ ንሓርነት - 
ወለዶ ሳሕል - ብዝበራረዩ ዘራያት 
ከይረብረበ፡ ንስለ ሃገር ቆሪጹ ብምብጋስ 
ብደሙን ኣዕጽምቱን ሃገር ንዋርሳይ 
ከም ዘረከበ፤ ዋርሳይ’ውን ብግዴኡ ሃገር 
ተረኪቡ። ስላም ሃገር ዝዘርግ ጉጥያ 
ምስ ገጠመ ግን፡ ወራራት ንምምካት 
ደም ነብኒቡ መስዋእቲ ከም ዝኸፈለን 
ሓረግ ጅግንነት ናብ ሳልሳይ ወለዶ 
ከም ዘረከበን የጸባርቕ። 
ሳልሳይ ወለዶ’ውን ኣብ ዕትብቲ 

ዝተመስጠረ ጅግንነት ቅያን ፈጺሙ 
ንድሕነት ህዝብን ሃገርን መስዋእቲ 
ከም ዝኸፈለ ኮሉዑ ዘቕረበ ስራሕ’ዩ። 
ጥቕሉል መልእኽቲ እዚ ምርኢት፡ 
ምእንቲ ቃልሲ ንናጽነትን ምድልዳል 
ልዑላውነትን ኣብ ኤርትራ መስዋእቲ 
ሰለስተ ወለዶ ዝሓተተ ረዚን ዋጋ 
ዝተኸፍሎ ምዃኑ ዘንጸባርቕ እዩ። ነቂ 
ሓቂ’ዚ ኸኣ፡ ኣብ መድረኽ ዝቐረበ 
ሓዲስ ደርፊ ‘መስዋእቲ ሰለስተ ወለዶ’ 
ግርም ጌራ ኣግሂዳቶ። ከም ኣካል 
ናይ’ዚ ሙዚቃዊ ድራማ ካልኦት 
‘ኣባዲ’ ን ‘ፍረ ማህጸነይ’ን ዘርእስተን 
ክልተ ሓደስቲ ደርፍታት እውን ናብ 
ምስትምቓር ቀሪበን’የን።
ነዚ ተኸቲሉ፡ ምልልሳዊ ግጥሚ 

‘ምእንታኺ’ዩ ኤርትራ’ እዩ ስዒቡ። 
እዚ ጥበባዊ ስራሕ’ዚ ምእንቲ ምምጻእ 
ናጽነትን ምውሓስ ልኡላውነትን 
ዝተኸፍለ ስንክልና ማእከል ዝገበረ’ዩ። 
ካብ ግዜ ናብ ግዜ ቃንዛኡ እናኸፍአ 
ዝመጽእ ኣብ ኣካላቶም ሓጻውን 
ተሰኪሞም ዝነብሩ ዘለዉ ተቓለስቲ 
ብምዝካር፤ በሰላ ኲናት ኣብ ዝባኖም 
ጸይሮም፡ ኣብ ሰብነቶም ማሕተም መሪር 
ቃልሲን ረዚን ታሪኽን ተሓንጊጦም 
ዝነብሩ ዘለዉ ውፍያት ክብሪ ዝህብ 
ምርኢት’ዩ።   
‘መርዓ ጓለይ’ ዘርእስቱ ድራማዊ 

ግጥሚ’ዩ ቀጺሉ ኣብ መድረኽ ዝሰዓበ። 
እዚ ምርኢት’ዚ ኣብ መቓብር ኮይኖም 
ብተምሳሌት ሰማእታት ብቋንቋታት 
ትግረን ትግርኛን ሰማእታት እናኣዕለሉ 
ዘርኢ ረዚን መልእኽቲ ዘሕለፈ’ዩ። 
ኣብ መርዓ ጓሉ ከጋዝምን ዕሰለ ከብልን 

ዕድል ዘይረኸበ ስዉእ፡ ብጾቱ ከም ኣቦ 
ኮይኖም ላዕልን ታሕትን ክብሉ፡ ሕድሪ 
ብጻዮም ተሰኪሞም ጓል ብጻዮም 
ከምስሉ ሓላፍነቶም ክዋጽኡ ስዉእ 
እናተዓዘቦምን ብዛዕቦኦም እናኣዕለለን 
ባህ ክብሎ ዘርእዪ ጥበባዊ ምርኢት 
እዩ። 
ዝሰዓበ መደብ፡ ‘ነጋሪ ታሪኽ’ 

ዘርእስቱ ሙዚቃዊ ግጥሚ እዩ። 
ዛዕባ’ዚ መደብ ንእስነት’ዩ። ንእስነት፡ 
ኩሉ ሰብ ዝደልዮ ተባሃጊን ተዘካርን 
ዕድመ ክንሱ፡ ሰማእታት ኤርትራ ግን 
ንእስነት እናደለዪዋን እናደለየቶምን 
ከየስተማቐርዋ ዝሓለፉ ሰብ ጽኑዕ 
መትከል ምዃኖም ብምጥቃስ፡ 
ሰማእታትና ካልኦት ንእስነትና 
ከነስተማቕር ምእንቲ ሃገር ንእስነቶም 
ዝሃቡ ውፍያት ምዃኖም ዘንጸባረቐ 
ብደርፊ ዝተሰነየ ግሩም ምርኢት ነበረ። 
ነዚ ተኸቲሉ ድማ፡ ‘ሓሊፉ ዘትረፈ’ 
ዘርእስቱ ደርፊ’ዩ ቀጺሉ። 
ቀጺሉ፡ ትረኻ ‘ኣደ ስዉእ’ እዩ 

ተርታኡ ሓልዩ ኣብ መድረኽ መጺኡ። 
እዚ ትረኻ፡ ብሓፈሻ ጒዕዞ ሰማእትነት 
ኣብ ኤርትራ ዝሓለፎም ጽንኲራት 
ኩነታት ብምልዓል፡ ንዝተራእየ 
ምእንቲ ካልኦት ናይ ተበጃውነት 
መንፈስን ንሱ ዝፈጠሮ መስተርሆትን 
ንምዝኽኻር ዝቐረበ እዩ። ልዕሊ ኹሉ 
ድማ፡ ኤርትራዊት ኣደ እትነብዖ 
ሚስጢር ጽንዓትን ትብዓትን ምዃኑ 
ንምጽብራቕ ዝቐረበ’ዩ። ነዚ ተኸቱሉ 
ድማ፡ ‘ንእስተይ’ ዘርእስቱ ደርፊ’ዩ 
ንምስትምቓር ቀሪቡ። እዚ ደርፊ 
እዚ’ውን ሓድሽ ዝተሰርሐ እዩ። እዚ 
ዕዮ መስዋእትነት ኤርትራዊት ጓል-
ኣንስተይቲ ማእከል ዝገበረ ኮይኑ፡ 
ደቀንስትዮ ኤርትራ ኣብ ምምጻእን 
ምውሓስን ናጽነት ነዘርኣየኦ ጅግንነትን 
መስዋእትነትን ዘንጸብርቕ ብድራማ 

ዝተሰነየ ነይሩ። 

በዚ ኣቢሉ ኸኣ፡ እቲ ምዕሩግ ናይ 
ዝኽሪ መደብ ናብ ምዝዛም ኣምሪሑ፡ 
ብሃገራዊ መዝሙር መደብ ተወዲኡ። 

ዘልኣለማዊ ዝኽርን ክብሪን ዘልኣለማዊ ዝኽርን ክብሪን 
ንሰማእታትና!! ንሰማእታትና!! 

ጽኑዕ ኣንገብ
ጽኑዕ ኣንገብ በዓል ስጡም ዳንጋ
ንሕሾል ጸላኢ ትእልሽ በድራጋ

ብነድሪ ትነቅል ናይ ጸላኢ መንጋጋ
ትድብል ትዘልል ኣብ ናይ ጓህሪ ዕዳጋ
መታን ከይወርራ ከይቅልቀላ ሓደጋ
እልፊ ኣጻድፍ ጎቦታት ክሪንካሕ
በእጋርካ ለፊዕካ ሴፍካ ትመልሕ
ብድኻምን ጽምእን ኣካላትካ 

እንክልሕልሕ
ሃገረይ ምስ በልካ ወይከ ክምህ

ንድነ ጸልማት ብቕልጽምካ ትገላልህ፣

መሬት ክጽልምት ባና ክሕባእ
ይከኣሎ ክራጸም ጸልማቱ ከውግሕ

ምስ ሞት ተፋጢጡ ህላውነቱ ክምስክር
እናሓደረ ዝዂርትፍ ኣባ-ዳህሪ ኣባ-

ጥመር

ዋልታ ሃገር ዘይበተኸ ሕርሚ
ታሪኹ ከየበርዕን ወሲኑ ክደሚ
ዋርሳይ ነቒሉ ክጸራርግ ሰልሚ

መብጽዓኡ ተግቢሩ በናጢስዎ ደልሚ

በተግ ኢሉ ኣለኹልኪ ኢልዋ
ኤረይ ወለሎ ግምጃ ሰሊምዋ

ኣእዛን ደንጽይወን
ኣዒንቲ ምእማን ኣብዩወን

ሓንጎል ደብዚዙ ነፍሳት ተረዝሪዘን
ኪኖ ሓይሊ ኣብ ጽንዓት ኣሚነን

ንዳል ዘይብላ ፍጽምቲ እምነት
ኣብታ ዘይርከባ ቁልዒ ንስተት
ተኣስር ትጠምር ታሪኽ ሰንሰለት
ሳላ ዝፈለጣ ረኺብዋ ሓርነት

ብጽንዓት ብእምነት
ብሓቦ ብተወፋይነት

ብሓቂ ጽኑዕ ኣንገብ’ዩ ንሱ
ሃገር ቃሉ ሃገር መልሱ

ሻላ ማላ ዘይብል ሓንሳብ ‘ንተነኺሱ

ሴም ሙሴ - ስታፍ ፋይናንስ ሚ/ምሴም ሙሴ - ስታፍ ፋይናንስ ሚ/ም

ሳሙኤል ገብረብርሃንሳሙኤል ገብረብርሃን

ናጽነት ስለ ናጽነት!ኣብ ዝሓለፈ ቀዳማይ ክፋል ናይ’ዚ 
ጽሑፍ እዚ፡ መጽሔት ‘ሳግም’፡ ኣብ 
ታሕሳስ 1987 ምስ ስዉእቲ ተጋዳሊት 
ናጽነት ምስግና ዘካየደቶ ቃለ-መሕትት 
ኣቕሪብናልኩም ነይርና። ንሎሚ ድማ፡ 
ኣምባሳደር ኣሕመድ ጣህር ባዱሪ፡ 
‘ኤርትራ፡ ጉዕዞ ኣብ ተዘክሮታተይ’ ኣብ 
እትብል መጽሓፉ (ገጽ 342-347)፡ ምስ 
ናጽነት ዝገበሮ ወግዒ ንገለ ክፋሉ ናባኹም 
ነብሎ ኣሎና - ሰናይ ንባብ፦

“ብጻይ ባዱሪ፡ ኣነ ቃንዛ ይስምዓኒ ኣሎ። ነቲ 
ዝነበረ እንተደኣ ዘኪረዮ ናብቲ ዘሕለፍኩዎ 
ሕሰምን መሪር ኩነታትን ስለ ዝመልሰኒ፡ 
ክዝክሮ ኣይደልን እየ። ኣብ ኣእሙሮይ 
ቃንዛ ዝመልኦ ሓሳባት እዩ ዝመላለሰኒ። 
ብቐጻሊ ክዝክሮን ክደጋግሞን ኣይደልን 
እየ። ክዝክሮ ከለኹ ቅሳነትን ስቓይን 
ስለዝኸልኣኒ፡ ክርስዖ ኢየ ዝደሊ። ስነ-
ኣእምሮኣዊ ጭንቀት ስለዝፈጥረለይ፡ ሰባት 
ክገድፉንን ንኽርስዖ ክሕግዙንን እየ ዝደሊ፡
” ምስ በለትኒ፡ ብዙሕ ሓዚነላ። ዘረብኣ ካብ 
መጠን ንላዕሊ ጸልዩኒ።
  “ብኹሉ ዘለኒ ስሚዒት ምሳኺ 

ይደናገጽ እኳ እንተኾንኩ፡ ክንገድፎ ግን 
ዝከኣል ኣይኮነን። ዕጫና ስለዝኾነ፡ ካብኡ 
ከነምልጥ ኣይንኽእልን ኢና፡፡ ታሪኽና 
ስለዝኾነ፡ ኣብ ውሽጢ ዓበይቲ ሃገራዊ 
ህንጸትን ምክልኻል ሃገርን ጥሒልና፡ 
ካብ ኣእምሮና ተማሕዩ ከይሃስስ ግድን 
ክንስንዶ ኣለና። ንወለዶታት እነውርሶን 
ትብዓትን ሃገራዊ ንቕሓትን እነዕጥቐሉን 
እንኮ ውርሻና ንሱ ስለ ዝኾነ።” ድማ 
ኢለያ። ቁሩብ ዝን ድሕሪ ምባል ከኣ፡-
  “መታን ከዕርፍን ክርስዖን፡ እዚ ናይ 

መወዳእታ ርክብና ክኸውን  እምነ፡’’ 
ወሲኻትኒ። 
“ብጸይቲ ናጽነት፡ ስሚዒትኪ እርድኣኒ‘ዩ” 

ብምባል ዘተና ቀጺልና። 
ብመጀመርታ፡ ኣብ ከምዚ ዓይነት ስራሕ 

መዓስን ከመይ ኢልኪን ተጸንቢርኪ፡ 
ብምቕጻል ድማ፡ ካብ’ተን ኣብ ኣስመራ 
ፍሉጣት ፈዳይን ደቂ-ኣንስትዮን 
መራሒት ምስጢራዊ ስራሕትን ከም 
ምንባርኪ መጠን፡ ብዛዕባኡን ብዛዕባ ተራ 
ደቂ-ኣንስትዩ ኤርትራ ኣብ’ቲ ስራሕን 
ምሉእ ስእሊ ክትህብና ብኣኽብሮት 
እሓተኪ?
ምስ ሰውራ ዝተላለኹሉን ጽልዋ 

ዝሓደረንን ኣብ 1975 እዩ። ኣነን 
ብጾተይን ተማሃሮ ቤት ትምህርቲ ቅድስቲ 
ማርያም ኢና ኔርና። ኣብ ዓዲ ንፋስ 
(ሰሜን ኣስመራ) ንመላለስ ኔርና። ኣብቲ 
ግዜ’ቲ፡ ዓድና መዕቆቢ ተጋደልቲ ህዝባዊ 
ግንባር ስለ ዝነበረት፡ ኣብቲ ምስኣቶም 
እንገብሮ ዝነበርና ዕላል፡ ብዛዕባ ሓርነት፡ 
ናጽነትን ሓርነታዊ ኩናትን ጅግንነት 
ተጋደልቲ ኣብ ውግእን ዝምልከት 
ታሪኽ ይነግሩና ነይሮም። ሓደ መዓልቲ፡ 
ንሕና’ውን ከምኣቶም ክንቃለስ ከም 
እንደሊ ሓቢርናዮም። 
እዝከረኒ፡ ሓደ ካብኣቶም ፓፓዮ ብዝብል 

ሳጓ ዝፍለጥ ዝነበረ፡ ድሓር ግን ኤርምያስ 
ደበሳይ ከም ዝብሃል ደንጒየ ዝፈለጥኩዎ፡ 

ብቐዳምነት መትከላትን ዕላማታትን 
ዕጥቃዊ ቃልሲ ብትዕግስቲ ክንፈልጥ 
ከምዘለና፡ ብድሕሪኡ ኸኣ ኣብ ኣስመራ 
ምስ ዝርከባ ምስጢራውያን ውድባት 
ተጸንቢርና ኣገባብ ስራሕ ክንመሃር ከም 
ዝግባእ ገሊጹልና። በዚ ተሰማሚዒና ምስ 
ከድና፡ ጸላኢ ድሕሪ ገለ መዓልታት ንዓዲ 
ንፋስ ምስ ካልኦት ዓድታት ኣንዲድዋ። 
ስድራና ድማ ኣብ ኣስመራ ክቕመጡ 

ተገዲዶም። እንተኾነ፡ ንሕና ኣይቀሰንናን። 
ሓደ መዓልቲ፡ ኣነን ብጸይተይ ኣልማዝ 
ተድላን፡ ንሳልሰይቲ ብጸይትና ገነት 
ኣርኣያ ክንቃለስ ወዲእናዮ ምህላውና 
ምስ ሓበርናያ፡ ንሳ’ውን ሓሳብና ተቐቢላቶ 
ናብ ሓደ ኣብ ዩኒቨርስቲ ኣስመራ ዝመሃር 
መንእሰይ ወሲዳትና።
ብርሃነ ዝተባህለ ኣብ ውሽጢ ጉጅለታት 

ፈዳይን ዝሰርሕ ዝነበረ እዩ። ኣብ ሓንቲ 
ምስጢራዊት ጉጅለ መዲቡና። እቲ 
ዛንታ እምበኣር ካብዚ’ዩ ዝጅምር። ኣብ 
ውሽጢ’ታ ዋህዮ ንነዊሕ ግዜ ምስ 
ነጠፍኩ፡ ከም ሓላፊት ዋህዮ ተመዚዘ። 
ኣብቲ ግዜ’ቲ ንምስጢራዊ ስራሕ 
ጽቡቕ ገይረ’የ መሊኸዮ ነይረ።
ሓደስቲ ከሰልፍ፡ ብዛዕባ ጸላእን ሃሱሳቱን 

ገበነኛታት ኣባላት ጸጥታን ሓበሬታታት 
ክእክብ ጀሚረ። መጋበርያ ጸላኢ ዝኾኑ 
ሃሱሳት ከመይ ጌርና ከም እንለቕሞም 
ተማሂርና ኢና። ብድሕሩኡ ሓላፊት 
ጉጅለ ኰይነ፣ ቀጺለ ከኣ ሓላፊት ጨናፍር 
ኰይነ ተመዚዘ። ኣብዚ ደረጃ’ዚ ምስ 
በጻሕኩ፡ ኣብ ውሽጢ ተማሃሮ ይሰርሕ 
ነይረ። ድሕሪ ገለ እዋናት ግን፡ ካልእ 
ማሕበራዊ ቀጸላ ክውድብ ተመዚዘ። 
ሰራሕተኛታት ፋብሪካ፡ ናይ ገዛ 
ሰራሕተኛታት፡ ወነንቲ ባራትን ድኳናትን፡ 
ኮታ ኣብ ኩሉ ደቀንስትዮ ዝርከብኦ 
ዓውዲታት ስራሕ ንምውዳብ እሰርሕ 
ነይረ።  
ምስጢራዊ ውዳበና ምስ ሰፍሐ፡ ሓላፊት 

ጨንፈር ኰይነ። ጨንፈር ብርክት ዝበላ 
ጉጅለታትን ዋህዮታትን ዝሓቖፈ ኢዩ። 
ንኣባላትና ብመሰረት ስርሐንን ሞያኣንን 
ከፋፊልናየን። እዚ ከኣ ሓንቲ ጉጅለ 
ንኣባላትን ስርሓትን ናይታ ካልኣይቲ 
ጉጅለ ምእንቲ ክይትፈልጥ ተባሂሉ’ዩ።
ቀንዲ ዕማም ናይ’ተን ውድባት፡ ብዛዕባ 

ጸላኢ ሓበሬታታትን ሰነዳትን ምእካብ’ዩ። 
ምእንቲ ከይንጥርጠር፡ ንኣባላተይ ኣብ 
ገዛ ወነንቲ ባራት እእክበን ነይረ። 
ባራት፡ ብመንገዲ እተን ኣብኡ ዝሰርሓ 
ሓበሬታታት ክትእክብ እትኽእለሉ ዝበለጸ 
ቦታ እዩ ። እተን ኣብኡ ዝሰርሓ ወነንቱ 
ከኣ፡ ምስ ሓለፍትን ላዕለዎት ሰበ-ስልጣን 
መንግስትን መኮንናት ጸጥታን ሰራዊትን 
ናይ ምርኻብን፡ ካብኣቶም ሓበሬታ ናይ 
ምምንዛዕን ልዑል ዓቕምን ተሞክሮን 
ዘለወን እየን። ስለዚ፡ ንረኽቦ ዝነበርና 
ሓበሬታ ብዓይነቱን ሓቅነቱን ጭቡጥ’ዩ 
ነይሩ።  
ዝኾነ መሪሕነትና ዝደልዮ ኣገዳሲ 

ሰነድ ንምርካብ ጸገም ኣይነበረናን። 

ከምኡ’ውን ኣብ ሜዳ ውድብና ዝደልዮ 
ኣገዳሲ ነገራት፡ ብፍላይ ከኣ ንደቀንስትዮ 
ዝኸውን፡ ብመንገዲ ውዱባት ደቀንስትዮ 
ንእክቦምን ንልእኮምን ኔርና። ብድሕሪ’ዚ፡ 
ኣብ ስርሓት ፈዳይን ንምንጣፍ ንኣባላትና 
ብምስጢር ናብ ዓላ እናሰደድና፡ ኣጠቓቕማ 
ብረት ክንምህረን ጀሚርና። ከምኡ’ውን 
ምምራሕ መኪና ንምህረን ኔርና። እዚ 
ድማ፡ ነቶም ስርሒት ዝፍጽሙ ፈዳይን 
ከይተጠርጠሩ ንምግዓዞም፡ እቲ ዝቐለለ 
ብመንገዲ ደቀንስትዮ ክኸውን ከምዘለዎ 
ኣብ ምርድዳእ ተበጺሑ ስለዝነበረ እዩ። 
ምኽንያቱ፡ ደቀንስትዮ ብህድኣት መኪና 
ስለ ዝመርሓን፡ ካብ ሓጹራትን ነቑጣታት 
ተፈትሽን ንምምላጥ ዘኽእለን ልዑል 
ጥበብ ስለዝጥቀማን እየን።
ተራ ደቀንስትዮ ኣብዚ መዳይ’ዚ 

ኣድማዕን ዕዙዝን ነይሩ። ዓበይቲ 
ኣዴታት ከይተረፋ ካብን ናብን ኣስመራ 
- ሜዳ ጽሑፋትን ብሎቲናትን የሰጋግራ 
ነይረን። ብፍላይ ኣብቲ ምክትታል ጸላኢ 
ዝጽዕቐሉን ሓለዋ ዝብርትዓሉን ግዜ፡ 
ተረአን ዓቢ እዩ ነይሩ። ዓበይቲ ስርሒታት 
ንምፍጻም ፈዳይን ካብ ኣሃዱታት ክመጹና 
ከለዉ፡ ምስጢራዊ ገዛ ነዳልወሎም። ክሳብ 
ስርሖም ፈጺሞም ዝምለሱ፡ ዋላ ሓንቲ 
ካብ ዘይፍልጣ ኣባላትና ሰራሕተኛ 
ኮይና ከተገልግሎም ንቖጽረሎም ኔርና። 
ከምዚኣተን ዝኣመሰላ ደቀንስትዮ ኣብ 
ዓደን ምእንቲ ከይደልይወን ድማ፡ ናብ 
ሜዳ ከም ዝኸዳ ኣምሲልና ነውርየለን 
ኔርና። ኣብ ከተማ ድማ፡ ብኻልእ ስም 
ከም ዝፍለጣ ንገብረን። ብኸምዚ ኣገባብ 
ናብ መሪሕነት ሓበሬታታት ንልእኽን 
መምርሒታት ንቕበልን ነይርና።
ኣብ ውሽጢ ኣባላትና ብቐጻሊ ጎስጓስን 

ምንቕቓሕን ነካይድ ኔርና። ብዛዕባ 
ሓደ ሃሱስ ማሕበራዊ ኩነታቱ፡ መንነቱ፡ 
ስርሑን ኣገዳስነቱን ንጸላኢ፡ ኣብ ልዕሊ 
ህዝብን ሰውራን ዘውረዶ ጉድኣት፡ ወዘተ. 
ብዝምልከት ጭቡጥ ሓበሬታ ከነቕርብ 
ምስ ዝድለ፡ ኩሉ ዘይከኣል ዝበሃል ፈጺምና 
ነቲ ሓበሬታ ንልእኾ ኔርና። እዝከረኒ፡ 
ንብዙሓት ብጾትና ዘእሰረን ዝቐተለን ሓደ 
ሓደገኛ ዝዀነ ኢትዮጵያዊ ኣባል ጸጥታ 
መኮንን ነይሩ። እዚ ሰብ’ዚ፡ ኣብ ኣዋን 
ቀይሕ ራዕዲ (ቀይሽብር) ንመንእሰያት 
ብስልኪ ኣብ ምሕናቕ ተሳቲፉ’ዩ።
ብዛዕብኡ ዝምልከት ኣድላዪ ዝበሃል 

ሓበሬታታት ተኣኪቡ። እንተኾነ፡ ናቱ 
ስእሊ ክንረክብ ኣይከኣልናን። ስእሉ 
ንምርካብ ኣነ ተወፍየ። እቲ ኣብ 
ልዕሊኡ ክውሰድ ዝተወጠነ ናይ ሞት 
ስጕምቲ’ውን ተደናጕዩ። እቲ ዝነበረ እንኮ 
ምርጫ፡ ምስ ሰበይቱን ፈተውታን ተላልየ 
ናብ ቤቱ ምእታው እዩ ነይሩ። 
ስለዝኾነ ድማ፡ ብመንገዲ ጎረቤታ 

ዝነበረት ሓንቲ መሓዛይ ኣቢለ ንሰበይቱ 
ተላልየያ። ናብ ቤታ እናኸድኩ ክበጽሓ 
ስለዝጀመርኩ፡ ምሕዝነት ኣጥሪና። ሓደ 
መዓልቲ ናብቲ ገዛ ምስ ከድኩ፡ ሰብኣያ 
ንኹሉ’ቲ ኣብ መንደቕ ተሰቒሉ ዝነበረ 
ስእልታት ኣውሪዱ ሓቢእዎ ጸኒሑኒ - 
ስለምንታይ ከምኡ ጌሩ ድማ ክጠራጠር 
ጀሚረ። ብዛዕባይን ምስ ሰበይቱ ዘለኒ 
ዝምድናን ስለዝፈለጠዶ ይኸውን? 
ብምባል ኣብ ከቢድ ወጥሪ ተሸሚመ። ኣብ 
መወዳእታ ከኣ፡ ኩነታተይ ከይተፈልጠ 
እንከሎ ብዝቐልጠፈ ግዜን ብዝኾነ 
ዋጋን ናቱ ስእሊ ክረክብ ከምዘለኒ ወሲነ።
ሓደ መዓልቲ ናብ ቤቱ ምስ ከድኩ፡ 

ሰበይቱ (ማሓዛይ ማለት’ዩ) ጸጕራ ክትቁነን 
ጸኒሓትኒ። “ክሳብ ጸጉርኺ ትምሸጢ 
ገዛ ኣብ ምውልዋል ክሕግዘኪ” ኢለያ። 
ናብ መደቀሲኦም ክፍሊ ምስ ኣተኹ፡ 
ጽቡቕ ዕድል ኮይኑ ኣብ ተመዛዚ ናቱ 
ንእሽቶይ ጉርዲ (ጸሊምን ጻዕዳን) ስእሊ 
ረኺበ። ሒዘያ ከይደ ኣረኪበያ። እቲ 
ስራሕ ተጻፊፉ። ዝተረፈ ትግባረ ናይቲ 

ውሳነ ጥራይ’ዩ ነይሩ። እንተኾነ፡ ሃንደበት 
ጠፊኡ ኣሰሩ ክርከብ ኣይተኻእለን። ክሳብ 
ኣነ ዝእስር እንታይ ኣጋጢሙዎ ዝፈልጦ 
ኣይነበረንን።  
• ምስ ብጸይትኺ ብኸመይ ተኣሲርክን? 

ኣብ ቤት ማእሰርቲኸ ቃልስኺ ከመይ 
ነይሩ?
ሓደ መዓልቲ፡ ዓንዶም ዝተባህለ ጋራጅ 

ዝነበሮ ብጻይና ብጥርጣረ ተኣሲሩ። ነቲ 
ንሜዳ ክንልእኾ ኢልና እንእክቦ ንብረት 
ንሱ’ዩ ኣብ ጋራጅ ዝሓብኣልና ነይሩ። 
ኣባላት ጸጥታ ጸላኢ ነቲ ጋራጅ ምስ 
ፈተሽዎ፡ ካብቲ ንሜዳ ዝተላእከ ውሑድ 
ንብረት ረኺቦም።
ምስ ቀጥቀጥዎ፡ ተጻዋርነት ኣጥፊኡ። 

ኣሚኑ ናብ ስራሕ ብጸይቲ ኣስቴር 
መሪሒዎም ከይዱ። ገለ ንብረት 
ብመኪናኡ ገይሩ ካብኡ ስለ ዘግዓዘልና 
እዩ ነቲ ገዛ ክፈልጦ ክኢሉ። ኣስቴር፡ ናይ 
ቃልሲ ስማ እዩ ነይሩ። ንዓኣ ምስ ኣሰሩ 
ከኣ፡ ብለይቲ መጺኦም ንዓይ ኣሲሮምኒ። 
ኣነ ናይ ቃልሲ ስመይ ኤልሳ እዩ ነይሩ። 
ጽቡቕ ዕድል ኮይኑ፡ እቲ ዝተኣስረ ብጻይና 
ሓቀኛ ኣስማትና ይፈልጦ ኣይነበረን።
ኣብ ቤት ማእሰርቲ ማርያም ግምቢ 

ብዙሓት ደቂ-ኣንስትዮ ኔርና። ሓንቲ 
መልእኽቲ ናይ ውድብ ሒዛ እንከላ፡ ኣብ 
መዕርፎ ነፈርቲ ዝተታሕዘት ኣልጋነሽ 
ዝተባህለት ነይራትና። ኣብ መንጎይን 
ኣስቴርን ኣብ ዝርከብ ሸላ ተኣሲራ ነይራ። 
ብመንገዳ ኣቢለ ኸኣ ምሉእ ለይቲ ምስ 
ኣስቴር እናተራኸብኩ፡ ዋላ ሞት ትምጻእ 
ምስጢር ከይነምሉቕ ተሰማሚዕና። 
ምኽንያቱ፡ ንሕና እንተ ኣሚንና፡ ኣማኢት 
ብጾትና ተኣሲረን ክሳቐያ ስለዝዀና። 
ስለዚ፡ እቲ ጉዳይ ኣብ ውሽጢ ክልቴና 
ክውዳእ ከም ዘለዎ ተረዳዲእና። 
ከምኡ’ውን ኣስቴር እምባየ ዝተባህለት 
ብጸይቲ ምሳና ነይራ። ካብ ቤት ማእሰርቲ 
ምስ ወጽአት ንሜዳ ተሰሊፋ። እንተኾነ፡ 
ብሰንኪ ግፍዕታት ቤት ማእሰርቲ ዝገደፈላ 
በሰላ፡ ብሕማም ተሰዊኣ። ከምኡ’ውን ኣበባ 
ኣብርሃ ዝተባህለት፡ ምስ ወዲ ቡላ ኣብ 
ኣስመራ ትሰርሕ ዝነበረት ፈዳይን ምሳና 
ተኣሲራ ነይራ።
ቅድሚ ምእሳርና፡ ጸላኢ (ሻለቃ ዳዊት 

ወልደጊዮርጊስ) ናይ ምእሳር ዘመተ ኣካይዱ 
ስለዝነበረ፡ ብዙሓት ንጹሃት ዜጋታት 
ተኣሲሮም ነይሮም። ገለ ውዱባትና’ውን 
ተለኪሞም ምስኣቶም ምስ ተኣሰሩ፡ ጸላኢ 
ብዘውረደሎም ግፍዕታት ገለ ምስጢራት 
ከዝርቑ ስለ ዝጀመሩ፡ ኣነን ኣስቴርን ናብ 
ዓላ ብምኻድ፡ ሓደጋ ኣጋጢሙ ምህላው 
ንብጾትና ሓቢርናዮም። እንተኾነ፡ “ጸላኢ 
ብዛዕባ ዋህዮታትና ዋላ ሓንቲ ዝፈልጦ 
የብሉን” ስለ ዝበሉና፡ ናብ ኣስመራ 
ተመሊስና ስራሕና ቀጺልና።
ንጽባሒቱ ንግሆ ንዓይ ንመርመራ 

ወሲዶምኒ። መጀመርታ ብቓል’ዮም 
ሓቲቶምኒ። ዝፈልጦ የብለይን ምስ 
በልኩዎም ግና፡ ሽውዓተ ሰባት እናተበራረዩ 
ብኹርማጅ ለብሊቦምኒ። ሓደ ክደክም 
ከሎ፡ እቲ ካልእ’ዩ ዘብርዮ። ብኸምዚ 
ኣገባብ ብዘይ ዕረፍቲ ቐጺሎም። ምስቲ 
ኩሉ ዝነበረኒ ቃንዛ ዓቕለይ ተቖጻጺረ፡  
ኣሉ ቀጣን ኢለዮም። ብድሕሪ’ዚ፡ ሓላፊ 
ቤት ማእሰርቲ መጺኡ። ብጥዑም ቃላት 
ክሓባብለኒ ፈቲኑ። ኣነ ግን፡ ኣብ መርገጽየይ 
ብምጽናዕ ኣሉታዊ መልሲ ሂበዮ። ካባይ 
ዝደልዩዎ ምስ ቀበጹ፡ መርመራኦም ኣብ 
ልዕሊ ኣስቴር’ዮም  ቀጺሎምዎ። እንተኾነ፡ 
ኣስቴር ስለ ዝደኸመት፡ ኣነን ንሳን 
ውዱባት ጥራይ ምዃንና ኣሚናትሎም።
ናባይ ከምጽእዋ ከለዉ፡ ኣእጋራ ደም 

ይነዝዕ ነይሩ። ኣብ ቅድሜኣ ሓቲቶምኒ 
ኣሉ ምስ በልኩዎም፡ ብዘስካሕክሕ ኣገባብ 
ክጭፍጭፉኒ ጀሚሮም። እንተኾነ፡ 
ኣብ መንጎ ሃለዋተይ ስለዘጥፋእኩ፡ 
ኣብ መወዳእታ እንታይ ከም ዝገበሩኒ 
ኣይዝክሮን’የ። ሃለዋተይ ዳርጋ ኣጥፊአ 
ከለኹ፡ ምስጢራዊ ቁጽሪ ናይ ገለ 

ዝፈልጦም ምስጢራውያን ዋህዮታት 
ሓቲቶምኒ። ክሳብ ሞት ምስጢር ከየምሉቕ 
ድማ ወሲነ። ጽቡቕ ዕድል ኮይኑ፡ ኣስቴር 
ብዛዕባ እቲ ኣነ ዝፈልጦን ክንደይ ውዱባት 
ከም ዝመርሕን ኣይትፈልጥን እያ ነይራ። 
ንሳ ኣብ ደረጃ’ቲ ዝነበረኒ ሓላፍነት ስለ 
ዘይነበረት፡ ብዙሕ ተተባቢዐ። 
ኣብ ትሕተይ ልዕሊ 200 ደቀንስትዮ ከም 

ዝነበራን ሓንቲ ዋህዮ ንኻልእ ዋህዮ ከም 
ዘይትፈልጥን ትፈልጦ የብላን። መግረፍቲ 
ምስ በርትዓኒ ግና፡ ቅሩብ ምእንቲ ከዕርፍ 
ናይ ሓሶት ሓበሬታ ክህቦም ወሲነ። “ሓደ 
ዝፈትዎ ወዲ ነይሩ። ክውደብ ምስ 
ኣገደደኒ ተመዝጊበ። እንተኾነ፡ ድሕሪ 
ሰሙን ከተማ ገዲፉ ንሜዳ ምስ ከደ፡ ካብታ 
መዓልቲ እቲኣ ኣይተመለስኩዎምን። እዚ 
ቅድሚ ሓደ ዓመት ስለ ዝኾነ፡ ምስኣቶም 
ምትእስሳር የብለይን፡” ኢለዮም።
ከም እንደገና ሕሱም መርመራ ስለ 

ዘካየዱለይ፡ ምሕሳው’ውን ፋይዳ ከም 
ዘይብሉ ተረዲኡኒ። ስለዚ፡ ኣብ መርገጽየይ 
ጸኒዐ። ዋላ ሓንቲ ዝፈልጦ የብለይን ምስ 
በልኩ፡ ኣብ ልዕለይ ዝፈጸምዎ ግፍዒታት 
ዝኸፍአ ኮይኑ። ኣብዚ ናይ መወዳእታ 
መርመራ፡ በላሕቲ ኮረትን መሳምርን ኣብ 
ዝመልኦ ባይታ ኣደቂሶም፡ እቲ ዝቖሰለ 
ኣካላትካ ደም እናነዝዐ ከሎ፡ ሓደ ገዚፍ 
ሰብ ኣብ ከብድኻ፡ ሓደ ካልእ ድማ ኣብ 
ኣፍ-ልብኻ ኮፍ ይብሉ። ሳልሳይ ኣብ 
ርሕምኻ ሓጺን ኣእትዮም ደም ክሳብ 
ዝፈስስ ብጭካነ የኹስኻ። ኣብ ከምዚ 
ኩነታት ደም ብኹሉ ወገን ኣካላትካ’ዩ 
ዝፈስስ። ኣተንሲኦም ኣብቲ መሳማርን 
በሊሕ ኩረታትን ደምካ እናነዝዕ ክትከይድ 
የገድዱኻ። ቃንዛ በርቲዑካ ደው ምስ 
እትብል ከኣ፡ እቲ ሓደ እግርኻ ይረግጸካ። 
እቲ ካልእ ድማ ብሓይሊ ብኢድካ ሒዙ 
ተገዲድካ ንኽትከይድ ይስሕበካ።
ድሕር’ዚ፡ ሕሱም መርመራ ሓላፊ 

መጺኡ፡ ኣብ ልዕለይ ‘ቁጽሪ 8’ ዝበሃል 
ዓይነት መርመራ ክካየድ ይእዝዞም። እዚ፡ 
እቲ ናይ መወዳእታን ሓደገኛን’ዩ። ነዚ’ውን 
ብጽንዓት ክሰግሮ ወይ ክመውት ወሲነ። 
ከም ሰብ ዋላ ሓንቲ ዝተረፈኒ ኣይነበረን። 
ኣብ መርመራ ቁጽሪ 8፡ ንክልቲኡ ኣእጋርካ 
ናብ ክልተ መኣዝን ገቲሮም ብምእሳር 
ጠልጠል ኣቢሎም ይገርፉኻ። ናብ ክልተ 
ክፋል ክሳብ ትምቀል፡ ለይትን መዓልትን 
ተሰቒልካ ተሕልፎ። ኣብ ከም’ቲ ኩነታት፡ 
ሞት እቲ ዝበለጸን ዝተመርጸን ምርጫ’ዩ 
ዝኾነካ።
ምስ’ቲ ኩሉ ኣብ ልዕለይ ዝተፈጸመ 

ግፍዒታት ግና ጸኒዐ። ብዙሓት ብግፍዒታት 
ጸላኢ ዝተሰውኣ ኣለዋ። ኣነ ግና ዕድለኛ’የ። 
ኣብ መወደእታ ዝፈልጠን ክልተ ዓበይቲ 
ኣንስቲ ኣምጺኦም። ኣብ ውድብና 
ኣባላተይ’የን ነይረን። ክረኽበን ዕድል 
ስለ ዝረኸብኩ ድማ፡ ምስጢር ከየምሉቓ 
ሓቢረየን። ኣነ ከም ዘይተኣመንኩ፡ ንሳተን 
ድማ ከም ዘይፈልጣኒ ክዛረባ ከም 
ዘለወን ምዒደየን። ኣይሓመቓን ኣሉ 
ቀጣን ኢለንኦም። ተባዓት ኣዴታት’የን። 
ድሕሪ ሕሱም መርመራ ኣብ ልዕሊኣን 
ምፍጻሞም ድማ፡ ናጻ ኢሎመን።
ድሕሪ ናይ ዓመትን ፈረቓን ሕሱም 

መርመራ፡ ንሓሙሽተ ዓመት ማእሰርቲ 
ተፈሪደ። 
= ብዘርኣየቶ ስነ-ስርዓትን ዲሲፕሊንን፡ 

ብኣሞክሮ ድሕሪ ሰለስተ ዓመትን 
መንፈቕን ከምእተፈትሐት፡ ብዓል ቤታ 
ተጋዳላይ የማነ ገብረማርያም ይሕብር።
ናጽነት ምስግና፡ ንዝኽሪ’ታ ምስኣ ኣብ 

ቤት ማእሰርቲ ከቢድ ሕሰም ዝረኣየት 
መሓዝኣን መቓልስታን ክትብል፡ ንጓላ 
ኣስቴር ኢላታ። ኣስቴር ካብ ቤት ማእሰርቲ 
ወጺኣ ናብ ሜዳ ክትጋደል እናኸደት 
እንከላ እያ፡ ብሰንኪ’ቲ ዝወረዳ ከቢድ 
ስቓይ ተሰዊኣ።

ዘልኣለማዊ ዝኽሪ ንስዉኣትና !!!ዘልኣለማዊ ዝኽሪ ንስዉኣትና !!!
ብስራሕና ይደበሱ !!!ብስራሕና ይደበሱ !!!

በረኸት ኪዳነ ግደበረኸት ኪዳነ ግደ

ናጽነት ምስ ጓላን በዓል ቤታን

ሃማመተኤ፡ ብኣጋጣሚ 20 ሰነ 
መዓልቲ ሰማእታት “ዓወት ንሓፋሽ” 
ብዝብል ቴማዊ ኣርእስቲ መደብ 
ምሸት ዝኽሪ ሓበን ኣካይዱ። ኣብቲ 
ኣቦ መንበር ሃማመተኤ ዝርከቦም 
ሰበስልጣን መንግስትን ግንባርን 
ከምኡ’ውን ዝተፈላለዩ ሓለፍትን 
ዕዱማት ኣጋይሽን ዝተሳተፍዎ ኣብ 
ኣዳራሽ ዳዕሮ ዝተኻየደ መደብ፡ ነቲ 
ሰንሰለት መግዛእቲ ንምብታኽ ካብ 
1961 ዝፈለመ ብረታዊ ቃልስን 
ዝተኸፍለ መስዋእትን፡ ከምኡ’ውን 
ድሕሪ ናጽነት ንዝቐጸለ ልኡላውነት 
ሃገር ንምክልኻልን ንምኽባርን 
ዝተኸፍለ መስዋእትን፡ ዜጋታት እዛ 
ሃገር መሪሕ ጭርሕኦም “ዓወት 
ንሓፋሽ!” እናበሉ ዝኸፈልዎ 
መስዋእትን ዝትርኽ መደብ’ዩ 
ተኣንጊዱ።  

“ሰማእታትና ዓወት ንሓፋሽ 
ኢሎም ተጋዲሎም፡ ዓወት ንሓፋሽ 
እናበሉ መስዋእቲ ከፊሎም። 
ቅድድም ንምግዳል - ዓወት 
ንሓፋሽ፣ ቅድድም ንመስዋእቲ - 
ዓወት ንሓፋሽ - ምእንቲ ሓፋሽ!

ኣደ፡ ኣቦ፡ መጻምድቲ፡ ውሉዳት 
ኣሓት- ኣሕዋት ንብጾቶም ዓወት 
ንሓፋሽ ኢሎም ኣፋንዮም ኣይተረፉን 
- ዓወት ንሓፋሽ እናበሉ’ዮም ኣሰር 
ኣኣብ ኣሰር ስዒቦም።

ትስንክል ምእንቲ ሓፋሽ - ዓወት 
ንሓፋሽ!

ትዓርቕ፡ ትጠሚ፡ ትደሚ፡ ትደክም 
- ዓወት ንሓፋሽ!

በቃ ዓወት ንሓፋሽ - ምእንቲ 
ሓፋሽ!

መስዋእቲ ውሉድ፡ ወላዲ፣ 
መስዋእቲ መጻምድቲ፡ መቕርብ፣ 
መስዋእቲ ብጾት መጋድልቲ፡ 
መማህርቲ፡ መተዓብይቲ ትንገር 
ዓወት ንሓፋሽ ትብል!

“ዓወት ንሓፋሽ” ዓቢ ትርጉም 
ኣለዎ!

ማሕላ’ዩ ሕልና ዝቕስቅስ

ጽንዓት’ዩ ኣብ መትከል ዘሰውእ

ንቕሓት’ዩ ዅሉ ድሕረታት 
ዝድርቢ

ትብዓት’ዩ ርእሰ ተኣማንነት ዘዕቢ!

ምስጢር’ዩ፡ ምስጢር ሓድነት!

ሓይሊ’ዩ፡ ሓይሊ ዘተጸዓድነት - 
ውርሲ ኤርትራዊ መንነት ዝሓቘፈ 
- ማእከል ክብርታትና! - ዓወት 
ንሓፋሽ! 

ኵሉ ትሕዝቶታት ናይቲ ምሸት 
ነቲ ዘይብተኽ ፈትሊ ወለዶታት 
ኣብ ሰለስቲኡ መድረኽ ማለት 
ናጽነት ንምምጻእ፡ ልኡላውነት 
ሃገር ንምክልኻል ከምኡ’ውን ነቲ 
ናይ ቀጻሊ ስግኣት ንምቕንጣጥ 
ዝሰዓበ መስዋእቲ ዝገልጽ መደብ’ዩ። 
ዝርዝራዊ ትሕዞ’ቲ ምሸት ዝኽሪ 
ሓበን እንሆ፤

ፈለማ ብድምጻዊ በረኸት 
ጎይትኦም “ታሪኽ ወለዶታት” 
ዘርእስታ ደርፊ’ያ ቀሪባ። ታሪኽ 
ሰለስተ ወለዶታት ንስለ’ዛ ሃገር 
ዝተኸፍለ መስዋእቲ ትገልጽ 
ኣዘንታዊት ደርፊ’ያ።

ታሪኽ’ሎ ኣብዚ ሃገር፡ ታሪኽ ናይ 
ሰማእቲ

ሚሑ ዝበንቈረ ሰራውር መግዛእቲ

ታሪኽ’ሎ ኣብዚ ዓዲ ታሪኽ ናይ 
ጀጋኑ

ኣንጻር ዓርሞሽሽ ጸላእቲ ምስ 
በሊሕ ኣቕራኑ

ስዒሩ ዝወጽአ ቅልጽሙ ኣሚኑ። 

ታሪኽ’ሎ፡ ታሪኽ ወሎዶታት፡ ኣቦ 
ምስ ወፈረ

ኣሰር ኣቦይ ክስዕብ ኢሉ ወዱ 
ዝቐጸለ

‘ቲ ወሓዚ ዛንታ ፍጹም ከይቀምሰለ

ወዲ ወዱ’ውን ኣለኹ ዝበለ

ሪመይ እናበለ ዛንታ ከየዝበለ

እንሆ ይቕጽል፡ ፈልሲ ናተተኽለ! 
(...) 

ብምባል ነቲ ምሸት ዝኽሪ ሓበን 
መወሶ። ቀጺላ ዝቐረበት “ዓወት 
ንሓፋሽ” ዘርእስታ ታሪኽ ናይ 
ሓንቲ ስድራ ትትርኽ ድራማ’ያ። 
እዛ ስድራ ኣቦን 4 ውሉዳትን 
ኣብ ግዜ ብረታዊ ቃልሲ ንናጽነት 
ኤርትራ ዝኸፈለት ኮይና፡ ብርሻነይ 
ዝተባህለት ጽንዕቲ ኤርትራዊ ኣደ 
ትቕለስ ድራማ’ያ። ርሻነይ ኣብ 
ናጽነት “ሓሬና” ዝተባህለት ጓል ጓላ 
ጥራይ’ያ ምቕሊ ረኺባ። ታሪኽ’ዛ 
ስድራ ድሕሪ ናጽነት’ውን እንተኾነ 
ብዘየባትኽ ሰንሰለታዊ ቃልሲ 
እናቐጸለት መሰዋእቲ ስለ ሃገር 
እናኸፈለት ትቕጽል ስድራ’ያ። 
እዛ ምቕሊ ርሻነይ ዝኾነት ሓሬና 
ድሕሪ ናጽነት ሓዳር መስሪታ ክልተ 
ቈልዑ ወሊዳ። ብዓልቤታ’ውን ነቲ 
ብወያነ ዝተፈነወ ወራራር ንምምካን 
ተሰዊኡ። ክልተ ደቆም ድማ 
ኣብ መስርዕ ወሎዶምን ቀዳሞት 
ኣያታቶም ቅያ ሰውራዊ ጕዕዞ 
ኣብ ምድጋም ይርከቡ። ሰንሰለታዊ 
ጕዕዞ’ዛ ስድራ ዛንታ ዅሉ 
ኤርትራዊ’ዩ። ዝተዳለወ መደባት 

“ምሸት ዝኽሪ ሓበን”“ምሸት ዝኽሪ ሓበን”
ምሸት ዝኽሪ ሓበን ኣብ ዙርያ’ዚ 
ቴማ’ዩ ነይሩ።

ቀጺሉ “ዝኽሪ ጀጋኑ” ዘርእስታ 
ደርፊ ብገዲም ድምጻዊት ኣብርሀት 
ብርሃነ ምስ ቀረበት፡ “ኣምሳለይ 
ቀሪጸ” ትብል ግጥሚ’ያ ብስነ-
ጥበበኛ ሳሙኤል ገብረኣዶናይ 
ስዒባ። እዛ ትርጉም ገድልን 
ምግዳልን ብዕምቈት ዝገለጸት 
ግጥሚ፡ ውሕሉል ስነ-ግጥማዊ ጥበብ 
ዝተራእያ፡ ምረት መግዛእትን ጽንዓት 
ተጋደልትን ዘንዘባረቐት ግጥሚ’ያ። 
ቀጺላ ዝቐረበት “ሓሪራይ” እትብል 
ብድማጻዊ ኻልድ ዑስማን ዝቐረበት 
ደርፊ’ያ። “ሓሪራይ” ንሓደ ናጽነት 
ሃገሩ ንምዕቃብ ዝሓለፈ ሕሩይ 
ስድራ ትገልጽ ደርፊ’ያ።

ቀጺላ ባትሴባ ኣለምሰገድ’ያ 
ንዛንታ ስድራ ርሻነይ ዝትርኽ 
በይነ-ተዋስኦ ኣቕሪባ። ህይወት 
ርሻነይ ቅድሚ ናጽነት፡ እታ ስድራ 
ዝነበራ ጸጋን ውዕዉዕ መንፈስን 
ድሕሪ ምንጽብራቕ፡ ብዓልቤታን 
መስዋእቲ ዅሎም ደቃን ዝወሰደ 
ሰውራዊ ጕዕዞን ብድሆታቱን 
ከተንጸባርቕ እንከላ፡ ጽምዋን ቃንዛን 
ዝሓለፍቶ ጕዕዞን ስድራ ርሻነይ 
ትገልጽ። እዛ ዅሎም ደቃ ንቓልሲ 
ኤርትራ ዝወፈየት ኣደ ድሕሪ 
ናጽነት’ውን እንተኾነ ንዘጓነፋ 
ብድሆታት እናገጠመት ክትብድህ 
ትርአ። ቀጺሉ ማሕሙድ ኣሕመድ 
(ኣጋር)’ዩ ብቛንቋ ናራ መድረኽ 
ተረኪቡ። ቀጺሉ ድሕሪ ናጽነት 
ንዝስዓቡ ሕልሚ ነዳያት ክዉን 
ንምግባርን ንኤርትራ ንምጕባጥን 
ዝተፈተኑ 3 ዓበይቲ ወረራን 
መኸተ ዋርሳይን ትገልጽ “ዋርሳይ” 
ዘርእስታ ግጥሚ’ያ ብኖህ ጎይትኦም 

ቀሪባ። እዛ ግጥሚ ነቲ ብ1998 
ብስርዓት ወያነ ተጠጂኡ ዝተኣወጀ 
ኲናትን ቅያታት ዋርሳይን ብዕምቈት 
ዝገለጸት ግጥሚ’ያ።

ደወል ምስ ተሃርመ ደወል ክተት 
ስመር

ኣዋጅ ወፍሪ ንቐል ንድሕነት’ዛ 
ሃገር

ዓይኑ ከይሓሰየ ዋርሳይ ተገደመ

ኣሰር ይክኣሎ ታሪኽ እናደገመ…

ሕድሪ ከየዕበረ፡ ዓዱ ከየድፈረ

ካብ ምውቕቲ ቤቱ ጊሓት ዝወፈረ

ከም ኣራዊት ሞረር በረኻ ዝሰፈረ

ስግኡ እናተደፍረ ዓዱ ዘየድፈረ… 
(...)

ዋርሳይ ዝፈጸሞም ቅያታትን 
ዝተሳተፎም ዝርዝራዊ ናይ ኲናት 
ቦታታን ዝተሓፍሱ ዓወታትን 
ዝገለጸት ግጥሚ’ያ- ዋርሳይ። ቀጺላ 
ብድምጻውያን ኣቤል ክፍሎምን 
ድራር ገብረየሱስን “መልእኽቲ 
ሰማእቲ” ዘርእታ ደርፊ’ያ ቀሪባ። 
ሰማእታትና ንኽብሪ ሃገርን ህዝብን 
ዝሓለፉ ጀጋኑና’ዮም። ሃገር ኣብ 
ዝበረኸ ጫፍ ምዕባለ ከነብጽሓ፡ 
ሰላምናን ናጽነትናን ብቕልጽምናን 
ሓድነትናን ኣደልዲልና ህዝብናን 
ሃገርናን ከነማዕብል መልኽቲ ሰማእቲ 
ምዃኑ እተዘኻኽር ጥበባዊት ዕዮ’ያ።

“ኣብ ምጋሽ መንፈሰይ ምስ 
ጕዕዘይ ክዝቲ

ካብ ስፍራ ሰማእቲ መጽኡኒ 
መልእኽቲ

መልእኽቲ ሰላምታ መልእኽቲ 
ጽንዓት

መልእኽቲ ሓደራ መልእኽቲ 

ኵርዓት” (...)

ንዓኣ ስዒባ ዝቐረበት ብኣስመሮም 
ተስፋህይወት ዝቐረበት በይነ-
ተዋስኦ’ያ። ነቲ ድሕሪ ወራራት 
ወያነ ዝሰዓበ ንኸባቢ 20 ዓመታት 
ዝቐጸለ ህይወት ርሻነይን ዝሰዓበ 
መስዋእቲ ሰብኣይ ሓሬና ጓላን 
ትገልጽ ኮይና፡ ብሓፈሻ ህዝቢ 
ኤርትራ ንዝሓለፎ ጽንኩር ኩነታት 
ተዘንቱ ብውክልና እታ መሪሕ 
ጠባይ ሒዛ ዘምሰየት ርሻነይ 
ዝተባህለት ጠባይ ዝቐረበት’ያ። 
ሃገራት ምዕራብ ኣብ ጸግዒ ወያነ 
ወጊነን ንህዝቢ ኤርትራ ከንበርክኽኦ 
ዘካይድኦ ፈተነን ርብርብን በቲ ሓደ፡ 
ንዘይተሰዓርነት ህዝቢ ኤርትራን 
ቅያዊ ዓወታቱን ድማ በቲ ካልእ 
ትገልጽ በይነ-ተዋስኦ’ያ። ጽንዓት 
እታ ኣደን ህዝቢ ኤርትራን ኣጒሊሓ 
ዝገለጸት’ያ።

ቀጺሉ ድምጻዊ ኤርምያስ 
ክፍለዝጊ’ዩ መድረኽ ተረኪቡ። 
ንስለ ሪምና ዝኽፈል መስእዋእቲ 
ባህሊ ኮይኑ ኣብ ዝማዕበለ ሃገርና 
ዘራጊ ማይ ክሳብ ዘይጸረየ፡ መስዋእቲ 
እናኸፈልና ሃገርና ክንጓሲ ኢና 
ዝብል መልእኽቲ ዘለዋ ጥበብ’ያ። 
ስዒባ ብሽሻይ ሓይልኣብ “ኣይነኣሰ” 
ዘርእስታ ግጥሚ’ያ ቀሪባ። እዚ 
ዅሉንትና ሃገራዊ ውርሻ ዝተቐበለ 
ንኡስ ወለዶ፡ ኣቦታቱን ኣደታቱን 
ከምኡ’ውን ዓበይቲ ወረስቲ 
ኣሕዋቱ ንዘጽንሕሉ ክብርቲ ሪም 
ከይትድፈርን ናብ ዝቕጽሉ ሓረግ 
ወለዶ ብዓወት ንምትሕልላፍን ኣብ 
ዝገበሮ ጽምዶ ዝንኣድ ኮይኑ ሕድሪ 
ዝቕበል ዘሎ’ዩ። ታሪኻውያን ጸላእቲ 
ንሃገራዊ ክብርታትና ንምብራዝን 
ንሪምና ንምቕልባስን ኣብ ዝፈተንሉ 
ቀረባ ፍጻሜታት ዘርኣዮ ቅያዊ 
መስተንክር ኣመስኪርዎ’ዩ። ደጊም 
ዅሉ ቀሲኑ፡ ኵሉ ኣብ ቦታኡ’ሎ 
- ክብርታትናን ናይ ምውርራስ 
ባህልናን ወኒናን!። ብድሕሪኡ 
ዝቐረበት ደርፊ ድማ “ዝተዓጽወ 
ክርሖ” ዘርእስታ ናይ ድምጻዊ ኢሳቕ 
ዑቕባይ’ያ። ዕላማ ሰማእታትና 
ነቲ ዝሓለፈ መግዛእትን ድሒሩ 
ዝመጽአ ወራራትን ተቓሊስካ 
ምስዓርን ንስለ’ዛ ሪም ምብጃውን’ዩ 
ነይሩ። ዝተረፍና ድማ ርሁውን 
ዕዉትን ሃገርን ሕብረተሰብን 
ክንሃንጽ ሓደራ ሰማእታትና ምዃኑ 
ትገልጽ ደርፊ’ያ። “ዝተረፍና ጫፍ 
ዓወት ክንበጽሖ፡ ሓሊፉ’ባ ዝተዓጽወ 
ክርሖ” እናበለት ሓደራ ሰማእቲ 
ተሰክም። ኣብ መወዳእታ ዝቐረበት 
ደርፊ ድማ ብትሽዓተ ብሄራትና 
ዝቐረበት “ወትሩ ድሉዋት” ዘርእታ 
ደርፊ’ያ። እዛ ብድምጻውያን ኦርየን 
ሳልሕ፡ መሓመድ ሑመድ፡ ሰምሃር 
ገርየሱስ፡ ሃይለ ናቲ፡ ማሕሙድ 
መሓመድ (ኣጋር)፡ ሳራ ተኽለሰንበት፡ 
ሑርያ ዑመር፡ ኣሕመድ መሓመድን 
ኻልድ ዑስማንን ዝቐረበት ደርፊ፡ 
ዝመጽአ ይምጻእ ብድሆ ንዅሉ 
ዝኽፈል መስዋእቲ እናኸፈልና 
ሃገርና ኤርትራ ክብርትን ሕፍርትን 
ኮይና ክትነብር’ያ ዝብል መልእኽቲ 
ዝነበራ ብዅለን ቋንቋታትና 
ዝቐረበት ስራሕ’ያ። በዚ ድማ እቲ 
ብሃማመተኤ ዝተዳለወ “ዓወት 
ንሓፋሽ” ብዝብል ቴማዊ ትሕዝቶ 
ዝተሰነየ ምሸት ኣማሲኡ ብኽብሪ 
ተዛዘመ።

ሽሻይ ሓይልኣብሽሻይ ሓይልኣብ

ኣጥናፉ፡ ዝተቘጽየ ፑሽኪን
2ይን መወዳእታን ክፋል

ኣብ ቀዳማይ ክፋል ዛንታ ስዉእ ኣብ ቀዳማይ ክፋል ዛንታ ስዉእ 
ገብርሂወት ኣጥናፉ፡ ኣብ ክፍሊ ታዕሊምን ገብርሂወት ኣጥናፉ፡ ኣብ ክፍሊ ታዕሊምን 
ኣብ ሓይልታትን ከሎ ከም መዘናግዒ ኣብ ሓይልታትን ከሎ ከም መዘናግዒ 
ግጥምታት የቕርብ ከም ዝነበረ፡ ጕጀል ግጥምታት የቕርብ ከም ዝነበረ፡ ጕጀል 
ባህሊ ብርጌድ 80 ሕጽረት ናይ ስነ-ጥበብ ባህሊ ብርጌድ 80 ሕጽረት ናይ ስነ-ጥበብ 
ሞያውያን ስለ ዝነበራ ከኣ ገብርሂወት ሞያውያን ስለ ዝነበራ ከኣ ገብርሂወት 
ሓጎስን ኤልሳ ኪዳነን ቅድምን ድሕርን ሓጎስን ኤልሳ ኪዳነን ቅድምን ድሕርን 
ኮይኖም ናብታ ጕጅለ ከም ዝተጸንበሩ፡ ኮይኖም ናብታ ጕጅለ ከም ዝተጸንበሩ፡ 
ኣጥናፉ ከም ገጣማይ፡ ኤልሳ ከም ኣጥናፉ ከም ገጣማይ፡ ኤልሳ ከም 
ድምጻዊት ምስ ሙዚቀኛ ዮሃንስ ኣብርሃ ድምጻዊት ምስ ሙዚቀኛ ዮሃንስ ኣብርሃ 
(ጆን) ብምውህሃድ ከኣ ወለዲ ትብል (ጆን) ብምውህሃድ ከኣ ወለዲ ትብል 
ዕውትቲ ደርፊ ብምፍራይ ስሉሳዊ ዕውትቲ ደርፊ ብምፍራይ ስሉሳዊ 
ስራሖም ከም ዝፈወኑዎ ተሪኽና ኔርና። ስራሖም ከም ዝፈወኑዎ ተሪኽና ኔርና። 
መቐጸልታኡ እንሆ፦ መቐጸልታኡ እንሆ፦ 

እዛ ስራሕ እዚኣ ናብ ህዝብን ተጋዳላይን 

ምስ ቀረበት ፍትውትን ተንካፊትን ኰነት። 
ገጣሚ፡ ንናይ’ቲ ካብ ወለዲ ተፈልዩ ኣብ 

በረኻ ዝነብር ሕቡእ ስምዒታት ተጋዳላይ 
ብምስትውዓል፡ ብክላሲካላዊ ዜማን 
ቀጢንን ሕልማዊ ድምጺ ኤልሳ ኪዳነን 
ኣቢሉ ንግዳም ስለ ዘውጽኦ ሸቶኡ ክወቅዕ 
ኣኽኣለቶ። ኣብ መድረኻት ክትቀርብን 
ኣብ ኣየር ክትፍኖን ምስ ጀመረት፡ 
ንብዙሕ ሰብ ኣስቆርቈረቶን ኣንብዐቶን። 
ንግብረመልሲ ናይዚ ስራሕ’ዚ መሰረት 

ብምግባር፡ ገጣሚ ስዉእ ገብርሂወት 
(ኣጥናፉ) ነቲ ስቱር ጦብላሕታታት 
ህዝብን ተጋዳላይን ብኸመይ ክርዳእን 
ከንብቦን ከኣለ? ንሱ ንባዕሉ መንን 
ካበየናይ ቀጸላ ሕብረተ-ሰብን ስለ ዝነበረ 
እዩ ንጦብላሕታታት ሓፋሽ ክርዳእ 
ዝበቕዐ? ገለ መሰረት ክህልዎስ ነይሩዎ።
ገጣማይ ስዉእ ተጋዳላይ ገብርሂወት 

(ኣጥናፉ)፡ ካብ ኣቦኡ ኣቶ ሓጎስ ተላን 
ኣደኡ ወይዘሮ ንግስቲ በራኺን ብ1963 
ኣቢሉ ኣብ ዓዱ ተገረን ን/ዞባ ዓዲ ቐይሕ 
ተወሊዱ ዓበየ። ክሳብ’ቲ ንኽጋደል ንሜዳ 
ዝወጽኣሉ ግዜ ድማ፡ ህይወት ጕስነትን 
ተማሃራይን ኣስተማቐረ። ኣቦኡ ኣቦይ ሓጎስ 
ተላ ፖሊስ ስለ ዝነበሩ፡ ገብርሂወት ወላዲኡ 
ናብ ዘገልግልሉ ከተማ እናተንቀሳቐሰ 
ካብ ቀዳማይ ክፍሊ ክሳብ ሓምሻይ ኣብ 
ሰንዓፈ፣ ሻድሻይን ሻውዓይን ድማ ኣብ 
ዓዲቐይሕ ተማህረ። ገብርሂወት፡ ካብ 
መንጎ’ቶም ኣርባዕተ ኣወዳትን ሓሙሽተ 
ኣዋልድን ኣሕዋት፡ ንሱ እቲ ብወለዱን 
ኣሕዋቱን ፍቱውን ሕንቁቅን ዝነበረ ወዲ 
እዩ። ውዕይ ዝበለ ባህርይ ስለ ዝነበሮ፡ ኣብ 
ጕስነት፡ ተዋሳእነት ምስ መዘናታቱ ዓብላሊ 
ጠባይ ከም ዝነበሮ እዮም ፈለጥቱ 
ዝምስክሩ። ከተማ ዓድቐይሕ ኣብ ከበባ 
ተጋደልቲ ወዲቓትሉ ኣብ ዝነበረት’ውን 
ምስ ተጋደልቲ ክላለን ክተኣሳሰርን ግዜ 
ኣይወሰደን።
ገብርሂወት (ኣጥናፉ)፡ ዛንታ ቀዳሞት 

ምስማዕ ይፈቱ ነበረ። ሓወቦታቱ፡ ብዛዕባ 
መኸተ ቀዳሞት ኣብ ወራር መሳፍንቲ 
ውዕሎ በለሳ፡ ጾርቀጦም (ዛላምበሳ)፡ ኣትካሮ 
(ጸሮና)፡ …  ክጸውዩ ከለዉ ጽን ኢሉ 
የዳምጽ ነበረ። ነቶም ኣብኡ ዝወደቑ 
ጀጋኑ ዝግበረሎም ዝነበረ ማሰ ክንገር 
ከሎ’ውን ብኣድናቖት ይሰምዖ። ካብኡ 
ሓሊፉ፡ ጓሶት ኣኪቡ ባዕሉ ክደግሞ 
ይውዕል። ናብ ማሰ ዝኣመተ ግጥምታት 
ብምጽሓፍ’ውን ንወላዲኡን ሓወቦታቱን 
ከስምዖም ይፍትን ነበረ። እቶም ኣብሊጾም 
ዝፈትዉዎ ሓወቦታቱ ድማ፡ “ኣይፋልካ 
ገብሪሀት ወደይ፡ ከምዚ ደኣ ግበራ” 
እናበሉ ብዓቕሞም ይእርሙዎ ከም 
ዝነበሩ ይንገረሉ።
ገብርሂወት፡ እቲ ብስርዓት ሃይለስላሰን 

ደርግን ኣብ ምድሪ ሳሆ፡ ሃዘሞ፡ ብቐንዱ 
ከኣ ኣብቲ ዝዓበየሉ ከባቢ (ናይ ከተማ 

ዓድቐይሕ) ዝፈጸሙዎ ግፍዒታት፡ ካብ 
ኣዒንቱን ኣእዛኑን ርሑቕ ፍጻሜታት ስለ 
ዘይነበረ፡ ኣብ ኣእምሮኡ ጽልኢ መግዛእቲ 
ክሰርጽ ምኽንያት ኮይኑ እዩ። በዚ መሰረት 
ብቋንቋ ኣምሓርኛ ምዝራብን ምጽሓፍን 
ክሳብ ዘጽልኦ ደረጃ በጺሑ ነበረ። ነቲ 
ቅድሚ ናብ ሜዳ ምውጽኡ ዘዋህለሎ 
ተመክሮን ናይ ክልተ ሰለስተ ዓመታት 
ኣብ ገድሊ ዝደረዖ ንቕሓትን ዓጢቑ’ዩ 
እምበኣር፡ ንትንሳኤ ቋንቋ ትግርኛን 
ንምዕቃብ ክብርታት ሕብረተ-ሰብናን፡ 
ብቐንዱ ድማ ተግባራት መግዛእቲ 
ንምቅላዕ ብግጥምታቱ ክዋጋእ ዝጀመረ። 
ንፍቕሪ ወለዲ፡ ሞያ ወላዲት፡ ኣብ ልዕሊ 

ህዝቢ ብዛዕባ ዝወረደ ግፍዕን ዕንወትን፡ 
ብዛዕባ ስደትን ምክልባትን፡ ብዛዕባ መኸተ 
ኣንጻር ወራራትን መግዛእትን፡ ብዛዕባ 
ፍቕሪ መጻምድቲ፡ ብዛዕባ ሃብትን ባህርያዊ 
ትዕድልቲ ሃገርን፡ ንመንእሰይ ዝቕስቅስ 
ንጻውዒት ክተት ዝምልከትን ካልእን 
ኣዝዮም ብዙሓት ግጥምታት ብምፍራይ፡ 
ብድምጻውያን ኤልሳ ኪዳነ፡ ኣሮን 
ኣብርሃ፡ ተስፋንኪኤል ጊላዝጊ (ወዲሸቃ)፡ 
ሓይልኣብ በረኸት ሰላሊዓ፡ ጓል ልበይ፡ 
ሓደራ፡ …  ተደሪፎም። ብወዲሸቃ ናይ 
ዝተሰርሑ 10 ዜማታት፡ ብገብርሂወት 
(ኣጥናፉ) ዝተሰርሐ ግጥምታት እዩ። 
ብኤልሳ ኪዳነን ኣሮን ኣብርሃን ጥራይ 
ናይ ዝድረፉ ኣስታት 30 ግጥምታት 
ብገብርሂወት ዝተሰርሑ እዮም። 
ኣደራሸይ ዓንዩ እንተቘረርኩ፡ ብግፍዒ 

ማእሰርቲ እንተማሰንኩ፡ ንብዓት ናይ 
ህጻናት እንተረኣኹ፡ ፍቕሪ ናይ ሃገረይ 
ነየጥፋእኩ… ኣደራሸይ ዓንዩ ዘርእስቱ፣ 
ዑናኻ ፈሪሱ ሕብርኻ ሃሲሱ፡ ኣብ ዓዲጓና 
ትነብር ዘለኻ፡ ክቡር ወዲዓደይ ክሳብ 
መዓስ’ዩ፡ ከምዚ ኢሉ ክነብር ፍትሓዮ 
ጸገምካ (ስደት)፣ ሓንሳብ ኣፍቅደለይ 

ሃገረይ ክዕዘብ፡ ዝካኣል እንተዀይኑ ምስ 
ኵሎም ክራኸብ፡ ሰፊርካ ትነብር ኣብ 
ቆራሪ ቦታ፡ ኣብ ዝባንካ ኮይነ ክጽውዕ 
ብዓውታ፡ … (እምባ ሶይራ)፣ ወድዓከረይ 
መዓረይ ነዲቕካዮ ዝባነይ፡ ኤፍዋን 
ክመስል ኣጥሕሎ ጽኑዕ ዕርድና ክሕሎ፡ 
…  (ወዲዓከር)፣ ቤተይ ምውቕቲ 
ቤተይ፡ ኣብ ጕዕዞ ቃልሲ ረዳኢተይ… 
(ጣሻ)፣ ሃየ መንእሰይ ኣስተውዕለሉ፡ 
መድረኽ ኣኺሉ እትኸተሉ፡ ኣለዉ 
ኣብ ቅድሜኻ ሰብ መሰል ተዃሉ፣ ኣደ 
ክትቍረጽ ኣጥባታ፡ መንእሰይ ክዝርጋሕ 
ኣብ ባይታ፡ … (ተላዓል መንእስይ)፣ በሎ 
ደሃኮ ኣብ እግርኻ ኣምበርክኮ፡ ምዑት ነብሪ 
ተወርዋሪ፡ ንሱ’ዩ ናይ ኣበዋት ሕድሪ፡ ሃየ 
በል ቀጽል ተሰካም ሕድሪ፡ ለበዋ ኣቦዋት 
ይውዓል ኣብ ግብሪ፡ ጥሑን ስንቅኻ ጽኑዕ 
በትርኻ፡ ሒዝካያ ዝለል ብርሃን ሽምዓኻ፡ 

… (ኣምበርክኮ)
ግጥምታት ኣጥናፍ፡ ካብ ግዜ ናብ ግዜ 

እናማዕበሉ እናዓመቑ ብምኻድ፡ ኣብ 
ውሽጢ ሓጺር ግዜ ፍሉጣትን ኣገረምትን 
ኮይኖም እዮም። ገለ ካብ ኣርእስታት ወይ 
ዛዕባታት ግጥምታቱ፡ ኣብቲ ግዜ’ቲ ብዙሕ 
ዘይ ዝውተሩ ረዘንቲ ቃላት ክጥቀም ስለ 
ዝጀመረ፡ “እዚ ኣበይ ረኺቡዎ! ከመይ 
ሓሲቡዎ!? ዝበሃለሉ ዝነበረ እዩ። ንኣብነት፡ 
እቲ “መልእኽቲ ሓርበኛታት” ኣርእስቲ 
ሂቡ ናይ ዝሰርሖ ግጥሚ ንምትቃስ፣ 
ሰላምታና ይብጻሕኩም ካብ ውሽጢ 
ሜዳ ኤርትራ፡ ናይ ዓወት ብስራትና 
ጽንዓት ህዝባዊ ሰውራ፡ ጸልማት ጠፊኡ 
ብርሃን ተኪኡ፡ ወጋሕታ ኣኺሉ ሰናይ 
ዘመን መጺኡ! …  እናበለ ኣጥናፉ፡ 
ነቲ ብሃንቀውታ ናጽነት ክጭብጥ ዝጽበ 
ዝነበረ ህዝቡ ሞራል ኣስኒቑን ኣተስፍዩን። 
ገማግም ቀይሕ ባሕሪ ኣፍደገና፡ ማርሳታት 
ወደባት ናይ ሃገርና፡ ምንጪ ናይ ቍጠባ 
ገምገም ባሕሪ፡ ተበገስ ኵለሎ በዓል 
ሕድሪ፣ ተበገስ ኵለሎ በዓል ሕድሪ፡ 
ሃብትኻ ጨብጦ ብዕሊ፡ ባዕልኻ ወንኖ 
ኤርትራዊ! …  እናበለ’ውን ንኤርትራዊ 
መንእሰይ ምስ ጸጋታት ሃገሩ ክላለ ምሂሩን 

ጎስጒሱን። ደቂ ሓደ ሩባ ደቂ ሓደ 
ስድራ፡ ኣሕዋት ከመለኹም መፍቀርቲ 
ኤርትራ፡ ክጥጥዕ ጀሚሩ ተኽሊ ናይ 
ገዛና፡ ባርኖሳይ ጠፊኡ መጽነቲ ገዛና፡ 
…  ብምባል’ውን፡ ህዝቢ ኤርትራ ብዘይ 
ፍልልይ ኣስላማይ ክርስታናይ፡ ብሄር 
ኣውራጃ ኣብ ሓደ ተጠሚሩ ብሓድነት 
ጸላእቱ ክስዕር ኣዘኻኺሩ።
ኣጥናፉ፡ ዕድመኡ ንእሽቶ’ኳ እንተ ነበረ፡ 

ግን፡ ኣብቲ ሞያ ዝነበሮ ኣመለኻኽታ 
ዓቢ ምንባሩ ትሕዝቶን መልእኽታትን 
ግጥምታቱ ይገልጹዎ። እቲ ዝስራሕ 
ባህላዊ ጥበባት ካብ ሓዲዱ ንኸየላግስ’ውን 
ኣብ ግምት የእቱ ነይሩ እዩ። ጕጅለታት 
ባህሊ ብርጌዳት 80ን 51 ኣብ ሓደ 
ተጠሚረን ኣብ ትሕቲ ክፍልለ ሰራዊት 
52 ክነጥፋ ምስ ጀመራ፡ ገምጋማት 
ሙዚቃ ይግበር ነበረ። ምኽንያቱ፡ ኣብቲ 
ግዜ’ቲ ዳርጋ ኣብ ኵላተን ጕጅለታት 
ባህሊ ሰውራ፡ ዳርጋ ሓድሽ ክበሃል ዝከኣል 
ህርመት ይንጸባረቕ ነበረ። ብፍላይ ኣብ 
ጕጅለ ባህሊ ቤት ትምህርቲ ሰውራ፡ እቲ 
ህርመት ብኣዝዩ ህጹጽ ዝመስል ፍጥነት 
ምውዝዋዛት ይኸይድ ነበረ። ካብኡ 
ሓሊፉ፡ ሓገዝ እንተዀነ ተባሂሉ፡ ብዘዋሪት 
ቪድዮ ጌርካ፡ ከም ናይ በዓል ጃክሰን 
ዝኣመሰለ ቅዲ ጸወታታት ዝሓዘ ቪድዮ 
ካሴታት ንጕጅለታት ባህሊ ይቐርብ ነበረ። 
ገለ ግዱሳት ሙዚቀኛታት ተጋደልቲ 
ኸኣ፡ “ካብዚ ቅዲ’ዚ እናወሰድና ንባህላዊ 
ጸወታና ናብ ዘመናዊ ከነማዕብሎ ኣለና” 
ዝብል ሓሳብ ከፍስሱ ይፍትኑ።
ገብርሂወት ግን፡ ነዚ ኣባሃህላታት’ዚ 

ይድግፎ ኣይነበረን። ከም መልሰ-ግብሪ 
ኸኣ፡ ብገለ ብጾቱ “ክላ ንስኻ ድማ! 
ከይዓበኻ ኣሪግካ!” እናበሉ ግምት 
ኣይህቡዎን። ሓደ ግዜ ኸኣ፡ ካብ ሓለፍቲ 
ክፍለ ሰራዊት ቢተወደድ ኣብርሃ ነታ 
ጕጅለ ባህሊ ኣኪቡ ርእይቶታት ክሰምዕ 
ጀመረ። ሓደ ካብቲ ዝወረደ ርእይቶ፡ ምስ 
ርእይቶ ኣጥናፉ ዝሰማማዕ ነበረ። ንሱ 
ድማ እዚ ኣብ ሰውራ ዝተኣታቶ ዘሎ 
ናይ ጕያ ኣዝዩ ህጹጽ ዝመስ ምንቅስቓስ 
ነቲ መሰረት ባህልና ሸተት ከየብሎ 
ዘሰክፍ እዩ። ንሱ ክእረም፡ ንሕና ድማ 
ክጥንቀቐሉ ዘለና ይመስለኒ” ዝብል ነበረ። 
ቢተወደድ ግን ምስቲ ዝቐረበ ርእይቶ 

ኣይተስማምዐን፣ “ኣብ ሰውራ ፈዘዝ 
መዘዝ ኣድላዪ ኣይኰነን፡ እንተ ተኻኢሉ 
ደኣ ብኣርባዕተ ዕጽፊ ናይዚ ተጀሚሩ 
ዘሎ ቅዲ ጸወታ ከነቐልጥፎ ኢና ንሓስብ፡
” ክብል መልሲ ክህብ ምስ ጀመረ፡ 
ገብርሂወት (ኣጥናፉ) ብነድሪ ተንሲኡ 
ተቓውሞኡ ኣስመዐ።
ጸወታ ስመጃናን ኵዳ ዓረዛን ዝተራኣዩዎ 

ክመስል፡ “እቲ ባህልናኸ ናበይ ከነጽድፎ 
ደሊኻ!? ንፍቶ ንጽላእ፡ ኮሊልና ዜርና 
ናብታ ሓኸለና ክንምለስ ምዃንና 
ፍለጡ!” በለ። ጕጅለ ባህሊ ብርጌድ 80፡ 
ቅድሚ ምስ ናይ ብርጌድ 51 ተሓናፊጹ 
ንጕጅለ ባህሊ ክፍለ ሰራዊት ዝመስረተሉ 
ግዜ፡ ዳርጋ ዝበዝሕ ደርፍታቶም ክላሲካል 

እዩ ዝነበረ። ዳርጋ ንዅላተን ግጅለታት 
ባህሊ ዘመሳስለን ጠባይ ድማ ፍቕራዊ 
ደርፊ ዘይምቕራብ እዩ።
ሓደ ግዜ፡ ጕጅለ ባህሊ ክፍላተ ሰራዊት 

ናብ ደጀን ዓራርብ ተላኢኸን ፍርያተን 

ከቕርጻ ምስ ጀመራ፡ እቲ ዝቐረበ 
ዜማታት ንፍቕሪ ዝውክል ተሳእኖ። 
ሽዑ ተጋዳላይ ዮሴፍ (ቀራጺ ድምጺ) 
“ኣታ ካብ ኵላትኩም ባህልታት ክፍላተ 
ሰራዊት ናይ ፍቕሪ ዝደረፈት ተሳኢና፡ 
ሃየ’ባ ኣጥናፉ ወላ ሕጂ ፈትኑ?” ክብል 
ሓድሽ ደርፊ ክስራሕ ጠለበ። ከም 
ሓቂ ኣብ ሓደ መዓልቲ ግጥምን ዜማን 
ኣዳሊኻ ንድምጻዊ ከም ዝመልኮ ጌርካ 
ደርፊ ምስራሕ ቀሊል ጠለብ ኣይነበረን። 
ኣብ ቅድሚ ኣጥናፉ ግን ግምት ዝወሃቦ 
ዓቢ ጕዳይ ኣይነበረን። ምኽንያቱ፡ ኣብ 
ዓርሰ ምትእምማን ጥራይ ዘይኰነ፡ ኣብ 
ብቕዓት ዘያምን ሙዚቀኛን ዮሃንስ 
ኣብርሃ (ጆንን) ድምጻዊት ኤልሳ ኪዳነን 
ኣጸቢቑ ይተኣማመነሎም ስለ ዝነበረ።
በዚ መሰረት ገብርሂወትን ጆንን ነታ 

ደርፊ ክሰርሑ ናብ ጎቦ ዓራርብ ብምድያብ 
“ፍቕረይ” ዝብል ኣርእስቲ ብምሃብ ኣብ 
ሓደ መዓልቲ ግጥማን ዜማኣን ሰሪሖም 
ወዲኦማ ወዓሉ። ኤልሳ ኪዳነ ድማ 
ተለማሚዳ ሙዚቃን ድምጻዊትን ናብ 
ዮሴፍ ቀሪቦም መልኡዋ። እንተዀነ፡ 
ኣብ ምምላኡ ንኤልሳ በዳሂ ስራሕ ነበረ። 
ብዛዕባ ጾታዊ ፍቕሪ ምድራፍ ልማድ 
ስለ ዘይነበረ፡ ኣብቶም ገለጽቲ ቃላት 
ክትበጽሕ ከላ ብሕፍረት ተደጋጋሚ ጌጋ 
የጋጥማ ነበረ። “ፍቕረይ፡ ፍቕረይ ናተይ 
መቓልስተይ፡ ኣይፈልጥን ነይረ ንመን 
ከም ዘፍቅሮ፡ ፍቕረይ ምስ ጀመርኩ 
ናባኻ ኣትኩሮ፡ ጦብላሕታ ኣሕደርኩ ኣሃ 
ኣፍቂረ … ኵሉ’ቲ ሃንቀውታይ ምስ 
ናትካ ተጠምረ … ” 
እዚ ኣብዚ ጽሑፍ ቀሪቡ ዘሎ መግለጺ 

ሞያ ስዉእ ተጋዳላይ ገብርሂወት ሓጎስ 
(ኣጥናፉ)፡ ኣመና ንእሽቶ ካብቲ ሰፊሕ 
ኣበርክቶኡ እዩ። በዚ መሰረት፡ ስዉእ 
ገጣሚ ተጋዳላይ ገብርሂወት፡ ምስቶም 
ኣብ ሜዳ ገዚፍ ጥበባዊ ኣበርክቶ ዝወፈዩ 
ከጸብጽቦ ዝኽእል ስራሕ ገይሩ እዩ። ነቲ 
ዘመዝግቦ ዝነበረ ቅልጡፍ ለውጢ መሰረት 
ብምግባር፡ ገብርሂወት ኣብ ጕዕዞ ምጭባጥ 
ናጽነትን ዳግመ ህንጸት ሃገርን ሰፊሕ 
ኣበርክቶ ክውፊ ትጽቢት እናተገብረሉ፡ 
ንብቐንዳ ህይወቱ ብምውፋዩ ተዀልፈ። 
ጅግና ስነ-ጥበበኛ ተጋዳላይ ገብርሂወት፡ 
ወደቦይ ሓጎስ ተላ፡ ኣብ 11 ሓምለ 1988 
ኣብ ኢትጥሓል ግንባር ከረን፡ ብደብዳብ 
ቢኤም 21 ከቢድ ብረት ጸላኢ ተሃሪሙ 
ተሰዊኡ። ገብርሂወት ኣጥናፉ፡ ወላ’ኳ 
ከም መብዛሕትኦም ስዉኣት ተጋደልቲ 
ውላድ እንተዘይገደፈ፡ ግን፡ ህያብ ናቱን 
ናይ ከምኡ ስውኣት ብጾቱን ዝዀነት 
“ናጽነት ኤርትራ” ገዲፉልና ኣሎ። 
እቶም ዓሰርተታት ግጥምታቱ ድማ ደቁን 
ሓድግታቱን ስለ ዝዀኑ ገብርሂወት 
(ኣጥናፉ) እናተዘከረ ክነብር እዩ።

ሽሞንዲ ዑቕባሚካኤል

ኣጥናፉ፡ ምስ ጉጅለ ባህሊ ብ/80፡ ኮፍ ካብ ዝበሉ - ካብ የማን ናብ ጸጋም ሳልሳይ

መሳርሕቲ ኣጥናፉ ዝነበሩ፡ ስነ-ጥበበኛታት ተስፋንኪኤል ጊላዝጊ (ወዲ 
ሸቓ)፡ ዮውሃንስ ኣብርሃ (ጆን)፡ ኤልሳ ኪዳነ

ስውእ ገብርሂወት ሓጎስ (ኣጥናፉ)

ሃገራዊት ጋንታ ኵዕሶ ሰኪዐት ኤርትራ ተሳዒራ

ዒታሮ ብጨመተ ተዂሲ ኣንጸባሪቓ

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
ውሽጣዊ ውድድራት ክፍልታት 

ሚኒስትሪ ምክልኻል፡ ሰንበት 18 ሰነ 
ውድድር ጨመተ ተዂሲ ኣካይዱ 
ምንባሩ ናይ’ቲ ውድድር ህዝባዊ ርክባት 
ሓቢሩ።
  እዚ ውድድር፡ ኣብ እምባ ደርሆ 

ብኽልቲኡ ጾታ ዝተሰላሰለ ኮይኑ፡ 
ዝነበሮ ርሕቀት ከኣ፡ ካብ 100 ክሳብ 
300 ሜትሮ ነይሩ። በዚ መሰረት፡ ኣብ 
ደቂ ኣንስትዮ ናይ 100 ሜትሮ፡ ራንዳ 
እስማኤል - ዒታሮ፡ ሶሊያና ተስፋማሪያም 
ዓራግ፡ ሊድያ ሙሴ - ሓሊበት፣ ኣብ 
200 ሜትሮ ዲቮራ እዮብ ዒታሮ፡ ሜሪ 
ግርማይ - ኣባሓኒ፡ ዶናት ኣልኣመል - 
ሳቡር ክዕወታ እንከለዋ፡ ኣብ 300 ሜትሮ 
ከኣ፡ ፌቨን ተኽለማርያም ሓሊበት፡ ኤደን 
ተዓገስ ሂምቦል፡ ቅሳነት ወልደሚካኤል 

ጸብለል ኢለን። ብድምር ነጥቢ ከኣ፡ 
ዒታሮ፡ ሓሊበት፡ ኣባሓኒ፡ ዓራግ፡ ሳቡርን 

ሂምቦልን ካብ ቀዳማይ ክሳብ ሻድሻይ 
ተሰሪዐን።

“ባሎን ዲ’ኦር ትግበኣኒ እያ” ምባፐ

  ብወገን ደቂ ተባዕትዮ፡ ኣብ 100 
ሜትሮ ስዩም እምባየ - ዒታሮ፡ ጃስር 
ኣሕመዲን ሂምቦል፡ ዮናታን  ፍስሃየ ሳቡር፣ 
ኣብ 200 ሜትሮ በሽር ሳልሕ ሓሊበት፡ 
ዛይድ ሙሴ ዒታሮ፡ ዩኤል ብርሃነ ዓራግ 
ክዕወቱ ከለዉ፡ ኣብ 300 ሜትሮ ድማ፡ 
ተስፋልደት መብራህቱ ዓራግ፡ ኣኒ ኩሉ 

ዒታሮ፡ ቃልኣብ ተስፋስላሴ ካብ ሓሊበት 
ዕዉታት ነይሮም። ብድምር ነጥቢ ከኣ፡ 
ቀዳመይቲ ዒታሮ ኮይና፡ ሓሊበት፡ ሳቡር፡  
ሂምቦል፡ ዓራግን ኣባሓኒን ከኣ ክሳብ 
ሻዱሻይ ተሰሪዐን። በዚ መሰረት፡ እቲ 
ውድድር ብዓብላልነት ዒታሮ ዝተዛዘመ 
ኮይኑ፡ ዕዉታት ተወዳደርቲ ከኣ ኣብቲ 
ዕለት ካብ ዝተረኽቡ ሓለፍቲ፡ ገንዘባዊ 
ሽልማትን መዳልያን ተቐቢሎም።

ኣብ መጻረዪ ዋንጫ ኵዕሶ ሰኪዐት ኣፍሪቃ 
ኣፍሮ-ካን (AFRO-CAN) ንምስታፍ ናብ 
ሃገረ ታንዛንያ ዝገሸት ሃገራዊት ጋንታ ኵዕሶ 
ሰኪዐት ኤርትራ፡ ዛጊት ኣብ ዘካየደቶ ግጥማት 
ዓወት ኣይሰለጣን።
  እዛ ሃገራዊት ጋንታ፡ ብተኸታታሊ ብ17፡ 

18ን 19ን ሰነ ኣንጻር ታንዛንያ፡ ሩዋንዳን 
ብሩንዲን እያ ተፋሊማ። ብታንዛንያ 69-34፡ 
ብርዋንዳ 114-34 ብብሩንዲ ከኣ 73-68 
ተረቲዓ። 
  እዛ ጋንታ፡ ውሑድ ናይ ልምምድ 

ግዜ ብምክያድ ናብ ታንዛንያ ከምዘቕነዐት 
ይሕበር። ምስ መጋጥምታ ብምንጽጻር 
ብዙሕ ኣህጒራዊ ተመኵሮ ከም 
ዘይብላ’ውን ዝፍለጥ ኮይኑ፡ ካብ’ዚ ተካይዶ 
ዘላ ውድድራት ዝቕሰም ተመኵሮ ግና፡ 
ንመጻኢ ኣብ ብቕዓት እዛ ጋንታ ዝህልዎ 
ረብሓ ኣቃሊልካ ዝርአ ከምዘይኮነ ህዝባዊ 
ርክባት ናይ’ቲ ፈደረሽን የረድእ።
  ምስ’ዚ ኣብ ዝተኣሳሰር ዜና፡ ምስ ሃገራዊት 

ጋንታ ኵዕሶ ሰኪዐት ኤርትራ ናብ ታንዛንያ 
ዝገሸ ቦኽሪ ኣህጒራዊ ዳኛ ኵዕሶ ሰኪዐት 

ሃገርና ሙሴ ሚኪኤል፡ ኣብ’ቲ ብ18 ሰነ 
ዝዳነዮ ፋልማይ ኣህጒራዊ ስርሑ ብቕዓቱ 
ኣመስኪሩ። መንእሰይ ሙሴ፡ ኣብ’ቲ ኣብ 
መንጎ ብሩንድን ታንዛንያን ዝነበረ ሓያል 
ጸወታ ንዘርኣዮ ውርጹጽ ናይ ዳንነት 
ብቕዓት፡ ብኣዳለውቲ ናይ’ቲ ውድድር 
ልዑል ኣድናቖት ኣትሪፉ። 
  ሃገራዊት ጋንታ ኵዕሶ ሰኪዐት ኤርትራ፡ 

ምስ ደቡብ ሱዳን ተሪፉዋ ዘሎ ጸወታ ዛዚማ 
ሰንበት ኣብ ሰዓታት ወጋሕታ ናብ ሃገራ 
ክትምለስ እያ።

ከይላን ምባፐ፡ ኣብ 2023 ምስ ክለቡ 
ፒኤስጂን ሃገራዊት ጋንታኡ ፈረንሳን 
ድሕሪ ዘሕለፎ ተዘካሪ ግዜ፡ ተሸላሚ ባሎን 
ዲ’ኦር እዛ ዓመት ክኸውን እምነት ከምዘለዎ 
ተዛሪቡ።
  ብመሰረት ጸብጻባት፡ ወዲ 24 ዓመት 

ምባፐ፡ ነዛ ናይ ሎሚ ዓመት ሽልማት ባሎን 
ዲ’ኦር ክዕወተላ ትጽቢት ኣይግበረሉን እዩ። 
ከም ግምት እዞም ወገናት፡ ሊዮኔል መሲን 
ኤርሊን ሃላንድን እዮም ኣብዛ ሽልማት 
ተወዳደርቲ ዘለዉ። መሲ፡ ንሃገሩ ኣርጀንቲና 
መሪሑ ዋንጫ ዓለም ክዓትር እንከሎ፡ ሃላንድ 
ከኣ፡ ምስ ክለቡ ማን ሲቲ ኮይኑ “ስሉሳዊ 
ዓወት” - ፕሪመር ሊግ፡ ኤፍ.ኤ ካፕን 
ሻምፕዮንስ ሊግን ዓቲሩ እዩ። ብመንጽሩ፡ 
ምባፐ፡ ወላ’ኳ ኣብዛ ፍጻመ ጸወታ ዋንጫ 
ዓለም ሰለስተ ሸቶታት ብምቝጻር ሃትሪክ 
እንተሰርሐ፡ ብኣርጀንቲና ብምርታዖም ግና፡ 
ጽዋእ ካብ ምልዓል ተገቲኡ እዩ። ምስ ክለቡ 
ብምዃን’ውን ናይ ሊግ ጽዋእ ዘልዓለ እዚ 
ፈረንሳዊ፡ ኣብዛ ወቕቲ ንሃገሩን ክለቡን ዛጊት 
54 ሸቶታት ኣመዝጊቡ ኣሎ።
  ምባፐ፡ ኣብዛ ሽልማት ኣተኲሩ 

ብሓንቲ ጋዜጣ ኣብ ዝተሓተተሉ እምበር 

እዩ ከምእትግብኦ ዝተዛረበ። ንሱ፡ “ብዛዕባ 
ውልቃዊ ሽልማት ምዝራብ ወትሩ ከቢድ 
እዩ። ‘ሽልማት ባሎን ዲ’ኦር ትግበኣካ 

ድያ?’ ንዝብል ሕቶ ግና፡ ብመሰረት 
ሓዲሽ ቅጥዕታት፡ ማለት ብምምዝጋብ ሸቶ፡ 
ምስሓብ ንዓይኒ/ቀልቢ ተዓዘብቲን ጽልዋ 
ምግባርን፣ ከምዝመስለኒ ይበቕዓ እየ። ስለ’ዚ፡ 
እወ ምበልኩ። እንተኾነ እቲ ምርጫ/ድምጺ 
ናይ ህዝቢ እዩ፣ ኣነ ግና ኩሉ ግዜ ትስፉው 
እየ።” ኢሉ። ሽልማት ባሎን ዲ’ኦር፡ ዝመጽእ 
ወርሒ፡ 30 ጥቅምቲ  ኣብ ፈረንሳ - ፓሪስ 
ክትዕደል ምዃና ወደብታ ዝሓለፈ ዓርቢ 
ሓቢሮም እዮም።
  ከይላን፡ ነቲ ኣብ 2024 ዘብቅዕ ውዕሉ 

ክሳብ 2025 ከምዘየናውሖ፡ ዝሓለፈ 
ሳምንቲ ንክለቡ ምሕባሩ ይዝከር። በዚ 
ኸኣ፡ ነታ ንዝተናውሐ ግዜ ክትጥቀመሉ 

ሓሳብ ዝነበራ ጋንታ፡ 
ኣብ መዋጥር ኣእትዩዋ 
ይርከብ። እዛ ጋንታ፡ 
ኣብዚ ክራማት ዝግበኣ 
ገንዘብ ከሲባ ክትሸጦዶ 
ወይስ፡ ንሓደ ወቕቲ 
(ንዓመተ ስፖርት 2023-
24) ተጠቒማ ንዓመታ 
ብናጻ ክትለቆ ኣብ 
ዝብል ሓሳብ ተቐርቂራ 
ምህላዋ እዩ ዝግለጽ። 

ብዘለዎ ፍጥነት ንተኸላኸልቲ ሕማም 
ርእሲ ዝኾነ ምባፐ፡ ብቕድሚ ትማሊ ሃገሩ 
ንግሪኽ 1ብ0 ኣብ ዝሰዓረትሉ ግጥም፡ ሸቶ 
ምቝጻሩ ይዝከር። በዚ ድማ፡ ኣብዛ ወቕቲ 
ኣብ ኩሉ ናይ ክለብን ጋንታን ጸወታታት 
54 ሸቶታት ብምቝጻሩ፡ ኣብ ሓደ ወቕቲ 
ዝበዝሐ ሸቶታት ዘመዝገበ ፈረንሳዊ ተባሂሉ 
ናይ ቅድሚ 65 ክብረ-ወሰን ሰይሩ እዩ። ነዚ 
ታሪኽ፡ ጁስት ፎንታይነ ኣብ 1957-58 እዩ 
ሰኒድዎ ጸኒሑ።

እንታይከ ይበሃል ኣሎ?
* ኣርሰናል፡ ንደክላን ራይስ ንምፍራም 

ካልኣይ ዝተመሓየሸ ናይ 90 ሚልዮን 
ፓውንድ ሕቶ ናብ ጋንታኡ ከተቕርብ 
ተዳልያ ኣላ - ብመሰረት ጋዜጣ ጎል። 
  ኣርሰናል፡ ኣቐዲማ 80 ሚልዮን ፓውንድ 

(ድሒራ ናይ 10 ሚልዮን ፓውንድ 
ክትውስኻ) ሒዛ ማዕጾ ዌስት ሃም እኳ 
እንተዃሕኰሐት፡ ሰማዒ እዝኒ ኣይረኸበትን። 
ምኽንያቱ፡ ኣብዛ ክረምቲ ነዚ ተጻዋታይ 
ክትከስሮ ምዃና ኣሚና ዘላ ዌስትሃም፡ 
ካብ 100 ሚልዮን ፓውንድ ሳንቲም 
ከምዘይትጎድል ብቐጻሊ ትሕብር ብምህላዋ። 

ከም ውጽኢቱ፡ ነዚ ካልኣይ ሕቶ’ውን 
ክትነጽጎ ትጽቢት ይግበረላ። ብመንጽሩ ነዚ 
እንግሊዛዊ ንምውናን ልዑል ድሌት ኣርእያ 
ዘላ “ዘ ጋነርስ” ዝብል ቅጽል ስም ዘለዋ 
ኣርሰናል፡ ክሳብ እተፈርሞ ልዳት ዌስትሃም 
ካብ ምዅሕኳሕ ተዕርፍ ኣይትመስልን እያ 
ዘላ። 

  እዚ ከምዚ’ሉ እንከሎ፡ ኣብዛ ዝተዛዘመት 
ወቕቲ ዋንጫ ካብ ምዕታር ንስክላ ዝተሰናኸለት 
ኣርሰናል፡ ንተጻዋታይ ሳውዝሃምፕተን - 
ሮመዮ ላቪያ ንምፍራም ምስ ጋንታኡ ኣብ 
እትገበሮ ዘላ ዝርርብ ሶጒማ ከምዘላ ጋዜጠኛ 
ፋብሪዚዮ ሮማኖ ሓቢሩ። ይዅን እምበር፡ እዚ 
እሙን ምንጪ መስርሕ ምስግጋር ተጻዋታይ 
ምዃኑ ዝእመነሉ ጋዜጠኛ፡ ኣርሰናል፡ ወግዓዊ 
ሕቶ/ጨረታ ኣየቕረበትን ዘላ ይብል። 
ንሮመዮ፡ ክንዮ ኣርሰናል፡ ከም ማን ሲቲን ማን 
ዩናይትድን ዝኣመሰላ ክለባት ከምዝደልያኦ 
እውን ይግለጽ እዩ። ናብ ታሕተዋይ ሊግ 

እንግሊዝ ወሪዳ ዘላ 
ሳውዝሃምፕተን፡ ካብ 
መሸጣ እዚ ተጻዋታይ 
50 ሚልዮን ፓውንድ 
ክትረክብ እዩ ድልየታ።
* ካብ ፒኤስጂ 

ናብ ኢንተር ሚያሚ 
ተሰጋጊሩ ዘሎ 
ኣርጀንቲናዊ - ሊዮኔል 
መሲ፡ ሎሚ 21 ሰነ 
ፋልማይ ጸወታኡ 

ከካይድ ተመዲቡ ምህላዉ፡ ሓደ ካብ ወነንቲ 
እታ ጋንታ - ጆርጅ ማስ ትማሊ ኣፍሊጡ። 
ኢንተር ሚያሚ፡ ሎሚ ኣንጻር ክሩዝ ኣዙል 
ዝተባህለት ጋንታ ጸወታ ይጽበያ። ንፈለማ 
ግዜ ካብ ናይ ኤውሮጳ ሊግ ወጻኢ ጸወታታት 
ከካይድ ተዳልዩ ዘሎ መሲ፡ ኣብዚ እዋን ኣብ 
ዕረፍቲ ኣብ ሃገሩ ይርከብ።

ንኩንኩ፡ ኣባል ክለብ ቸልሲ ኮይኑ

ግሪሊሽ፡ ዘጣዕስ ከምዘይብሉ ገሊጹ

እንግሊዛዊት ክለብ ቸልሲ፡ ኣጥቃዓይ 
ኣርቢ ሌፕዚግ - ክሪስቶፈር ንኩንኩ ወግዓዊ 
ተጻዋታያ ምዃኑ ትማሊ ኣፍሊጣ።
  ፈረንሳዊ ንኩንኩ፡ ክሳብ 2029 ኣብ ሜዳ 

ስታንፎርድ ብሪጅ ዘጽንሖ ናይ ሽዱሽተ 
ዓመታት ውዕል ፈሪሙ ምህላዉ ይግለጽ። 
ቸልሲ ከኣ፡ ነዚ ዝመጽእ 1 ሓምለ ዝጽምበራ 
ተጻዋታይ 60 ሚልዮን ዩሮ (53 ሚልዮን 
ፓውንድ) ኣውጺኣትሉ ኣላ።
  “ናብ ቸልሲ ምጽምባረይ ኣዝየ 

ተሓጒሰ ኣለኹ።” ዝበለ ንኩንኩ፡ እዛ 
ጋንታ ንምፍራሙ ዓቢ ወፍሪ ከምዝገበረት 
ብምሕባር፡ ምስ ሓደስቲ ደቂ ጋንታኡን 
ኣሰልጣኒኡን ክራኸብ፡ ከምኡ’ውን ንደገፍቲ 
ቸልሲ ኣብ ሜዳ እንታይ ክገብር ከምዝኽእል 
ከርእዮም ተዳልዩ ምህላዉ ተዛሪቡ። 
  “ኣብ ሊግ 1 ፈረንሳን (ፍርያት ፒኤስጂ 

እዩ) ቡንደስሊጋን ተጻዊተ እየ። ሕጂ ኸኣ፡ 
ኣብቲ ሓደ ካብ ዝበርትዑ ሊጋት ዓለም ዝኾነ 
ፕሪመር ሊግ ክጻወት እየ። ነዚ ሓዲሽ ብድሆ 
ክገጥሞ ድማ ተሃንጥየ ኣለኹ። ማልያ ቸልሲ 
ክለብስ ምዃነይ’ውን ዘዅርዕ እዩ።” ኢሉ 
- እዚ ኣብ ዋንጫ ዓለም 2022 ኣብ ግዜ 
ልምምድ ብወዲ ጋንታኡ ካማቪንጋ ድሕሪ 
ዝወረዶ መጉዳእቲ ካብዚ ውድድር ዝተኣልየ 
ፈረንሳዊ። ሓበራውያን ዳይረክተራት እዛ 
እንግሊዛዊት ጋንታ ስተዋርትን ዊንስታንለይን 
ብወገኖም፡ ንኩንኩ ኣብ ዝሓለፈ ክልተ 
ዓመታት ኣብ ኵዕሶ እግሪ ኤውሮጳ ሓደ 
ካብ ዝበለጹ ኣጥቃዕቲ ምዃኑ ከምዘመስከረ 
ብምግላጽ፡ “ፈጠራውነቱን ውሕልነቱን 

ንጋንታና ክሕግዛ እዩ።” ኢሎም። 
  ወዲ 25 ዓመት ንኩንኩ፡ ኣብዛ ወቕቲ 

25 ናይ ቡንደስሊጋ ግጥማት ዝተሰለፈ ኮይኑ፡ 
16 ሸቶታት ብምምዝጋብ፡ ምስ ኣጥቃዓይ 
ቨርደን ብረመን - ፉልኩሩክ ተደሪቡ ‘ዝለዓለ 
ኣመዝጋቢ እቲ ሊግ’ ኮይኑ እዩ ዛዚሙ። 
ሽዱሽተ ኵዓሳሱ’ውን ንደቂ ጋንታኡ 
ዝኸሸነ - ንኩንኩ፡ ኣብዛ ወቕቲ ናብ ቸልሲ 
ዝተጸምበረ ካልኣይ ተጻዋታይ ኮይኑ ኣሎ። 
ቸልሲ፡ ኣቐዲማ ንወዲ 16 ዓመት ኤኳዶራዊ 
ኣከፋፋሊ ኢንደፐንዴንተ - ክድንድሪ ፓአዝ 
ኣፈሪማ እያ - ብ17 ሚልዮን ፓውንድ። 
ይዅን እምበር፡ እዚ ኮተቴ ብመሰረት ሕጊ 
ፊፋ ክሳብ ወዲ 18 ዓመት ዝኸውን ማለት 
ክሳብ 2025 ናብ ቸልሲ ኣይክጽምበርን እዩ - 
ምስታ ናይ ሃገሩ ጋንታ እዩ ክጸንሕ።

ኣጥቃዓይ ማን ሲቲ - ጃክ ግሪሊሽ፡ 
ብምኽንያት ስሉሳዊ ዓወቶም ዘርኣዮ 
ፈንጠዝያዊ ጽምብል ከምዘይጠዓስ ተዛሪቡ።
  ግሪሊሽ፡ ጋንታኡ ማን ሲቲ፡ ኣብዛ 

ወቕቲ ስሉሳዊ ዓወት - ፕሪመር ሊግ፡ 

ኤፍ.ኤ ካፕን ሻምፕዮንስ ሊግን ንኽትዓትር 
ልዑል ተራ ካብ ዝተጻወቱ ኣባላታ 
እዩ። ካብ’ታ ንኢንተር ሚላን ረቲዖም 
ነዚ ስሉሳዊ ዓወት ዘውሓሱላ መዓልቲ 
ጀሚሮም ኣብ ዝገበርዎ ዕረፍቲ ዘይነበሮ 

ጽምብል’ውን፡ ቀንዲ ተዋሳኢ 
ነይሩ። በዚ ድማ፡ ገለ ወገናት 
እቲ ዝገበሮ ተግባር ደረቱ 
ዝሓለፈ ምንባሩ ብምግላጽ፡ 
ክነቕፍዎ ተሰሚዖም እዮም። 
እዞም ወገናት፡ ሃገራዊት ጋንታ 
እንግሊዝ መጻረዪ ግጥማት 
ዋንጫ ኤውሮጳ 2024 

እናተጸበያ፡ መዓልታት ዝወሰደ ጽምብል 
ምግባሩ እዮም ነቒፎሞ።
  ይዅን እምበር፡ ግሪሊሽ፡ ዘጣዕስ 

እንተሃልይዎ ኣብ ዝተሓተተሉ፡ 
“ኣይፋሉን” ክብል እዩ መሊሱ። ቀጺሉ፡ 
“ኣብ ሂወት ሓንሳብ ዘጋጥም እዩ ተሰሪሑ። 
እዚ ታሪኽ ማን ዩናይትድ መዓስ ሰሪሓቶ 
እኳ ኣይፈለጥክዎን - ነዊሕ ዓመታት ግና 
ኣቝጺሩ ኣሎ። ስለዚ ብኸምዚ ዓይነት 
ዘይጽምብለሉ ስለምንታይ? ናይ በይነይ 
እኮ ኣይነበረን። ኩሉ ኣባልና ምሳይ እዩ 
ነይሩ። ቀዳም፡ ሰንበትን ሰኑይን ተዘናጊዕና፣ 
እታ ዝበለጸት ሰሙን ናይ ሂወተይ ከኣ 
ኣሕሊፈ።” ኢሉ - ወዲ 27 ዓመት 
ግሪሊሽ።



ሓዳስ   ኤርትራ 21 ሰነ 2023 - ገጽ 12 መበል 32 ዓመት ቁ.252

Sabur Printing Services

  ተረኛ ፋርማሲተረኛ ፋርማሲ ጎደና 
ቁ.ስልኪ 

ጎደና ሓርነት ቁ.158፡ፊት ሲነማ ኢምፖሮ                                                                                      
121480

ዕለትዕለት

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 

ፋርማሲ ኢምፔሮ
21/06/2023


	1
	2
	3
	4
	5
	6
	7
	8
	9
	10
	11
	12

